
თავად განსაზღვრავენ თავიანთი საგნების სასწავლო მიზნებსა და შედეგებს, კონკრეტულ 

თემებსა და საკითხებს, თემატურ ინდიკატორებს, კომპლექსური დავალების იდეებს 

ეროვნული სასწავლო გეგმის მოთხოვნების გათვალისწინებით.   

ამის შემდეგ მასწავლებლებს სწავლების განხორციელების გზების დაგეგმვა სჭირდებათ. 

მესამე მოდულში შეთავაზებულია პედაგოგიური მეთოდები, რაც შესაძლებლობას აძლევს 

მათ შექმნან ეფექტური სასწავლო სცენარები. მართალია კურსი დისტანციურ სწავლებაზეა 

ფოკუსირებული, თუმცა შემოთავაზებული მეთოდები, მათ შორის, შებრუნებული კლასიც და 

მიკროსწავლაც კი, პირისპირ სწავლების მოდელშიც შეიძლება იყოს ეფექტურად 

გამოყენებული. 

მეოთხე მოდულის მიზანია შეფასების მოდელების მიმოხილვა, განსაკუთრებული აქცენტით 

განმავითარებელი შეფასების მეთოდებისა და ფორმების შესახებ. მოდულის 

მიმდინარეობისას მასწავლებლები აყალიბებენ შეფასების რუბრიკებს, სასწავლო პროექტების 

და მათი შემადგენელი დავალებების შეფასების ფორმებს, ირჩევენ მოსწავლეების 

თვითშეფასებისა და ურთიერთშეფასების გზებს. 

შემდეგ ეტაპზე მასწავლებლებს დაგეგმილი მიზნების მისაღწევად დამხმარე სასწავლო 

რესურსების იდენტიფიცირება და შექმნა სჭირდებათ. მეხუთე მოდული სწორედ ამ ეტაპის 

გადალახვაში ეხმარება მათ - სთავაზობს რესურსების შერჩევის კრიტერიუმებს, 

მოსწავლეებისთვის საინტერესო რესურსების შექმნის გზებსა და კონკრეტულ ტექნოლოგიურ 

გადაწყვეტებს.  მოდულის გავლის შედეგად, მასწავლებლებს იდენტიფიცირებული ექნებათ 

სასწავლო მიზნების მისაღწევად აუცილებელი რესურსების სია, მათგან ნაწილი კი 

მომზადებულიც.  ამ ეტაპზე კურსის მონაწილე მასწავლებლებს უკვე გამზადებული აქვთ 

თავიანთი დისტანციური ონლაინ კურსების სრული კურიკულუმი, რესურსებისა და 

აქტივობების, შეფასების ჩათვლით.  

მეექვსე მოდული ვირტუალური სასწავლო გარემოს მომზადებას ეხება. ეს კრიტიკულად 

მნიშვნელოვანი ეტაპია დაგეგმილი კურიკულუმის წარმატებული განხორციელებისთვის. 

სატესტო გარემოში მასწავლებლები ქმნიან თავიანთ ვირტუალურ მუდმივ საკლასო ოთახს, 

რომელიც მოიცავს გაზიარებულ სივრცეს სასწავლო რესურსებისთვის, კალენდარს, არხებს, 

დავალებების განთავსებისა და ატვირთვის სივრცეებს და ა.შ. ამ ეტაპზე მასწავლებელი 

გეგმავს ყველა იმ ნაბიჯს, რომელიც რეალურ პრაქტიკაში დისტანციური ონლაინ სწავლა-

სწავლების ეფექტურ მართვაში დაეხმარება.  

ბოლო, მეშვიდე მოდული უპირობო პოზიტიური სასწავლო გარემოს შექმნას ეხება. 

მასწავლებლებს კიდევ ერთხელ ექნებათ შესაძლებლობა გაიაზრონ მათთვის ნაცნობი 

საკითხები, როგორიცა მოსწავლის, როგორც ერთი მთლიანობის, ხედვა და მიღება, თითოეული 

მოსწავლისთვის მისი განვითარების უახლოესი ზონის შესაბამისი დავალების შერჩევა, 

ფუნქციურ-კომპონენტურ უნარები და მათი გააქტიურება სწავლის პროცესში. 

1.1 დისტანციური განათლების ისტორიული კონტექსტი 

დისტანციური განათლება დღეს ინტერნეტთან ასოცირდება და შესაძლოა ბევრი 
ადამიანი ფიქრობდეს, რომ იგი მთლიანად ინტერნეტის ეპოქის მონაპოვარია. თუმცა 
მნიშვნელოვანია ვიცოდეთ, რომ დისტანციურმა განათლებამ გრძელი ევოლუციური 
გზა განვლო და მდგრადად ვითარდებოდა და ადაპტირდებოდა ტექნოლოგიების 
განვითარებასთან ერთად, რამაც, საბოლოო ჯამში, განათლება ბევრად 
ხელმისაწვდომი და ინკლუზიური გახადა. მცირე ისტორიული ექსკურსით, გვსურს, 
დაგანახოთ ფართო კონტექსტი, რაც მეტ თავდაჯერებას შეგვძენს ექსპერიმენტირების 
და სწავლების განსხვავებული ფორმების გამოყენებისთვის.  
ჩვენი ისტორია იწყება კალებ ფილიპსით მე-18 საუკუნის ამერიკის შეერთებულ 
შტატებში. მან 1728 წელს ბოსტონის გაზეთში გამოაქვეყნა რეკლამა, რომლითაც 
სტენოგრაფიის შესწავლის მსურველებს სთავაზობდა ფოსტის საშუალებით სწავლას 
(კეისი, 2008). ჩვენ არ გვაქვს ინფორმაცია, რამდენად წარმატებული იყო მისი 
მცდელობა, თუმცა ეს მოვლენა ითვლება დისტანციური განათლების ყველაზე 
ადრეულ დაფიქსირებულ მაგალითად.  
დისტანციური განათლების მასშტაბირებას მე-19 საუკუნეში საფოსტო სერვისის  
განვითარებამ და ხელმისაწვდომობის ზრდამ შეუწყო ხელი. 1840-იან წლებში სერ 
ისააკ პიტმანმა აქტიურად დაიწყო მის მიერვე შემუშავებული სტენოგრაფიის მეთოდის 
საფოსტო კორესპონდენციით სწავლება  მთელი ინგლისის მასშტაბით. მისი 
მოსწავლეები სახლიდან გაუსვლელად ეუფლებოდნენ ამ პროფესიას. პიტმანი 
მოსწავლეს უგზავნიდა სტენოგრამის ტექსტს საფოსტო ბარათით; მოსწავლეს ის უნდა 
გაეშიფრა და დაებრუნებინა მასწავლებლისთვის, რომელიც, თავის მხრივ, უკუკავშირს 
და ინსტრუქტაჟს უბრუნებდა კვლავ ფოსტით (კეისი, 2008). ითვლება, რომ პიტმანის 
სწავლების ამგვარმა მიდგომამ საფუძველი ჩაუყარა თანამედროვე დისტანციურ 
განათლებას.   
მე-19 საუკუნეშივე ამერიკის, ბრიტანეთის და შვედეთის უნივერსიტეტებმა დაიწყეს 
საკორესპონდენციო კურსების შეთავაზება თავისი სტუდენტებისთვის.  
უკვე 1930 წლისთვის აშშ-ს უნივერსიტეტში 2 მილიონამდე სტუდენტს ჰქონდა 
გავლილი საკორესპონდენციო კურსები.. არაფორმალური განათლების სასწავლო 
დაწესებულებები კიდევ უფრო მეტ ადამიანს ემსახურებოდა ამ მეთოდით.  
შემდეგი მნიშვნელოვანი ეტაპი დადგა 1920-იან წლებში, როდესაც ბრიტანეთის 
სამაუწყებლო კორპორაციამ (BBC-მ) დაიწყო სკოლის მოსწავლეებისთვის 
საგანმანათლებლო რადიო გადაცემების მიწოდება (უაითი, 1982). ამ სიახლემ უამრავ 
ბავშვს, რომლებიც მოშორებულ რეგიონებში ცხოვრობდნენ ახალ ცოდნაზე წვდომა 
მისცა, შეამცირა გეოგრაფიული ბარიერები და შექმნა სწავლის ახალი 
შესაძლებლობები, ხოლო სკოლებს დამატებითი რესურსი საკლასო აქტივობების 
გასამრავალფეროვნებლად.   
  
უნდა აღინიშნოს, რომ 20-იანი წლებიდან საქათველოს რადიომაც დაიწყო 
მაუწყებლობის გამოყენება საგანამანათლებლო მიზნებისთვის. საბჭოთა კავშირში 
ახალგაზრდული და შემეცნებითი რადიო გადაცემები ხშირად იდეოლოგიურ ხასიათს 
ატარებდა, თუმცა იყო მათში სასკოლო პროგრამების გათვალისწინების პრაქტიკაც. 
კვლევის საგანია, რამდენად იყენებდნენ და აინტეგრირებდნენ თავად მასწავლებლები 
ამ კონტენტს თავიანთ საკლასო პრაქტიკაში საქართველოს სკოლებში.   

რადიო ტექნოლოგია ძალიან ეფექტურად გამოიყენა ავსტრალიამ, როცა 1950-იან 
წლებში ქვეყნის მასშტაბით სისტემურად დანერგა სკოლა ეთერში (School of the Air), 
ინოვაციური ინიციატივა, რომელიც მოსწავლესა და მასწავლებელს შორის რადიო 
მოწყობილობით კომუნიკაციას გულისხმობდა და მიზნად ისახავდა ბავშვებისთვის 
განათლების მიწოდებას დისტანციურად ისეთ ადგილებში, სადაც სკოლები დიდი 
მანძილით იყო დაშორებული (Molnar, 2002).   
მგავსი რადიო პროგრამები, რომლებშიც დაფუძნებული იყო ეროვნულ სასწავლო 
გეგმაზე და სკოლების ჩართულობით ინტეგრირებული უშუალოდ სწავლის პროცესში, 
70-იანი წლებიდან ინერგებოდა აფრიკაში, სამხრეთ ამერიკაში, აზიაში.  
1950-60-იან წლებში ტელევიზიის გამოჩენამ დისტანციურ განათლებას ახალი ტიპის 
მულტიმედიური რესურსები დაუმატა. რადიოსგან განსხვავებით ტელევიზიის 
მრავალფეროვანი ვიზუალური კომპონენტი კონცეპტების გადმოცემის უფრო 
მოსახერხებელ მეთოდს წარმოადგენს, რაც ზრდის მოტივაციას და ჩართულობას.   
ტელევიზიას ძალიან აქტიურად იყენებდნენ კანადა, ჩინეთი, მექსიკა და ბრაზილია 
მასწავლებელთა მომზადების და გადამზადების პროგრამებისთვის (Burns, 2011)  
ტელევიზიით საგანმანათლებლო გადაცემები საქართველოშიც ხორციელდებოდა 70-
იანი წლებიდან. აქვე აღვნიშნავთ, რომ 2020-22 წლის პანდემიის დროს სატელევიზიო 
ეთერი ბევრმა ქვეყანამ გამოიყენა განსაკუთრებით მოსწავლეთა იმ აუდიტორიის 
ჩასართავად, ვისაც შეზღუდული წვდომა ჰქონდა საინფორმაციო ტექნოლოგიებთან და 
ინტერნეტთან. ტელე-გაკვეთილები ერთ-ერთი დამატებითი რესურსი იყო ამ  დროს 
სკოლებისთვის.  
დისტანციური სწავლების აღწერილი ფორმები დღესაც აგრძელებს არსებობას, თუმცა 
მე-20 საუკუნის ბოლოდან ციფრული ტექნოლოგიების და ინტერნეტის 
დემოკრატიზაციამ რევოლუცია მოახდინა ყველა სფეროში, მათ შორის განათლებაში. 
ციფრული სასწავლო რესურსები და ონლაინ კურსები სულ უფრო ხელმისაწვდომი 
გახდა მთელ მსოფლიოში (Moore & Kearsley, 2011), რამაც უფრო მეტად შეუწყო ხელი 
ზოგიერთ ქვეყანაში დისტანციური სწავლების ინტეგრაციას ფორმალური განათლების 
სისტემის სხვადასხვა საფეხურზე.  
მაგალითად, ფლორიდის ვირტუალური სკოლა (FLVS) არის სრულად აკრედიტებული 
სასწავლო დაწესებულება, რომელიც ინტერნეტით ემსახურება მოსწავლეებს არა 
მხოლოდ ამერიკის შეერთებულ შტატებში, არამედ მთელ მსოფლიოში. იგი 1997 წელს 
დაარსდა. მისი 2000-ზე მეტი მასწავლებელი 190 კურსს უძღვება და დღემდე 5 
მილიონამდე მოსწავლეს მისცა ხარისხიანი და ხელმისაწვდომი განათლების 
შესაძლებლობა.  
21-ე საუკუნის პირველი ორი დეკადა ხასიათდებოდა საგანმანათლებლო 
ტექნოლოგიების და ციფრული რესურსების სწრაფი განვითარებით, რამაც განაპირობა 
კიდეც 2020-22 წლების პანდემიისთვის საგანმანათლებლო ინფრასტრუქტურის მეტ-
ნაკლები მზაობა.  
თავად პანდემიამ შექმნა უპრეცენდენტო პირობები დისტანციური სწავლებისთვის. 
მსოფლიოს მასშტაბით მთლიანი საგანმანათლებო სისტემები გადავიდნენ ონლაინ 
სწავლებაზე. თუმცა ეს დაუგეგმავი, იძულებითი მოვლენა იყო და, მიუხედავად 
სკოლების მიერ ონლაინ საკომუნიკაციო ტექნოლოგიების სწრაფი ათვისებისა, 
უამრავი გამოწვევა შექმნა, როგორც წვდომის, ისე, პროფესიული მზაობის 
თვალსაზრისით.  
პანდემიის დასრულების შემდეგ განსაკუთრებით მნიშვნელოვანია დაგროვებული 
გამოცდილების, მანამდე არსებული მიღწევების და საგანმანათლებლო კვლევების 

საფუძველზე დისტანციური სწავლების ფორმების სისტემურ იმპლემენტაციაზე 
დისკუსია და ქმედითი ნაბიჯები.  
1970-იანი წლებიდან დისტანციური სწავლა-სწავლება განათლების მეცნიერების 
განსაკუთრებულ ფოკუსში მოექცა. დღეისათვის მასწავლებლებისთვის, კურსის 
დიზაინერების თუ პოლიტიკის შემმუშავებლებისთვის მრავალი სასარგებლო კვლევა, 
თეორიული ჩარჩო, მეთოდოლოგია, აღწერილი პრაქტიკული გამოცდილება და 
ინსტრუქცია, სასწავლო რესურსი და ტექნოლოგია არსებობს დისტანციური სწავლების 
სისტემური დანერგვისთვის. ზოგიერთ მათგანს ჩვენს კურსშიც შევეხებით და 
სათანადო ლიტერატურასაც მიგითითებთ.  
ისტორია გვიჩვენებს დისტანციური განათლების მდგრადობასა და ადაპტირების 
უნარს. უახლესი ტექნოლოგიების, მათ შორის, სწავლის მართვის და შეფასების 
სისტემების, ხელოვნურ ინტელექტზე დაფუძნებული ინსტრუმენტების, 
თანამშრომლობითი და საავტორო პლატფორმების განვითარება მომავალშიც ხელს 
შეუწყობს მნიშვნელოვან ცვლილებებს.   
გვჯერა, რომ ამგვარი ფართო ისტორიული კონტექსტის დანახვა მასწავლებლებსაც 
შემატებს გაბედულებას, ატარონ ექსპერიმენტები და სხვადასხვა ტექნოლოგიისა და 
მეთოდოლოგიის გამოყენებით დაგეგმონ სასწავლო პროცესი.  
 
  

დავალება: რეფლექსია დისტანციური განათლების ისტორიულ კონტექსტსა და 
მომავალზე 

1. როგორ ცვლის დისტანციური განათლების ისტორიის შესახებ ინფორმაციის მიღება 
თქვენს აღქმას დისტანციური სწავლების არსებული პრაქტიკის შესახებ?   

2. თქვენი აზრით, რა არის მთავარი ფაქტორები, რამაც დისტანციური განათლების 
მასშტაბური გავრცელება გამოიწვია?  

3. თქვენი აზრით, როგორია დისტანციური განათლების მომავალი? რა 
მიმართულებით განვითარდება ის?  

1.2 დისტანციური სწავლების უპირატესობები 

რა უპირატესობები აქვს დისტანციური სწავლების დანერგვას 
ზოგადსაგანმანათლებლო სისტემაში? როგორია მოსწავლეების, მასწავლებლების, 
მშობლების, სკოლის ლიდერების და სახელმწიფოს, თავად სისტემის პერსპექტივა?   
მოსწავლეების პერსპექტივით დისტანციური სწავლა უზრუნველყოფს მეტ 
მოქნილობას, რაც, სწორი დაგეგმვის პირობებში, საშუალებას აძლევს მათ 
დააბალანსონ სწავლის პროცესი და სხვა არასასკოლო აქტივობები (ანდერსონი, 2008). 
ანიჭებს წვდომას ისეთ საგანმანათლებლო შესაძლებლობებზე, რომლებიც შეიძლება 
ფიზიკურად მიუწვდომელი იყოს მათთვის გეოგრაფიული თუ სხვა ეკონომიკურ-
სოციალური ფაქტორების გამო; ხსნის კარს ახალი გამოცდილებების, ცოდნისა და 
ურთიერთობებისკენ (Moore & Kearsley, 2011).   
მასწავლებლებს ონლაინ სწავლება საშუალებას აძლევს, მისწვდნენ უფრო ფართო 
აუდიტორიას და გავლენა მოახდინონ მეტი ადამიანის ცხოვრებაზე (Moore & Kearsley, 
2011). ციფრული ტექნოლოგიები მათ სთავაზობს სწავლების მრავალფეროვანი 
მეთოდებისა და ინსტრუმენტების გამოყენების შესაძლებლობას, რაც, თავის მხრივ, 
ხელს უწყობს ინოვაციას საკლასო გარემოში (ანდერსონი, 2008).   
დროის, ვირტუალური სივრცის და აქტივობების მოქნილობა მოსწავლეების 
ინდივიდუალურ, მათ შორის, სპეციალურ საჭიროებებზე მორგებას და შედეგად 
პერსონალიზებული სასწავლო გამოცდილებების შექმნის შესაძლებლობას აძლევს 
მასწავლებელს.  
რაც შეეხება მშობლებს, გარდა იმისა, რომ მათ ეძლევათ მეტი არჩევანი შვილის 
განათლებისთვის, რადგან აღარ არიან გეოგრაფიულად შეზღუდულები, დისტანციური 
სწავლა პრაქტიკული სიკეთეების მომტანიც არის. ისინი ზოგავენ ტრანსპორტირების 
და სხვა საყოფაცხოვრებო ხარჯებს, რაც მრავალი ოჯახისთვის განსაკუთრებით 
მნიშვნელოვანია (Moore & Kearsley, 2011).   
მიუხედავად იმისა, რომ ხშირად დისტანციურად, სახლიდან მოსწავლის ჩართვა 
მშობლებისთვის დროის და სივრცის ორგანიზების სირთულეებს შეიცავს, სწავლის 
მიმდინარეობა უფრო გამჭვირვალე ხდება. მშობელი ძალაუნებურად მეტად 
ინფორმირებულია სწავლის შინაარსსა და პროცესზე. ეს კი ხელს უწყობს მისი 
ჩართულობის ზრდას, რაც უკეთესი შედეგების მიღწევის ერთ-ერთი ფაქტორია 
(Dabbagh & Bannan-Ritland, 2005).  
სკოლის ლიდერებისთვის დისტანციური კურსების დანერგვა რესურსების უფრო 
ეფექტურად მართვას უზრუნველყოფს (Moore & Kearsley, 2011). ისინი შეძლებენ 
ადგილობრივი თემის უკეთ მხარდაჭერას, ამავე დროს, გაცილებით ფართო 
გეოგრაფიული სივრცის დაფარვას, პარტნიორული ქსელების გაფართოებას, ახალი 
რესურსების მოზიდვას და თავიანთი საგანმანთლებლო სერვისების 
გამრავალფეროვნებას როგორც ფორმალური, ისე არაფორმალური განათლების 
მიმართულებით.  
სახელმწიფო საგანმანათლებლო სისტემისთვის დისტანციური სწავლა 
ინკლუზიურობას, განათლების უფრო ხელმისაწვდომობას და რესურსების ეფექტურად 
გადანაწილებას, გეოგრაფიული და სოციალურ-ეკონომიკური შეზღუდვების დაძლევას 
გულისხმობს (Siemens, 2005); მნიშვნელოვანია, ასევე, განათლების სისტემის მუდმივი 
მზაობა კრიზისული სიტუაციებისადმი, რაც განსაკუთრებულ შემთხვევებში სასწავლო 
პროცესის ხარისხიან შენარჩუნებას და უწყვეტობას უზრუნველყოფს.  

განსაკუთრებით უნდა აღინიშნოს ონლაინ სწავლის როლი მოსწავლეებში 
კრიტიკულად მნიშვნელოვანი ფუნქციური უნარების განვითარებაში, რომლებიც 
ახალგაზრდებს დამოუკიდებელი ცხოვრებისთვის ამზადებს.  
ჯერ კიდევ 2006 წელს ამერიკაში მიჩიგანის შტატმა მიიღო კანონი, რომელიც ყველა 
უფროსკლასელს ავალდებულებდა მინიმუმ ერთი საგნის ონლაინ გავლას. შემდეგ მათ 
სხვა შტატებიც შეუერთდნენ. მთავარი მოტივი მოსწავლეების შემდგომი სწავლისთვის 
და რეალურ სამყაროში თვითრეალიზაციისთვის მომზადება იყო.  
ონლაინ სწავლა ხელს უწყობს მოსწავლეებში სწავლის სწავლის უნარის განვითარებას. 
მათ უწევთ პასუხისმგებლობა აიღონ თავიანთი სწავლის პროცესის და შედეგების 
გააზრებასა და საკუთარი დროის და სწავლის გზის დაგეგმვაზე, რაც მათ 
დამოუკიდებელ მსწავლელებად აყალიბებს.   
ის აძლიერებს ციფრულ წიგნიერებას, რადგან მოსწავლეებს უწევთ სხვადასხვა ონლაინ 
სისტემის, ინსტრუმენტისა და რესურსის გამოყენება და დამუშავება.   
მრავალფეროვანი მედიისა და მეთოდების გამოყენებით ონლაინ სწავლისას 
ფუნქციურ-კომპონენტური უნარების განვითარება მეტ შესაძლებლობას ქმნის 
მოსწავლემ მათი გააქტიურება უფრო ადვილად მოახერხოს სხვა სასწავლო თუ 
ცხოვრებისეულ სიტუაციებში, რადგან მათი ყოველდღიურობა და მომავალიც უკვე 
უპირობოდ დაკავშირებულია ჰიბრიდულ, ციფრულ-ფიზიკურ გარემოსთან. ონლაინ 
დისკუსიებში, ჯგუფურ პროექტებში მონაწილეობით ვითარდება ეფექტური და 
მულტიმოდალური კომუნიკაციის, თანამშრომლობის, კრიტიკული აზროვნების, 
პრობლემების გადაჭრის უნარები.  
შედეგად, მოსწავლეები მეტად აღჭურვილები ხდებიან მრავალფეროვან და ცვალებად 
გარემოსთან სწრაფი ადაპტირების და თვით-განვითარების უნარებით.  

1. 3 დისტანციური სწავლების გამოწვევები 

ამ ვიდეოში დისტანციური სწავლის რამდენიმე პოტენციურ რისკსა და გამოწვევას 
შევეხებით. როგორც ნებისმიერ საგანმანათლებლო მიდგომას, დისტანციურ 
სწავლასაც აქვს თავისი ისეთი მახასიათებლები, რაც განსაკუთრებულ ყურადღებას 
მოითხოვს უკეთესი სწავლის შედეგების უზრუნველსაყოფად (Moore & Kearsley, 2011).  
ერთ-ერთი მნიშვნელოვანი გამოწვევაა მოსწავლეებისთვის ძლიერი 
თვითდისციპლინის, დროის მართვის და სწავლის უნარების განვითარება. 
დისტანციური სწავლა ხშირად დამოუკიდებლად მუშაობას მოითხოვს ტრადიციული 
საკლასო გარემოს მხარდამჭერი ასპექტების გარეშე (გარრისონი, 2011). ზოგიერთ 
მოსწავლეს შეიძლება გაუჭირდეს ავტონომიის მაღალი ხარისხის პირობებში სწავლა 
და ამან სწავლის პროცესში ჩართულობის შემცირება გამოიწვიოს (Roblyer, 1999).  
დისტანციური სწავლისას პირისპირ ურთიერთობის არარსებობა შემაფერხებელ 
ფაქტორად შეიძლება იქცეს. ფიზიკურად ერთ სივრცეში ყოფნა, რა თქმა უნდა, მეტად 
ეხმარება მასწავლებლებსა და მოსწავლეებს შორის ურთიერთობების და ემოციური 
კავშირების გამყარებას, რაც ხელს უწყობს პოზიტიური სასწავლო გარემოს შექმნას 
(სვანი, 2003). ამ კავშირების არარსებობამ ონლაინ გარემოში შეიძლება გამოიწვიოს 
იზოლაციისა და გათიშვის განცდა, რაც პოტენციურად იმოქმედებს მოსწავლეების 
მოტივაციასა და აკადემიურ მოსწრებაზე (Moore & Kearsley, 2011).  
ამ კონტექსტში, დისტანციური სწავლა სპეციალური საჭიროებების ან სწავლის 
სირთულეების მქონე მოსწავლეებისთვის კიდევ უფრო დიდი გამოწვევა შეიძლება 
იყოს. ონლაინ სასწავლო გარემო ყოველთვის ვერ უზრუნველყოფს ამ მოსწავლეების 
მხარდაჭერას (Rose & Meyer, 2002). დისტანციური განათლების პროგრამების 
შემუშავებისას კურსების დიზაინერებს და მასწავლებლებს გადამწყვეტი როლი 
ენიჭებათ ყველა მოსწავლის უნიკალური საჭიროებების გათვალისწინებაში (Moore & 
Kearsley, 2011).  
ყოფით დონეზე, ტექნოლოგიურ ინფრასტრუქტურაზე, მოწყობილობებსა და 
საცხოვრებელ ადგილას მშვიდ ინდივიდუალურ გარემოზე ხელმისაწვდომობა 
განსაკუთრებით მნიშვნელოვანია და საბაზო პირობაა დისტანციური სწავლის 
დასანერგად.  
მიუხედავად ამ რისკებისა, დისტანციური განათლების პოპულარობა კვლავ იზრდება, 
მათ შორის საქართველოშიც. იზრდება განათლების სფეროში ჩართული 
სპეციალისტების კომპეტენციებიც და მიმღებლობაც. გამოწვევების 
იდენტიფიცირებით, აღიარებითა და პრობლემების გადაჭრაზე მუშაობით, ჩვენ 
შევძლებთ ყველა მოსწავლისთვის უფრო ინკლუზიური და დამხმარე ონლაინ სწავლის 
გამოცდილების შექმნას (ანდერსონი, 2008).  
  
  

დავალება:  რეფლექსია დისტანციური სწავლების უპირატესობებსა და 
გამოწვევებზე 

გაიხსენეთ თქვენი გამოცდილება პანდემიის დროს ონლაინ სწავლების (ან 
სწავლის),  გაააქტიურეთ ცოდნა, რაც უკვე გაქვთ დისტანციური განათლების 
შესახებ და ჩამოწერეთ, რას თვლით დისტანციური სწავლების ყველაზე 
მნიშვნელოვან უპირატესობად და რატომ? რას თვლით დისტანციური სწავლების 
ყველაზე მნიშვნელოვან გამოწვევად და რატომ? მოიყვანეთ მაგალითები. 

1. 4 დისტანციური სწავლების ფორმები: ონლაინ და შერეული, 

სინქრონული და ასინქრონული  

დისტანციური სწავლის მოდელების და ფორმების თვალსაზრისით ონლაინ 
განათლების ლანდშაფტი ძალიან მრავალფეროვანია. ონლაინ სწავლის მიდგომები 
მოსწავლეებისა და მასწავლებლების უნიკალური საჭიროებებისა და პრეფერენციების 
საპასუხოდ ვითარდებოდა და ისევ ვითარდება (Moore & Kearsley, 2011).  
სინქრონული და ასინქრონული სწავლება წარმოადგენს დისტანციური სწავლის ორ 
განსხვავებულ მიდგომას. სინქრონული სწავლება ხდება რეალურ დროში; 
მოსწავლეები და მასწავლებლები ერთდროულად, პირდაპირ არიან ჩართულები 
ვიდეოს, ჩატის ან სხვა ონლაინ ინსტრუმენტების საშუალებით სხვადასხვა ფიზიკური 
სივრციდან (ჰრასტინსკი, 2008). მეორე მხრივ, ასინქრონული სწავლისას ისინი 
ერთმანეთთან და სასწავლო მასალასთან სხვადასხვა დროს შედიან ინტერაქციაში. ეს 
საშუალებას აძლევს მოსწავლეებს მიიღონ კურსის მასალები და შეასრულონ 
დავალებები საკუთარი ტემპით (Simonson et al., 2011) მაშინ, როცა სინქრონულ რეჟიმში 
ისინი მიყვებიან საერთო ტემპს, თუმცა ამავე დროს ერთობლივი მუშაობის და 
დისკუსიის მეტი შესაძლებლობა აქვთ. სასკოლო განათლებაში ორივე მიდგომის 
გამოყენება სწავლის გამოცდილებას გაცილებით მრავალფეროვანს და ეფექტურს 
ხდის.  
სრულად ონლაინ სასწავლო კურსი სწავლის პროცესის მთლიანად ინტერნეტით 
განხორციელებას გულისხმობს ფიზიკური შეხვედრის გარეშე. ეს მოდელი 
მაქსიმალურად ზრდის მოქნილობას, ხელმისაწვდომობას და გეოგრაფიული 
შეზღუდვის დაძლევის შესაძლებლობას უზრუნველყოფს (Moore & Kearsley, 2011).  
სრულად ონლაინ სწავლის ერთ-ერთი ფორმაა თვით-მართვადი კურსი, როდესაც 
მოსწავლე სწავლის დროს საერთოდ არ შედის ინტერაქციაში მასწავლებელთან და 
კურსის დიზაინერის მიერ წინასწარ განსაზღვრული სტრუქტურისა და თავისუფლების 
ხარისხის გათვალისწინებით მიყვება პროცესს. ეს მიდგომა საშუალებას იძლევა, 
მოსწავლემ თავად შეარჩიოს ტემპი, თუმცა ამავე დროს მისგან მოითხოვს მეტ თვით-
ორგანიზებასა და მოტივაციას. (Moore & Kearsley, 2011)  
თვით-მართვადი კურსების გამოცდილებას ხშირად ფასილიტაციის კომპონენტიც 
ემატება, როდესაც მასწავლებელი გარკვეულ ასინქრონულ ინტერაქციაში შედის 
მოსწავლესთან, აკვირდება მისი სწავლის პროგრესს, აფასებს მის ნამუშევარს და 
აძლევს უკუკავშირს.  
შერეული სწავლა იყენებს ფიზიკური და ვირტუალური სამყაროს საუკეთესო 
შესაძლებლობებს და მათი გაერთიანებით უფრო სრულყოფილ საგანმანათლებლო 
გამოცდილებას ქმნის (Garrison & Vaughan, 2008). ამ დროს სწავლის პროცესის ნაწილი 
სკოლაში, ხოლო ნაწილი ონლაინ ხორციელდება. ამ მიდგომით ონლაინ სწავლის 
მოხერხებულობა და ინოვაციის შესაძლებლობები ერთიანდება ტრადიციული კლასის 
გარემოს სოციალურ და თანამშრომლობით ასპექტებთან უკეთესი სასწავლო 
შედეგების მისაღწევად (Bonk & Graham, 2006).  
გარდა ზოგადი მიდგომებისა, განსაკუთრებულ აღნიშვნას საჭიროებს ზოგიერთი 
ეფექტური მეთოდი, რომელთა გამოყენება შეიძლება როგორც სრულად ონლაინ, ისე 
შერეული სწავლის პირობებში.  
შებრუნებული სწავლება, იგივე შებრუნებული საკლასო ოთახი, ცვლის ტრადიციულ 
საგანმანათლებლო სტრუქტურას, და აქტიური სწავლის ეფექტური დანერგვის 
შესაძლებლობას იძლევა. მოსწავლის სასწავლო მასალასთან, კონტენტთან 

დამოუკიდებელი ინტერაქცია ერთიანდება სინქრონულ რეჟიმში პრაქტიკულ 
აქტივობებთან და დისკუსიებთან (Bishop & Verleger, 2013). რაც ხელს უწყობს აქტიურ 
სწავლას, შინაარსის ღრმა გააზრებას და უნარების გამომუშავებას (Abeysekera & 
Dawson, 2015).   
მიკროსწავლა გულისხმობს მოსწავლისთვის საგანმანათლებლო კონტენტის 
მიწოდებას მცირე, ფოკუსირებულ ელემენტებად. ეს მეთოდი განსაკუთრებით 
ეფექტურია სპეციფიკური უნარების განვითარებისთვის ან მიზანმიმართულად 
შერჩეული სასწავლო შედეგების მისაღწევად (Hug, 2005).  
დისტანციური სწავლის სხვადასხვა მიდგომების, მოდელებისა და ფორმების 
გააზრებით და მათი კომბინაციით, მასწავლებლებს შეუძლიათ უკეთ მოარგონ 
თავიანთი კურსები მოსწავლეების უნიკალურ საჭიროებებსა და პრეფერენციებს, რაც 
უზრუნველყოფს უფრო მამოტივირებელ, მრავალფეროვან და ეფექტურ სწავლის 
გამოცდილებას.  
  
  
 

დავალება: რეფლექსია დისტანციური სწავლების ფორმებზე 

თქვენი ამჟამინდელი სასწავლო პრაქტიკის კონტექსტში დისტანციური 
სწავლების რომელი ფორმა იქნება ყველაზე ეფექტური და რატომ? 

1. 5 დისტანციური კურსის დიზაინის პროცესი 

ჩვენი კურსი წარმოადგენს ერთგვარ საგზაო რუკას დისტანციური კურსების დიზაინის 
პროცესში ეფექტური და საინტერესო ონლაინ სწავლის გამოცდილების შესაქმნელად. 
თანმიმდევრული დაგეგმვა, კურსის დიზაინისადმი სისტემური მიდგომა სწავლის 
უკეთეს შედეგებს უზრუნველყოფს (Moore & Kearsley, 2011).  
პირველ რიგში, მკაფიო სასწავლო მიზნების, თემების და ძირითადი რესურსების განსაზღვრაა 
საჭირო. ამისთვის თქვენი პირველადი რესურსი ეროვნული სასწავლო გეგმაა. ნათლად 
ჩამოყალიბებული სასწავლო მიზნები საუკეთესო სასწავლო გამოცდილების შექმნის 
წინაპირობაა (ანდერსონი, 2008).    
აირჩიეთ თქვენი კურსისთვის ყველაზე შესაფერისი სწავლების მეთოდები. 
გაითვალისწინეთ თქვენი მოსწავლეების უნიკალური საჭიროებები და 
თავისებურებები, (მორისონი, 2013). შეარჩიეთ მიდგომები და სტრატეგიები, 
რომლებსაც გამოიყენებთ მოსწავლეების აქტიური სწავლის პროცესში ჩასართავად.  
შეიმუშავეთ შეფასების სტრატეგია მოსწავლეთა პროგრესისა და წარმატების 
გასაზომად. შეარჩიეთ შეფასების ინსტრუმენტები, რომლებიც შეესაბამება თქვენი 
კურსის მიზნებს და უზრუნველყოფს სტუდენტებისთვის მნიშვნელოვანი უკუკავშირის 
მიცემას (Palloff & Pratt, 2009).  
აირჩიეთ დამხმარე სასწავლო რესურსები და ინსტრუმენტები, რომლებიც მხარს 
უჭერენ თქვენი კურსის სასწავლო მიზნების მიღწევას, მეთოდოლოგიის დანერგვას და 
ეფექტური შეფასების განხორციელებას. მოამზადეთ მასალები სხვადასხვა წყაროდან, 
როგორიცაა სახელმძღვანელოები, სტატიები, ვიდეოები, ინტერაქტიული 
სიმულაციები და სხვა. დარწმუნდით, რომ არჩეული რესურსები ხელმისაწვდომი, 
მიმზიდველი და შესაბამისია თქვენი მოსწავლეებისთვის (Simonson et al., 2011).  
ბოლოს, შექმენით ვირტუალური სასწავლო გარემო, რომელიც ხელს შეუწყობს კლასის 
ერთიანობის განცდას, თანამშრომლობასა და მათ ჩართულობას (სვანი, 2003). 
გამოიყენეთ ეს სივრცე მოსწავლეების ერთმანეთთან, მასწავლებელთან და 
მასალასთან ინტერაქციისთვის (გარრისონი, 2011).  
ჩვენი კურსი დაგეხმარებათ ამ პროცესის გავლაში და საბოლოო ჯამში დისტანციური 
ონლაინ კურსის შექმნაში.  

 

 

 
 

დავალება: რეფლექსია დისტანციური ონლაინ და შერეული კურსის დიზაინის 
პროცესზე 

თქვენი პედაგოგიური გამოცდილებიდან გამომდინარე (იგულისხმება, 
როგორც ონლაინ, ისე ტრადიციული საკლასო პრაქტიკა) რას 
გაითვალისწინებდით დისტანციური (ონლაინ და შერეული) სწავლების 
კურსის დაგეგმვისა და შემუშავებისას? 

მეორე თავი. დისტანციური ონლაინ 
კურსის/საგნის სწავლა-სწავლების 

მიზნები და შედეგები 

2.1 მოდულის შესავალი 

დისტანციური ონლაინ კურსის დაგეგმვა ოთხ ძირითად კომპონენტს მოიცავს. ესენია: სწავლის  

მიზნები,  რესურსები,   მეთოდები და   შეფასება.  

სწავლის მიზნები პასუხობს შეკითხვას -  „რატომ / რისთვის ვასწავლი?".  

მიზნებს კურიკულუმის ტიპის პროგრამაზე მუშაობისას გადამწყვეტი მნიშვნელობა აქვს. მათი 

გააზრება და განსაზღვრა სწავლა-სწავლების დაგეგმვის პირველივე ეტაპზე ხდება. 

სწავლის პროცესი მოსწავლის გამოცდილების გზაა, საწყისი წერტილიდან სამიზნე 

წერტილამდე. საწყის წერტილში მას უკვე აქვს გარკვეული გამოცდილება, ცოდნა და უნარები, 

ხედვა და დამოკიდებულებები, ღირებულებები და წარმოდგენები. სამიზნე წერტილი კი 

წარმოადგენს იმ საორიენტაციო ცოდნასა და უნარებს, ხედვას და დამოკიდებულებებს, 

ღირებულებებსა და წარმოდგენებს, რომლებიც მოსწავლეს გზის გავლის შედეგად უნდა 

ჰქონდეს. სწორედ ამ სამიზნე წერტილის მისაღწევად განისაზღვრება და მუშავდება 

კონკრეტული თემები და საკითხები, იქმნება აუცილებელი სასწავლო რესურსები, შეირჩევა 

მეთოდოლოგია; მასზე ორიენტირებით ხდება დისტანციური ონლაინ სასწავლო პროცესის 

სტრუქტურის შექმნა და გარემოს ორგანიზება, მოსწავლის განვითარებაზე მუდმივი 

დაკვირვება და შეფასება.  

 

განათლების სპეციალისტებს, პედაგოგებს, სხვადასხვა ტიპის თუ ფორმატის სწავლის 

მიზნების ჩამოყალიბებისას, როგორც წესი, არსებული ეროვნული ან/და საერთაშორისო 

სტანდარტების გათვალისწინება სჭირდებათ. სასკოლო საგნების სწავლა-სწავლების 

დაგეგმვის შემთხვევაში მთავარი სახელმძღვანელო ეროვნული სასწავლო გეგმაა, რომელშიც 

განსაზღვრულია სამივე საფეხურის დონეზე სწავლის გრძელვადიანი მიზნები საფეხურის 

შედეგებისა და სამიზნე ცნებების სახით.  

სწავლის გრძელვადიანი მიზნები საერთოა ყველა სკოლისთვის, მიზნების მიღწევის გზები კი, 

ანუ კურიკულუმი, თითოეულმა სკოლამ შეიძლება სრულიად უნიკალურად დაგეგმოს საკუთარი 

საჭიროებებიდან და შესაძლებლობებიდან გამომდინარე.  

მოდული განკუთვნილია სკოლის მასწავლებლებისთვის, რომლებიც სასკოლო სავალდებულო 

საგანს დისტანციურად, ონლაინ ასწავლიან და სპეციალისტებისთვის, რომლებიც 

სკოლებისთვის არჩევით დისტანციურ კურსებზე მუშაობენ. ასევე, პედაგოგებისთვის, 

რომლებიც „განათლების მეორე შესაძლებლობის“ ფარგლებში ინდივიდუალურ სასწავლო 

გეგმას ქმნიან და მოსწავლეებთან დისტანციურად, ონლაინ მუშაობას მოიაზრებენ. 

მოდულის გავლის შედეგად თქვენ შეძლებთ ეროვნული სასწავლო გეგმის მოთხოვნების 

შესაბამისად სწავლის მიზნების გააზრებას და განსაზღვრას თქვენი დისტანციური 

სავალდებულო საგნის, არჩევითი კურსის თუ ინდივიდუალური სასწავლო გეგმის 

შესამუშავებლად.  

ეროვნული სასწავლო გეგმის სავალდებულო მოთხოვნებთან და რეკომენდაციებთან ერთად 

თქვენ გაეცნობით ცნებების პედაგოგიკას, რაც მესამე თაობის ეროვნულ სასწავლო გეგმას 

უდევს საფუძვლად. 

მოდული დაგეგმილია იმგვარად, რომ საბოლოოდ თქვენი კურსის / საგნის სწავლის 

გრძელვადიანი მიზნები დამუშავებული და დოკუმენტის  სახით ჩამოყალიბებული გექნებათ. 

დავალება: რეფლექსია თქვენს წინა გამოცდილებაზე 

გაიხსენეთ, თქვენი საგნის, კურსის, ტრენინგის დაგეგმვის პროცესი და 
უპასუხეთ შეკითხვებს. კითხვარის მიზანი თვითრეფლექსიაა და არ არსებობს 
სწორი ან არასწორი პასუხები.  
სასწავლო გეგმის (კურიკულუმის, სილაბუსის) დამუშავების პროცესში რა 
ეტაპზე იწყებდით სწავლის შედეგების გააზრებას და განსაზღვრას? როგორი 
თანმიმდევრობით მუშაობდით? 
1. რასთან შესაბამისობაში ადგენდით სწავლის მიზნებს (მაგალითად, 
ეროვნული ან საერთაშორისო სტანდარტი, სკოლის ან საუნივერსიტეტო 
პროგრამის კურიკულუმი და ა.შ.)? 
2. როგორ ახდენდით სწავლის მიზნების ფორმულირებას? რა პრინციპებს, 
ინსტრუქციებს იყენებდით? 
3. თქვენი გამოცდილებით, სწავლის მიზნების განსაზღვრა უფრო მეტად 
ტექნიკური, ფორმალური პროცესი იყო, რომელსაც მოთხოვნებთან 
შესაბამისობის გამო აკეთებდით თუ შემოქმედებითი სამუშაო, რომელიც 
რეალურად ცვლიდა და განსაზღვრავდა თქვენი კურსის შინაარსს? 
4. რა იყო ყველაზე რთული სწავლის მიზნების განსაზღვრის პროცესში? რა 
იყო ყველაზე ადვილი? 

2.2 სწავლის გრძელვადიანი მიზნები 

სწავლის მიზნების განსაზღვრა  კრიტიკულად მნიშვნელოვანია დისტანციური ონლაინ 

კურსების შექმნისას და ამიტომ მასზე განსაკუთრებულ ყურადღებას გავამახვილებთ. 

ეროვნულ სასწავლო გეგმაში სწავლის მიზნები განსაზღვრულია თითოეული საგნისთვის არა 

კონკრეტული სასწავლო წლის, არამედ საფეხურების მიხედვით. 

 
 

გრძელვადიანი მიზნები ზოგადი სავალდებულო ორიენტირებია, რომლის მისაღწევად 

თითოეული სკოლა გეგმავს საგნის სასკოლო კურიკულუმს საკუთარი საჭიროებებიდან და 

შესაძლებლობებიდან გამომდინარე. კურიკულუმი პასუხობს შეკითხვას - „რას აკეთებს სკოლა 

საიმისოდ, რათა მოსწავლეს ეროვნული სასწავლო გეგმის გრძელვადიანი მიზნების მიღწევაში 

დაეხმაროს?“  

 

 



15 

გრძელვადიანი მიზნები ეროვნულ სასწავლო გეგმაში ჩამოყალიბებულია სამიზნე ცნებებისა 

და საფეხურის შედეგების სახით.  

საფეხურის შედეგი განსაზღვრავს, რა უნდა შეეძლოს მოსწავლეს საფეხურის ბოლოს,   

სამიზნე ცნებების სახით კი განსაზღვრულია ცოდნის ის სტრუქტურა, რომელიც მოსწავლეს 

საგნის ფარგლებში უნდა განუვითარდეს. 

2.3 სამიზნე ცნება 

გრძელვადიანი მიზნები ეროვნულ სასწავლო გეგმაში ჩამოყალიბებულია სამიზნე ცნებებისა 

და საფეხურის შედეგების სახით. საფეხურის შედეგი განსაზღვრავს რა უნდა შეეძლოს 

მოსწავლეს საფეხურის ბოლოს, სამიზნე ცნებების სახით კი განსაზღვრულია ცოდნის ის 

სტრუქტურა, რომელიც მოსწავლეს საგნის ფარგლებში უნდა განუვითარდეს. 

 

რას ნიშნავს სამიზნე ცნება? 

ნებისმიერი დარგი, დისციპლინა, აერთიანებს უზარმაზარ ცოდნას, ინფორმაციას რომელიც 

მოითხოვს გარკვეული პრინციპით კატეგორიზაციას, კლასიფიკაციას, ორგანიზებას. დარგის 

კონცეპტუალური, აბსტრაქტული სტრუქტურა გვეხმარება ფაქტობრივი ინფორმაციისა და 

ცოდნის დახარისხებასა და დამუშავებაში. მაგალითად, ისტორიის დარგის შემთხვევაში, 

რომელია ის მთავარი ცნებები, რომლებიც ნებისმიერი პერიოდის ან ქვეყნის ისტორიის 

შესწავლის,  კვლევის თუ აღწერისას გვჭირდება? რომელია ის ცნებები, რომლის გარეშეც 

ისტორია, როგორც დარგი, წარმოუდგენელია? 

ისტორიის დარგში ასეთი ცნებებია: ისტორიული წყარო, დრო, სივრცე, საზოგადოება, 

ძალაუფლება, ისტორიული მოვლენა. 

ეს ზოგადი დარგობრივი ცნებები რელევანტურია ნებისმიერი თემისთვის, იქნება ეს ქვის ხანა, 

თუ თანამედროვე მსოფლიო. 

ფიზიკის შემთხვევაში, დარგობრივი ზოგადი ცნებებია: მატერია, ენერგია, ძალა და ფიზიკური 

პროცესი და ისინი რელევანტურია ფიზიკის დარგის თემებისთვის, იქნება ეს ნივთიერების 

აგებულება და მისი ფიზიკური თვისებები თუ სტატისტიკა და დინამიკა. 

ცნება, მოცემულ კონტექსტში, დარგის შინაარსის კლასიფიკაციისას ყველაზე ზედა 

კატეგორიაა და, თავის მხრივ, აერთიანებს ქვეკატეგორიებს ანუ ზოგად და კერძო ქვეცნებებს. 

ქვეცნებებს კი შეესაბამება კონკრეტულ თემებთან დაკავშირებული ქვესაკითხები.

მაგალითად, ცნება ისტორიული წყარო აერთიანებს ქვეცნებებს: არქეოლოგიური ძეგლი და 

არტეფაქტი, ეპიგრაფიკული მასალა, ისტორიული თხზულება (მატიანე, ქრონიკა), 

სამართლებრივი დოკუმენტი, ლიტერატურული ნაწარმოები, მემუარი და ეპისტოლარული 

მემკვიდრეობა, აუდიო-ფოტო-ფონო მასალა და ა.შ. 

 

 

თითოეულ ქვეცნებას უკავშირდება ქვესაკითხების დიდი სიმრავლე.  

მაგალითად: 

ქვესაკითხებია: დმანისში აღმოჩენილ ჰომინინთა თავის ქალებისა და ყბის ძვლები (ზეზვა და 

მზია), ტუტანხამონის აკლდამა, რომაული ქალაქი პომპეი, ძალისის ანტიკური მოზაიკა და 

უამრავი სხვა რამ. ეს ქვესაკითხები უკავშირდება ქვეცნებას არქეოლოგიური ძეგლი და 

არტეფაქტი.  

ასევე, ქვესაკითხებია: რუის-ურბნისის ძეგლისწერა (1103/4), მონობის გაუქმების აქტი (აშშ, 

1833), გეორგიევსკის ტრაქტატი (1783), საქართველოს კონსტიტუცია (1921), ადამიანის 

უფლებათა საყოველთაო დეკლარაცია (გაერო, 1948) და სხვა მრავალი. ეს ქვესაკითხები 

უკავშირდება ქვეცნებას სამართლებრივი დოკუმენტი. 

ეროვნული სასწავლო გეგმის მიხედვით, საგნის სწავლა-სწავლება უნდა ემსახურებოდეს 

სამიზნე ცნებების სიღრმისეულ გააზრებას. ქვეცნებები აზუსტებს და აკონკრეტებს სამიზნე 

ცნებას. კონკრეტული ქვესაკითხების დამუშავებას კი მიჰყავს მოსწავლე სამიზნე ცნების 

გააზრებამდე. სამიზნე ცნების გააზრება გულისხმობს მასთან მიმართებაში მთელი რიგი 

განზოგადებებს, ხედვის, ღირებულების, დამოკიდებულების გათავისებას, ანუ მკვიდრი 

წარმოდგენების ჩამოყალიბებას.  

სამიზნე ცნების მკვიდრი წარმოდგენები აზუსტებს, რა უნდა ჰქონდეს გაცნობიერებული 

მოსწავლეს ცნებასთან მიმართებით საფეხურის ბოლოს.  

მკვიდრ წარმოდგენას დებულების ფორმა აქვს და ერთგვარად შემოფარგლავს ცნების 

მოცულობას. მაგალითად, ცნება „ისტორიულ წყაროსთან“ მიმართებით მოსწავლეს 

გაცნობიერებული უნდა ჰქონდეს, რომ: 

1. ინფორმაციას წარსულის შესახებ ისტორიკოსები წყაროებიდან იღებენ. 

2. წარსულის შესწავლისას ისტორიკოსები სხვადასხვა ტიპის წყაროებს (ნივთიერი, 

ეთნოგრაფიული, წერილობითი, ლინგვისტური, კინო-ფოტო-ფონოდოკუმენტები) 

ეყრდნობიან. 

3. ყველა წყარო ერთნაირად სანდო არ არის.  

4. წყაროებიდან მოპოვებული ინფორმაცია არაერთმნიშვნელოვანია, ამიტომ მათი 

ინტერპრეტაცია ისტორიკოსებს შორის დისკუსიის საგანია.  

ცნებებისა და ქვეცნებების, საკითხებისა და ქვესაკითხების, მკვიდრი წარმოდგენების 

მთლიანობის უკეთ გასააზრებლად განვიხილოთ ერთი მაგალითი.  

ისტორიის მასწავლებელმა აირჩია ქვესაკითხი „მე-11-13 საუკუნეებში ქართველი მეფეებისა და 

ლათინი ჯვაროსნების პოლიტიკური ურთიერთობა“, რომელიც მიემართება სამიზნე ცნებას 

„ისტორიული მოვლენა / პროცესი“. ეს იმას ნიშნავს, რომ ამ ქვესაკითხის დამუშავებას 

მოსწავლეები მიჰყავს ისტორიული პროცესის ცნების გააზრებამდე. 

ამ ქვესაკითხის დამუშავების შედეგად მოსწავლეები გააცნობიერებენ, რომ: 

1. ისტორიული მოვლენის შესაფასებლად, აუცილებელია თანადროული ისტორიული 

კონტექსტის გააზრება. 

2. ამა თუ იმ ისტორიულ მოვლენასა და პროცესზე შეიძლება არსებობდეს სრულიად 

განსხვავებული მეცნიერული მოსაზრებები, რომელთა კრიტიკული განხილვა, 

აუცილებელია ისტორიული მოვლენის გასააზრებლად. 

3. ერთმანეთისგან განასხვავებენ უფრო ლოკალურ და უფრო გლობალურ მოვლენებს.  

4. ამა თუ იმ ფაქტის ნამდვილობის სურვილი და დამტკიცებისკენ მისწრაფება შესაძლოა 

არ იყოს ობიექტური ისტორიული რეალობის შესაბამისი. 

5. საჭიროა არა მხოლოდ ქართული, არამედ უცხოური წყაროების კრიტიკული 

დამუშავება, რათა ამა თუ იმ მოვლენის ობიექტური აღწერა მივიღოთ. 

ამ მაგალითში მასწავლებელი ორიენტირებულია სამიზნე ცნების სიღრმისეულ გააზრებაზე და 

მიზნად ისახავს მოსწავლეებისთვის არა უბრალოდ ფაქტების ან ინფორმაციას მიწოდებას, 

არამედ ამ ფაქტებისა და ინფორმაციის საფუძველზე მათ განზოგადებებამდე მიყვანას, 

ხედვებისა და დამოკიდებულებების ანუ მკვირი წარმოდგენების ჩამოყალიბებას.  

2.4 თემა, საკითხი, ქვესაკითხი 

დისტანციური ონლაინ კურსის შინაარსზე მუშაობისას უმთავრესი ორიენტირი გრძელვადიანი 

მიზნებია. ეს იმას ნიშნავს, რომ ყველა საკითხს, რომელსაც მასწავლებელი აარჩევს და 

რომელიც სწავლის პროცესში დამუშავდება, მოსწავლეები სწავლის გრძელვადიანი 

მიზნებისკენ უნდა მიჰყავდეს. 

საგნის შინაარსობრივი სტრუქტურა შედგება შემდეგი ერთეულებისგან: თემა, ქვეთემა, 

საკითხი და ქვესაკითხი. 

თემა არის ყველაზე მსხვილი შინაარსობრივი ერთეული, რომელზე მუშაობაც დროის 

ხანგრძლივ მონაკვეთში, მაგალითად, 2-3 თვის განმავლობაში გრძელდება. 

თემა აერთიანებს ქვეთემებს და საკითხებს, რომლებიც, თავის მხრივ, ქვესაკითხებს 

მოიცავს. ქვესაკითხი ყველაზე მცირე შინაარსობრივი ერთეულია. 

თემა ორიენტირებულია შესაბამისი საფეხურის და საგნის სწავლის  ყველა მიზანზე. 

ამგვარად, თემის ფარგლებში ყველა სამიზნე ცნება და საფეხურის შედეგი სპირალურად 

მუშავდება. 

საკითხი შეიძლება რამდენიმე ცნებაზე იყოს ორიენტირებული. შესაბამისად, საკითხის 

შესწავლისას შესაძლოა რამდენიმე სამიზნე ცნებაც დამუშავდეს. 

ქვესაკითხი კი მხოლოდ ერთ სამიზნე ცნებაზეა მიმართული. 

თემები ან თემატური ბლოკები ყველა საფეხურის საგნობრივ სტანდარტებში 

სავალდებულოდაა განსაზღვრული. 

 

საკითხებს კი თავად სკოლა ირჩევს საგნის კურიკულუმზე მუშაობის დროს. საკითხის 

ფარგლებში ქვესაკითხებსაც მასწავლებელი აზუსტებს. 

განვიხილოთ საგნის ან კურსის შინაარსის სტრუქტურა ისტორიის მაგალითზე. 

ისტორიის საგანში, ეროვნული სასწავლო გეგმით საშუალო საფეხურზე განსაზღვრულია 

შემდეგი სავალდებულო თემები. 

მე-10 კლასისთვის -  პრეისტორია და ძველი აღმოსავლეთი, ანტიკური ხანა, გვიანანტიკური 

ხანა და ადრეული შუასაუკუნეები. მე-11 კლასისთვის -შუა საუკუნეები, გვიანი შუა საუკუნეები 

და ადრეული ახალი დრო. და ა.შ. 

თითოეული თემის ფარგლებში სკოლას და მასწავლებელს შეუძლია გამოკვეთოს ბევრი 

საკითხი, რომელიც თავის მხრივ ქვესაკითხების დიდ მრავალფეროვნებას მოიცავს. 

მაგალითად, მე-10 კლასისთვის ერთ-ერთი სავალდებულო თემის „ანტიკური ხანის“ 

ფარგლებში შესაძლებელია გამოიკვეთოს შემდეგი საკითხები: 

ძველი საბერძნეთი ანტიკური სამყაროს ცენტრში, ბერძნული სამყაროს კრიზისი და 

ალექსანდრეს მსოფლიო იმპერიის შექმნა, რომაული რესპუბლიკა და მსოფლიო იმპერიის 

შექმნა, რესპუბლიკის დასასრული და იმპერიული ერთმმართველობის დამყარება და ა.შ.  

გახსოვდეთ, რომ თემის შინაარსობრივ სტრუქტურას ყველა სკოლა თავად ირჩევს და ადგენს. 

ამიტომ, ხაზგასმით აღვნიშნავთ, რომ მოცემული ნიმუში „ანტიკური ხანის“ თემის 

შინაარსობრივი სტრუქტურის ერთ-ერთი შესაძლო ვარიანტია. 

თითოეული საკითხის შესასწავლად საჭიროა სხვადასხვა ტიპის ცოდნის განვითარება. 

მაგალითად, საკითხის „ძველი საბერძნეთი ანტიკური სამყაროს ცენტრში“ დასამუშავებლად 

საჭიროა ისეთი ქვესაკითხების დამუშავება, რომლებიც ხელს შეუწყობს სამიზნე ცნებების 

სიღრმისეულ გააზრებას.  

 

 

 

ასეთი ქვესაკითხები შეიძლება იყოს: ატიკის ოლქი, ელინი და ბარბაროსი, ათენური 

დემოკრატია, სპარტული ოლიგარქია, ათენის პოლისი, სპარტის პოლისი, ოლიმპიური 

რელიგია, ელინისტური ხანა, პლუტარქეს „პარალელული ბიოგრაფიები“, დემოკრატიის 

ფუძემდებელი სოლონი და ა.შ.  

თითოეული ქვესაკითხი, ერთი მხრივ, უკავშირდება, მაგალითად, საკითხს „საბერძნეთი 

ანტიკური სამყაროს ცენტრში“ და ერთ სამიზნე ცნებაზე გადის. 

სამიზნე ცნებაზე წყარო ორიენტირებულია პლუტარქეს „პარალელური ბიოგრაფიები”, 

ათენისა და სპარტის პოლისების დამუშავებით მოსწავლეები საზოგადოების სამიზნე ცნებას 

გაიაზრებენ, ათენური დემოკრატია და სპარტული ოლიგარქია მათ  ძალაუფლების ცნებისკენ 

წაიყვანს და ა.შ. 

 

 

 ეროვნული სასწავლო გეგმის გზამკვლევის მიხედვით: 

● არ არის აუცილებელი ყველა საკითხის სწავლებისას ყველა ქვეცნება დამუშავდეს, 

მასწავლებელს შეუძლია, თავად გადაწყვიტოს, რომელი საკითხს რომელი ქვეცნების 

გასააქტიურებლად / სამიზნე ცნების დასამუშავებლად გამოიყენებს. 

● ქვესაკითხი და საკითხი არ უნდა აგვერიოს ქვეცნებაში. ქვეცნება საკითხით 

კონკრეტდება თემის ფარგლებში. მაგალითად, ქვეცნება „ისტორიული თხზულება“ - 

თემაში „ანტიკური ხანა“ კონკრეტდება კონკრეტული ქვესაკითხით - პლუტარქეს 

„პარალელური ბიოგრაფიები“. 

2.5 კომპლექსური დავალება 

კომპლექსურ დავალებაზე საუბრისას საჭიროა სამ საბაზისო შეკითხვას გავცეთ პასუხი: 

1. რა არის კომპლექსური დავალება და როგორ უკავშირდება ის სასწავლო პროცესს? 

2. როგორია კომპლექსური დავალების შემუშავების პროცესი და სტრუქტურა? 

3. და ბოლოს, რას გულისხმობს კომპლექსურ დავალებაზე მუშაობის პროცესი? 

რა არის კომპლექსური დავალება და როგორ უკავშირდება ის სასწავლო პროცესს? 

მესამე თაობის ეროვნული სასწავლო გეგმის მიხედვით, 

კომპლექსური დავალება წარმოადგენს მოსწავლის შემეცნებით-შემოქმედებით 

პროდუქტს, რომლის შესრულება მოითხოვს სხვადასხვა ცოდნის ინტეგრირებულად 

გამოყენებას ფუნქციურ კონტექსტებში. 

კომპლექსურ დავალებაზე მუშაობის დროს მოსწავლე აერთიანებს სხვადასხვა ტიპის ცოდნას, 

უკავშირებს მისთვის ნაცნობ ცხოვრებისეულ კონტექსტს და ქმნის კონკრეტულ პროდუქტს, 

რომელსაც აუდიტორიის წინაშე წარადგენს.  

კომპლექსური დავალება დარგობრივი სამიზნე ცნების სიღრმისეული გააზრების პირობებს 

ქმნის, საშუალებას აძლევს მოსწავლეს აკეთოს და ამგვარად აქტიურად ისწავლოს, 

სხვადასხვა ცოდნა და უნარი თანადროულად, ურთიერთდაკავშირებულად გამოიყენოს. 

კომპლექსური დავალების კონტექსტი უკავშირდება მოსწავლის ცხოვრებას და ზრდის მის 

მოტივაციას, ავითარებს დარგობრივ უნარებს, ახდენს მისი ფუნქციური უნარების 

გააქტიურებას და, საბოლოო ჯამში, მას მომავალი ცხოვრებისთვის ამზადებს.  

კომპლექსური დავალება გრძელვადიან სასწავლო მიზნებზეა ორიენტირებული, 

მოსწავლისთვის კონკრეტული სამიზნე ცნების ან ცნებების სიღრმისეულ გააზრებას და 

მათთან დაკავშირებულ მკვიდრი წარმოდგენების ჩამოყალიბებას ისახავს მიზნად.  

კომპლექსური დავალება სასწავლო პროცესის ერთი მონაკვეთის შემაჯამებელი დავალება კი 

არაა, არამედ თავად ეს მონაკვეთია. არ უნდა დაგვავიწყდეს, რომ პროცესი ისევე 

მნიშვნელოვანია, როგორც საბოლოო შედეგი. ან უფრო მნიშვნელოვანიც კი. 

 

 

სასწავლო პროცესი კომპლექსური დავალებების ერთობლიობაა, ერთი კომპლექსური 

დავალებიდან მეორისკენ სვლა. კომპლექსური დავალება თავისთავად არის სასწავლო 

პროცესის სტრუქტურული ერთეული. შეიძლება ითქვას, რომ მთელი სასწავლო პროცესი ამ 

დავალებებისგან შედგება, ანუ კომპლექსურ დავალებებად იყოფა. ასე რომ, ყველა სასწავლო 

აქტივობა, საგაკვეთილო თუ საშინაო, კომპლექსური დავალების შესრულებას ემსახურება. 

 

 

 

 როგორია კომპლექსური დავალების შემუშავების პროცესი და სტრუქტურა? 

ეროვნული სასწავლო გეგმის გზამკვლევის მიხედვით, კომპლექსურ დავალებაზე მუშაობისას 

მასწავლებელმა საჭიროა გაითვალისწინოს სამი მთავარი მოთხოვნა: 

1. განსაზღვროს კონკრეტული საკითხი და ქვესაკითხები, რომლებიც მუშავდება და 

დაუკავშიროს ისინი იმ საგნობრივ ცნებებს, რომელიც განსაზღვრულია ეროვნული 

სასწავლო გეგმით. 

მაგალითად, ისტორიის მასწავლებელმა მე-10 კლასის მოსწავლეების კომპლექსური 

დავალებისთვის შეარჩია საკითხი „ძველი საბერძნეთი ანტიკური სამყაროს ცენტრში”, 

კონკრეტულად კი ორი ქვესაკითხი: ათენური დემოკრატია და სპარტული ოლიგარქია. ორივე 

ორიენტირებულია ცნებისკენ  „ძალაუფლება“.   

კონკრეტული ქვესაკითხების შერჩევა მეტი ფოკუსირებისთვის არის საჭირო. ამ დროს 

მოსწავლეს მეტი შესაძლებლობა აქვს სიღრმისეულად იმუშაოს. მიუხედავად იმისა, რომ 

კონცენტრაცია ერთი ან რამდენიმე ქვესაკითხის გარშემოა, მას უწევს საკითხის ფარგლებში 

სხვა ცოდნის გამოყენებაც, ვთქვათ,  კონტექსტის გასააზრებლად, არგუმენტირებისთვის და 

ა.შ.  

საკითხის ფარგლებში ქვეცნებების სიმრავლე მასწავლებელისთვის ფართო არჩევანია. მას 

თავისუფლად შეუძლია გაითვალისწინოს მოსწავლეების შესაძლებლობები, საჭიროებები და 

ინტერესები. ანუ აირჩიოს ის, რასაც მოსწავლეების რეალურ ცხოვრებას დაუკავშირებს; რაც 

კონკრეტული საზოგადოებისთვის, თემისთვის ან ქვეყნისთვის, ან თუნდაც ასაკობრივი 

თავისებურებებიდან გამომდინარე, პიროვნულად აქტუალურია. 

2. განსაზღვროს კონკრეტული პროდუქტი, რომელიც უნდა შექმნას მოსწავლემ და 

დაადასტუროს ცოდნა ახალ მასალასთან ანუ ქვესაკითხებთან და საკითხთან 

მიმართებით; 

მაგალითად, ისტორიის მასწავლებელმა ჩამოყალიბა შემდეგი პირობა: „წარმოიდგინე, რომ 

ერთ-ერთი ძველი ბერძნული პოლისის მმართველის მრჩეველი ხარ. მმართველი რეფორმას 

გეგმავს და ვერ გადაუწყვეტია ათენის პოლისიის მმართველობის ფორმიდან აიღოს 

მაგალითი, თუ სპარტადან. დაწერე არგუმენტირებული მოხსენება, რომლითაც დაეხმარები 

მმართველს არჩევანში.”  

ამ მაგალითში კონტექსტად შერჩეულია პოლიტიკური მმართველობის  გარემო და მოსწავლე 

კონკრეტულად სტრატეგიული მრჩეველის როლშია. პროდუქტი კი მოხსენების სახით იქმნება. 

თუმცა მასწავლებელმა და მოსწავლეებმა შეიძლება ნებისმიერი სხვა კონტექსტი და 

პროდუქტის სხვა ფორმები შეარჩიონ. მაგალითად, შეიძლება მოსწავლე სხვა ქვეყნის ელჩად 

იქცეს, რომელიც ათენში მოგზაურობს და თავისი ქვეყნის მმართველისთვის ათენის 

პოლიტიკური სტუქტურის შესახებ ანგარიშს ამზადებს. ან შეიძლება ჟურნალისტია, რომელიც 

პოლიტიკურ რეპორტაჟს ამზადებს, ან დროში მოგზაური, რომელიც ათენის დემოკრატიის 

შესახებ სპარტელ მეგობარს წერილს უგზავნის. პროდუქტი შეიძლება იყოს პოსტერი, ვიდეო-

რგოლი, ბლოგი ან ბლოგპოსტი, პოდკასტი, საჯარო გამოსვლისთვის მომზადებული ტექსტი, 

მედია სიუჟეტი და ა.შ. ამ და სხვა საგნებისთვის მაკეტი, ბიზნეს-გეგმა, კომიქსი,  პიესა ან 

სცენარი და სხვა მრავალი. 

 

 

 

3. განსაზღვროს კრიტერიუმები, რომლებიც უკავშირდება სამიზნე ცნების მკვიდრ 

წარმოდგენებს. 

ისტორიის მასწავლებელმა მოცემულ კომპლექსურ დავალებაში კრიტერიუმები 

შემდეგნაირად განსაზღვრა: 

 მოხსენებაში ხაზგასმით წარმოაჩინე 

1. რამ განაპირობა ათენსა და სპარტაში განსხვავებული პოლიტიკური სტრუქტურების 

ჩამოყალიბება? 

2. ვინ განიხილებოდა ძალაუფლების წყაროდ ამ ორ პოლისში? 

3. რამდენად და როგორ ხდებოდა ხელისუფლების დანაწილება ათენსა და სპარტაში? 

4. როგორ მიმდინარეობდა ძალაუფლებისთვის ბრძოლა ათენისა და სპარტის 

საზოგადოებრივ ჯგუფებს შორის? 

მოსწავლის პროგრესზე დაკვირვებისას და განმავითარებელი შეფასების დროს 

მასწავლებელი ამ კრიტერიუმებს იყენებს.  

 კომპლექსური დავალების სტრუქტურა განხილულ მოთხოვნებს  ემთხვევა და ასე 

გამოიყურება: 

როგორც ხედავთ, მოცემულია შერჩეული საკითხი, ქვესაკითხები   და სამიზნე ცნებები , 

პირობა და პროდუქტი და შეფასების კრიტერიუმები.  

ამ მინიმალისტური ფორმით მასწავლებელს სასწავლო პროცესის დასაწყისშივე უნდა 

ჰქონდეს მომზადებული კომპლექსური დავალებების იდეები. თუმცა, რა თქმა უნდა, 

უშუალოდ განხორციელების პროცესში პირობაც შეიძლება დაზუსტდეს, პროდუქტიც 

შეიცვალოს და ა.შ. 

რას გულისხმობს კომპლექსურ დავალებაზე მუშაობის პროცესი? 

კომპექსური დავალება არის არა მხოლოდ დავალების პირობა, არამედ მთელი ის პროცესი, 

რომელიც ორიენტირებულია მის შესრულებაზე. მთელი ამ პროცესის განმავლობაში 

მოსწავლე ორიენტირებულია იმ საკვანძო შეკითხვის გააზრებაზე, რომელიც თან სდევს 

კომპლექსურ დავალებას. მაგალითად, ზემოთგანხილულ დავალებაში საკვანძო კითხვა 

იქნებოდა „რამდენად არის შესაძლებელი ვთქვათ, რომ ერთი პოლიტიკური სტრუქტურა 

უპირატესია მეორეზე?”. 

კომპლექსური დავალება მოსწავლეებს საკითხის დამუშავების დაწყებისთანავე ეძლევათ. 

ვთქვათ, თუ საკითხისთვის 6 გაკვეთილი აქვს მასწავლებელს განსაზღვრული, კომპლექსური 

დავალების პირობაზე მასწავლებლები და მოსწავლეები პირველივე გაკვეთილზე უნდა 

შეთანხმდნენ. შესაბამისად, 6-ვე გაკვეთილი კომპლექსური დავალების შესრულებისთვის 

იგეგმება. მოსწავლეებმაც თავიდანვე იციან  მომდევნო გაკვეთილების განმავლობაში რაზე 

იმუშავებენ.  

 

გაკვეთილიც თავად წარმოადგენს კომპლექსურ დავალებაზე სამუშაო სივრცეს, სადაც 

მასწავლებელი და მოსწავლეები  ერთად მუშაობენ; სადაც ისინი არიან ერთმანეთთან 

დიალოგში. ეს იმას ნიშნავს, რომ დავალებაზე მუშაობა და სასწავლო პროცესი ერთი და 

იგივეა. შეიძლება ითქვას, რომ კომპლექსური დავალება საკლასო სამუშაოა, ვიდრე საშინაო 

დავალება.  

შესაძლებელია კონტექსტის, პროდუქტის და კრიტერიუმების ცვლილება ერთსა და იმავე 

ჯგუფში მოსწავლეების განსხვავებული ინტერესების და შესაძლებლობების შესაბამისად. 

თუმცა, არ იცვლება შერჩეული ქვესაკითხები და სამიზნე ცნებები.  

მასწავლებელი მუდმივად აკვირდება მოსწავლეების პროგრესს და განმავითარებელი 

შეფასების პრინციპების საფუძველზე მოქმედებს - აძლევს განმავითარებელ უკუკავშირს, 

დამხმარე რჩევებს, დამატებით რესურსებს, საორიენტაციო მიმართულებას და ა.შ. 

მართალია მოსწავლის მიერ შექმნილი პროდუქტი მნიშვნელოვანია, მაგრამ უშუალოდ 

მუშაობის პროცესი პროდუქტზე უპირატესია. პროდუქტი შეიძლება ითქვას, რომ საშუალებაა 

მოსწავლეს მსჯელობისა და განზოგადებების შესაძლებლობა მიეცეს.  

როგორც უკვე აღვნიშნეთ ყველა სასწავლო რესურსი თუ აქტივობა მოსწავლეს კომპლექსური 

დავალების შესრულებაში უნდა ეხმარებოდეს.   

კრიტიკულად მნიშვნელოვანია, რომ კომპლექსურ დავალებაზე ყველა მოსწავლემ იმუშაოს 

და საბოლოოდ წარადგინოს კიდეც. 

ნაშრომის წარდგენა კომპლექსური დავალების განუყოფელი ნაწილია. ამ დროს მოსწავლეს 

ეძლევა შესაძლებლობა,  აღწეროს, რა პროდუქტი შექმნა, როგორ წარიმართა სამუშაო 

პროცესი, განმარტოს რატომ შეასრულა დავალება ამ და არა სხვა სახით, შეაფასოს საკუთარი 

ნამუშევარი, დაუკავშიროს ის მის ან თანაკლასელების მიერ სხვადასხვა დროს შესრულებულ 

დავალებებს. 

რომ შევაჯამოთ, კომპლექსური დავალებებით მასწავლებელი ეროვნული სასწავლო გეგმის 

ყველა მოთხოვნას პრაქტიკაში ახორციელებს -  სასწავლო პროცესი ორიენტირებულია 

გრძელვადიან მიზნებზე, გამოყენებულია კონსტრუქტივისტული პრინციპები, შეფასება 

მოსწავლის განვითარებაზეა მიმართული და სასწავლო გარემოც უპირობოდ პოზიტიურია.  

მესამე თავი. ეფექტური  სწავლების 

მიდგომები, მეთოდები და 

სტრატეგიები 

3.1.მოდულის შესავალი 

დისტანციური ონლაინ კურსის დაგეგმვის ერთ-ერთი კომპონენტია სწავლების მეთოდები და 

სტრატეგიები. ის პასუხობს შეკითხვას: „როგორ ვასწავლი?“. 

მას შემდეგ, რაც სწავლის მიზნები და შინაარსის კონცეპტუალური სტრუქტურა 

განსაზღვრულია, შერჩეულია ძირითადი რესურსები (ანუ ვიცით, რატომ და რა მასალაზე 

დაყრდნობით ვასწავლით), დიდწილად სწავლების მეთოდები განაპირობებს თითოეული 

მოსწავლის გამოცდილების გზას სწავლის მიზნების მისაღწევად. შეიძლება ითქვას, რომ 

სწავლების მეთოდების ერთობლიობა არსებით გავლენას ახდენს, თუ როგორ იქნება პროცესი 

ორგანიზებული, რა ტიპის დამხმარე სასწავლო რესურსები შეირჩევა, როგორი აქტივობები და 

დავალებები დაიგეგმება, როგორ წარიმართება ონლაინ გაკვეთილი, რომელი ტიპის 

შეფასებას გამოიყენებს მასწავლებელი. სწავლების მეთოდები ზემოქმედებს მასწავლებლის 

როლზე, მოსწავლეებს შორის ურთიერთობაზე, და, მთიანობაში, საკლასო და სასკოლო 

კულტურაზე. 

სწავლების მეთოდები შესაძლოა სრულად გამომდინარეობდეს სწავლის რომელიმე 

თეორიიდან, ან წარმოადგენდეს სხვადასხვა თეორიის კომპილაციას. 

სავალდებულო და არჩევითი სასკოლო საგნების დისტანციურად სწავლების დაგეგმვისას (და 

განხორციელებისას), საჭიროა გავითვალისწინოთ ეროვნული სასწავლო გეგმის მოთხოვნები. 

კერძოდ,  სწავლა-სწავლების კონსტრუქტივისტული პარადიგმა და  შესაბამისი 5 

პედაგოგიური პრინციპი: აქტიური სწავლა, წინარე ცოდნაზე დაფუძნებით ახალი ცოდნის 

კონსტრუირება, ცოდნათა ორგანიზება და ურთიერთდაკავშირება, ცოდნის სამ კატეგორიაში 

გააზრება, სწავლის სწავლა. 

კონსტრუქტივისტულ საგანმანათლებლო პრინციპებთან ერთად, ესგ აქცენტს აკეთებს  

ფუნქციურ-კომპონენტურ უნარებზე, რომლებიც ურთიერთდაკავშირებულად უნდა 

ვითარდებოდეს. ეს უნარებია: კრიტიკული აზროვნება, შემოქმედებითობა, კომუნიკაცია, 

კოლაბორაცია, მოქალაქეობა, ხასიათი/ნებელობა. 

კომპლექსური დავალება, შეიძლება ითქვას, მეთოდია, რომლითაც აღნიშნული თეორიული 

საფუძვლები სწავლა-სწავლების პროცესში ბუნებრივად რეალიზდება. 

კონსტრუქტივისტული პარადიგმა და შესაბამისი პრინციპები საერთოა ყველა სასკოლო 

საგნისთვის, სავალდებულო იქნება, თუ არჩევითი, პირისპირ თუ დისტანციურ ონლაინ 

რეჟიმში მიმდინარე. თუმცა, სწავლა-სწავლების ფორმატი აუცილებლად 

გასათვალისწინებელია კონკრეტული მეთოდების და სტრატეგიების შერჩევისას. მაგალითად, 

თუ თქვენი საგნის სწავლებას დისტანციურად გეგმავთ და სწავლების სტრატეგიებს არჩევთ, 

სხვა სპეციფიკურ ასპექტებთან ერთად, დაგჭირდებათ მოსწავლის ავტონომიურობაზე 

დაფიქრება. ფიზიკურ საკლასო გარემოში, როდესაც მოსწავლეები სტრუქტურირებულ 

სივრცეში, სტრუქტურირებულ დროში არიან, კონტროლირებად და ორგანიზებულ პროცესში 

ჩართულები, ავტონომიურობა, შეიძლება ითქვას, ნაკლებია. დისტანციური ონლაინ 

სწავლების პირობებში კი, თუნდაც ფასილიტირებულ, სინქრონულ პროცესში, მისი 

ავტონომიურობა მეტია. ვთქვათ, თვითმართვადი ონლაინ კურსის შემთხვევაში, მოსწავლის 

ავტონომიურობა კიდევ უფრო იზრდება, რადგან ის თავად ირჩევს, რა ისწავლოს, სად, როდის, 

რა ტემპით და როგორ. 

მოდულის გავლის შედეგად თქვენ (კიდევ ერთხელ) გაიაზრებთ სწავლა-სწავლების 

კონსტრუქტივისტული პრინციპების არსს, და შეძლებთ დისტანციური ონლაინ 

სწავლებისთვის იმგვარი კომპლექსური დავალებების დაგეგმვას და შემდეგ 

განხორციელებასაც, რომლებიც კონსტრუქტივისტულ საგანმანათლებლო პრინციპს ეფუძნება 

და, შესაბამისად, მოსწავლეების პიროვნულ განვითარებას უწყობს ხელს. 

3.2. ონლაინ გაკვეთილის ორი მაგალითი და მათზე რეფლექსია 

 

ონლაინ გაკვეთილი ქართულ ლიტერატურაში, მე-10 კლასი, მაგალითი #1 

ონლაინ გაკვეთილზე ქართული ენისა და ლიტერატურის მასწავლებელი ხსნის ახალ მასალას, 

ილია ჭავჭავაძის „ოთარაანთ ქვრივს“. ემოციურად და მხატვრულად გადმოსცემს შინაარსს, 

მოსწავლეებს უზიარებს როგორც ლიტერატურის კრიტიკოსების მოსაზრებებს, ასევე პირად 

დამოკიდებულებს. ამომწურავად განიხილავს ნაწარმოების კონტექსტს, აანალიზებს, რის 

გამოხატვას ცდილობს ავტორი პერსონაჟებით და მათი მოქმედებებით. მოსწავლეების 

ყურადღების კონცენტრირებისთვის იყენებს ეფექტურ პრეზენტაციას პერსონაჟებით და 

იმდროინდელი გარემოს სურათებით. 

მასწავლებელი შთამბეჭდავად და ექსპრესიულად საუბრობს. მოსწავლეები უსმენენ. მათ 

თვალწინ ვითარდება „ოთარაანთ ქვრივის“ სიუჟეტი. 

ყურადღების შესანარჩუნებლად მასწავლებელი პერიოდულად ეკითხება მოსწავლეებს 

პერსონაჟებისა და სიუჟეტის შესახებ. რამდენიმე მაშინვე პასუხობს - თან სწორად! 

ონლაინ გაკვეთილის დრო იწურება. ბოლო 10  წუთი მოსწავლეები ახალი მასალის შესახებ 

სახალისო, ინტერაქტიულ ქვიზს ავსებენ. საშინაო დავალებად „ოთარაანთ ქვრივის“ პირველი 

5 თავის მოკლე შინაარსი ექნებათ დასაწერად. დავალება სულაც არ ეჩვენებათ რთულად, 

რადგან, თვლიან, რომ „ოთარაანთ ქვრივის“ ეს მონაკვეთი უკვე „ზეპირად იციან“. 

მასწავლებელი გახარებულია, გაკვეთილმა კარგად ჩაიარა! ფიქრობს, რომ მომდევნო 4 

გაკვეთილში სრულად ამოწურავს „ოთარაანთ ქვრივის“ ნაწარმოების განხილვას და ბოლოს 

შემაჯამებელ კომპლექსურ დავალებასაც მისცემს მოსწავლეებს. 

დავალება: რეფლექსია - მოსწავლის პერსპექტივა  

წარმოიდგინეთ, რომ ხართ მე-10 კლასელი მოსწავლე და უპასუხეთ შეკითხვებს: 

1. რამდენად აქტიური იქნებოდით ამ ონლაინ გაკვეთილზე და რა მონაკვეთებში? 
რატომ? 

2. რას მიაქცევდით განსაკუთრებულ ყურადღებას? რატომ? 
3. რამდენად საინტერესო იქნებოდა თქვენთვის ონლაინ გაკვეთილის შინაარსი? 

რატომ? 

4. რას გააკეთებდით ონლაინ გაკვეთილის მიმდინარეობისას? 
5. რამდენად მოტივირებული იქნებოდით დავალების შესრულებისას? რატომ? 

 

დავალება: რეფლექსია - პედაგოგის პერსპექტივა  

კიდევ ერთხელ დააკვირდით მაგალითს ამჯერად თქვენი, როგორც პედაგოგის, 
პერსპექტივით და ივარაუდეთ 

1.    რამდენად უწყობს ხელს გაკვეთილი მოსწავლის მიერ ინფორმაციის აქტიურად 
დამუშავებას და გააზრებას? რამდენად ჩანს მასწავლებლის მიერ აქტიური სწავლის 
პრინციპის? 

შენიშვნა: აქტიური სწავლის განმარტებას ეროვნული სასწავლო გეგმის გზამკვლევიდან 
(გვ.21) აქვე[NG1]  შეგიძლიათ გადაავლოთ თვალი. 

2.    რამდენად ჩანს დამუშავებული საკითხის კავშირი მოსწავლის  ცხოვრებისეულ 
კონტექსტთან, მის გამოცდილებასთან? რამდენად დაეხმარებოდა ეს გაკვეთილი 
მოსწავლეს წინარე ცოდნაზე დაფუძნებით ახალი ცოდნის კონსტრუირებაში? 

შენიშვნა: წინარე ცოდნაზე დაფუძნებით ახალი ცოდნის კონსტრუირების განმარტება 
შეგიძლიათ გაიხსენოთ ეროვნული სასწავლო გეგმის გზამკვლევიდან (გვ.22) 

ქართული ლიტერატურის ონლაინ გაკვეთილი - მაგალითი #2  

ონლაინ გაკვეთილი თითქმის სრულად ეთმობა ახალ კომპლექსურ დავალებაზე 

შეთანხმებას. მომავალი სამი კვირის განმავლობაში მოსწავლეები და მასწავლებელი ერთად 

იმუშავებენ ილია ჭავჭავაძის „ოთარაანთ ქვრივზე“ და იმსჯელებენ იმ სოციალურ და 

კულტურულ გარემოზე, ფაქტორებსა და ღირებულებებზე, რომლებიც ადამიანისა და 

საზოგადოების განვითარებაზე ზემოქმედებს. 

მასწავლებელი საუბრობს კომპლექსური დავალების კონტექსტზე. ყვება „ოთარაანთ ქვრივის“ 

შექმნის მოკლე ისტორიას, რომელიც ნიკოლოზ მანსვეტაშვილის მოგონებებშია შემონახული. 

მასწავლებლის თხრობის სტილი მსუბუქია, თავისუფალია სპეციალიზებული ტერმინებისგან, 

განზოგადებებისაგან. მოსწავლეებს ისეთი განცდა აქვთ, რომ ეს ამბავი, აი, სულ ახლახან 

მოხდა. ათვალიერებენ „ივერიის“ რედაქციის ფოტოებს, და წარმოიდგენენ ხალათში 

გამოწყობილ ილია ჭავჭავაძეს, რომელიც ერთი თვის განმავლობაში, თავის კაბინეტში 

გამოკეტილი მუშაობს „ოთარაანთ ქვრივზე“, პერიოდულად კი რედაქციის თანამშრომლებს 

უკითხავს ახლადდასრულებულ ნაწყვეტებს.  ერთ საღამოსაც, დავით სარაჯიშვილი, ნიკო 

ნიკოლაძე, ივანე მაჩაბელი და სხვები, ერთად იკრიბებიან ილიას ახალი თხზულების 

წასაკითხად და სასაუბროდ. მასწავლებელი ცდილობს მაქსიმალურად შეამციროს დისტანცია 

მოსწავლეებსა და 135 წლის წინანდელ ამბებს შორის, ამიტომ ამ ადამიანებსაც მათი 

განდიდების გარეშე მოიხსენიებს, პატარ-პატარა, თუმცა მნიშვნელოვანი სახასიათო 

დეტალებით. 

კომპლექსური დავალების პირობა შემდეგია: 

„წარმოიდგინე, რომ „ივერიის“ რედაქციაში, ილია  ჭავჭავაძესთან ერთად მუშაობ. ილიამ 

როგორც იქნა დაასრულა „ოთარაანთ ქვრივის“ წერა და შენც სულ ახლახან წაიკითხე. 

თხზულებაში საქართველოს სოციალური გარემო და ფასეულობებია აღწერილი, პრინციპში, 

გაკრიტიკებულიც.  მოამზადე ინტერვიუ ილია  ჭავჭავაძესთან. ინტერვიუს მოცულობა და 

ფორმატი თავად შეგიძლია აირჩიო. დავალებაზე მუშაობისას, გაითვალისწინე, რომ 

რეალურად ინტერვიუერიც შენ ხარ და რესპონდენტიც. შეკითხვები თავად უნდა შეარჩიო, 

რესპონდენტის პასუხების რეკონსტრუქციაც შენი მოსაფიქრებელია. ამისთვის თხზულების 

ტექსტის დამუშავება და მისი კონტექსტის საფუძვლიანი გააზრება დაგჭირდება. ხომ უნდა 

ივარაუდო, რას გიპასუხებდა ილია? 

მთავარი შეკითხვა, რის გარშემოც დავალება უნდა იყოს ფოკუსირებული არის: „რამდენად და 

როგორ შეიძლება ზემოქმედებდეს საზოგადოების მკვეთრი სოციალურ-კულტურული დაყოფა 

ადამიანის და, ზოგადად, საზოგადოების განვითარებაზე?" 

შესრულებული დავალება იმისდა მიხედვით შეფასდება, თუ რამდენადაა წარმოჩენილი: 

1. რა შეხედულებები და წარმოდგენები აქვს ილია ჭავჭავაძეს მე-19 საუკუნის 

საქართველოს სოციალურ-კულტურულ გარემოსა და მოვლენებთან დაკავშირებით? 

2. რას და რატომ მიიჩნევს ის პრობლემად და ხედავს თუ არა მისი გადაწყვეტის გზას? 

3. როგორია საზოგადოება, რომელშიც ილია ჭავჭავაძე ცხოვრობს და როგორად უნდა 

იქცეს საზოგადოება მისი წარმოდგენით მომავალში?“ 



38 

კომპლექსური დავალების პირობასთან დაკავშირებით მოსწავლეები შეკითხვებს სვამენ, 

ცდილობენ, წარმოიდგინონ, როგორი იქნება მუშაობის პროცესი, ახმოვანებენ შესაძლო 

ვარიანტებსა და ალტერნატივებს. გზადაგზა ხუმრობენ და მხიარულობენ, ხან ინტერვიუერის 

და ხანაც რესპონდენტის როლში. მასწავლებლისთვის ეს დისკუსია კარგი შესაძლებლობაა, 

მთლიანობაში დაანახოს მოსწავლეებს კომპლექსურ დავალებაზე მუშაობის ეტაპები. 

პროცესის უკეთ წარმოსადგენად, ორკვირიანი გეგმის მონახაზს აჩვენებს ბავშვებს. 

თხზულება მოცულობითია, ამიტომ მოსწავლეები მას 2 ნაწილად ყოფენ. მასწავლებელი 

ფიქრობს, რომ ამ ტიპის ტექსტთან პირველი შეხება პერსონალური უნდა იყოს. ამიტომ, 

ბავშვები ტექსტს შინ, დამოუკიდებლად წაიკითხავენ და, როგორც ყოველთვის, ამჯერადაც 

მოინიშნავენ ტექსტთან დაკავშირებით თავიანთ მოსაზრებებს, ასოციაციებსა და შეკითხვებს. 

ეს კითხვის სრულად თავისუფალი რეჟიმია და მკითხველს ტექსტის გათავისებაში ეხმარება, 

ამ სიტყვის პირდაპირი მნიშვნელობით. მომდევნო ონლაინ გაკვეთილზე, მოსწავლეები 

სთავიანთ ჩანიშვნებს სურვილისამებრ ერთმანეთს გაუზიარებენ. ასეთი გაკვეთილები 

განსაკუთრებით უყვართ, რადგან ყოველთვის მხიარულად მიმდინარეობს. მესამე 

გაკვეთილზე უკვე ტექსტის კრიტიკულ დამუშავებას შეუდგებიან - ჩაღრმავებულ კითხვასა და 

რეფლექსიას, კრიტიკოსებისა და ისტორიკოსების მოსაზრებების გაცნობას. ამ ეტაპზე უკვე 

იწყება ინტერვიუსთვის შეკითხვების შეგროვება და სავარაუდო პასუხების მონიშვნაც. 

ტექსტის დამუშავების ეს სამეტაპიანი ციკლი ორჯერ მეორდება (რადგან თხზულება 2 

ნაწილად დაყვეს). აქვეა მითითებული დამხმარე რესურსები - სტატიები, ფოტოები, ფილმი 

და ა.შ. მოსწავლეებს უხარიათ, რამდენიმე დღეში ილია ჭავჭავაძის ლიტერატურულ მუზეუმში 

რომ მიდიან. განსაკუთრებით აინტერესებთ იმ კაბინეტის ნახვა, სადაც ილია მუშაობდა. და 

თან, კარგი შესაძლებლობაა ერთად შეკრებისთვის, მხიარულებისთვის. ერთ-ერთ აქტივობად 

დაგეგმილია დისკუსია სამოქალაქო განათლების და ისტორიის მასწავლებლებთან ერთად, 

რადგან ეს კომპლექსური დავალება თანაკვეთაშია ორივე ამ საგანთან. ამ შეხვედრისთვის 

მოსწავლეებს მომზადებული უნდა ჰქონდეთ სპეციფიკური შეკითხვები. მასწავლებელს ერთი 

ახალგაზრდა მკვლევარიც აღმოუჩენია, რომელიც მე-19 საუკუნის მეორე ნახევრის 

ლიტერატურაზე მუშაობს, და ონლაინ შეხვედრა ჩაუნიშნავს მასთან. მკვლევართან 

შეხვედრისთვისაც მოსწავლეები კარგად უნდა მოემზადონ. ამავე გეგმაშია აღნიშნული 

შესრულებული დავალების ატვირთვის ბოლო ვადა. 

კომპლექსური დავალების შესრულების გეგმაში, სიტუაციის შესაბამისად, გარკვეული 

ამოცანები შეიძლება გადანაცვლდეს ან შეიცვალოს. თითოეულმა მოსწავლემ თავისი 

ინდივიდუალური სამუშაო გეგმის მონახაზიც უნდა გააკეთონ. 

ყველასთვის ნათელია ტექნიკური საკითხებიც: სად არის ატვირთული კომპლექსური 

დავალების პირობა და რესურსები, აქტივობების გეგმა და ა.შ. 

გაკვეთილის დასასრულს საბოლოო შეთანხმებაა - ხვალ ოთარაანთ ქვრივის ნახევარი 

ყველას წაკითხული ან აუდიოწიგნის სახით მოსმენილი უნდა ჰქონდეს. 

მასწავლებელი ძალიან ელოდება მომდევნო გაკვეთილს. ისიც მოსწავლეებთან ერთად 

მუშაობს, რეალურად მათი კოლეგა უფროა, ვიდრე მენტორი. მისთვის მთელი ეს პროცესი 

ახალი აღმოჩენების და განვითარების შესაძლებლობაა. 

დავალება: რეფლექსია - მოსწავლის პერსპექტივა  

წარმოიდგინეთ, რომ ხართ მე-10 კლასელი მოსწავლე და უპასუხეთ შეკითხვებს: 

1. რამდენად აქტიური იქნებოდით ამ ონლაინ გაკვეთილზე და რა მონაკვეთებში? 
რატომ? 

2. რას მიაქცევდით განსაკუთრებულ ყურადღებას? რატომ? 
3. რამდენად საინტერესო იქნებოდა თქვენთვის ონლაინ გაკვეთილის შინაარსი? 

რატომ? 

4. რას გააკეთებდით ონლაინ გაკვეთილის მიმდინარეობისას? 
5. რამდენად მოტივირებული იქნებოდით დავალების შესრულებისას? რატომ? 

 

დავალება: რეფლექსია - პედაგოგის პერსპექტივა  

კიდევ ერთხელ დააკვირდით მაგალითს ამჯერად თქვენი, როგორც პედაგოგის, 
პერსპექტივით და ივარაუდეთ 

1.    რამდენად უწყობს ხელს გაკვეთილი მოსწავლის მიერ ინფორმაციის აქტიურად 
დამუშავებას და გააზრებას? რამდენად ჩანს მასწავლებლის მიერ აქტიური სწავლის 
პრინციპის? 

შენიშვნა: აქტიური სწავლის განმარტებას ეროვნული სასწავლო გეგმის გზამკვლევიდან 
(გვ.21) აქვე[NG1]  შეგიძლიათ გადაავლოთ თვალი. 

2.    რამდენად ჩანს დამუშავებული საკითხის კავშირი მოსწავლის  ცხოვრებისეულ 
კონტექსტთან, მის გამოცდილებასთან? რამდენად დაეხმარებოდა ეს გაკვეთილი 
მოსწავლეს წინარე ცოდნაზე დაფუძნებით ახალი ცოდნის კონსტრუირებაში? 

შენიშვნა: წინარე ცოდნაზე დაფუძნებით ახალი ცოდნის კონსტრუირების განმარტება 
შეგიძლიათ გაიხსენოთ ეროვნული სასწავლო გეგმის გზამკვლევიდან (გვ.22) 

3.3. დევიდ პერკინსის ეფექტური სწავლების 7 პრინციპი  

 

პრინციპი #1 „თამაში, როგორც ერთი მთლიანობა“  - ჩართეთ 

მოსწავლეები ერთიან, ჰოლისტურ პროცესში 

 

რას ნიშნავს „თამაში, როგორც ერთი მთლიანობა“? 

ბავშვობაში ალბათ რომელიმე მუსიკალურ ინსტრუმენტზე უკრავდით, მღეროდით, 

ხატავდით, ფეხბურთს, ჭადრაკს, ან თუნდაც „სახლობანას“ თამაშობდით. გაიხსენეთ, 

რა იყო იმ მომენტებში თქვენთვის ყველაზე სასიამოვნო და სახალისო. რატომ 

გინდოდათ, რომ კვლავ და კვლავ გეთამაშათ, დაგეკრათ, დაგეხატათ ან გემღერათ? 

რას სწავლობდით თამაშის პროცესში? 

თუ ჩვენი ბავშვობის გამოცდილებებს დავაკვირდებით, აღმოვაჩენთ, რომ ფეხბურთის 

და ჭადრაკის თამაშიც, ხატვაც და პიანინოზე დაკვრაც, რეალურად იყო ერთი 

მთლიანი პროცესი, რომელშიც ჩვენ თავად ვიყავით აქტიურ მოქმედებაში და დიდად 

არც გვადარდებდა, საუკეთესოდ გამოგვდიოდა, თუ „ისე რა“, არც მაინცდამაინც 

საბოლოო შედეგებით ვიყავით დაინტერესებული. ეს მთლიანობა თავისთავად, 

ბუნებრივად მოიცავდა მომზადებას, წესების ცოდნას, ტექნიკების გამოყენებას, 

იდეების მოფიქრებას, უფროსების თუ თანატოლების რჩევებს, მეგობრებთან 

კომუნიკაციას, ცალკეულ კომპონენტებზე მუშაობას და ა.შ. 

ახლა წარმოვიდგინოთ წარმოუდგენელი სცენარები. მაგალითად, ალბათ ძალიან 

უცნაური იქნებოდა, რომ ბავშვს ერთი თვე ბურთზე ფეხის დარტყმაში ევარჯიშა, 

მომდევნო თვეს ბურთის მოედანზე გადაადგილებაში დაოსტატებულიყო, შემდეგ 

„მოტყუების“ ხრიკებზე ემუშავა და, ბოლოს, ასე ერთი წლის შემდეგ, დაეწყო 

უშუალოდ ფეხბურთის თამაში. ხომ წარმოუდგენელია? ასევე არაბუნებრივი სცენარი 

იქნებოდა, მაგალითად, ჯერ ჩრდილების გაკეთება რომ ესწავლა, შემდეგ ფერების 

შერევა, შემდეგ ხატვის სხვა ტექნიკები და, პირობითად, ნახევარი წლის შემდეგ 

დაეწყო კომპოზიციის ხატვა. ესეც ხომ რთულად წარმოგიდგენიათ? 

მაშინ, როცა, მაგალითად პირდაპირ ფეხბურთის თამაშის პროცესში ჩართული ბავშვი 

ბევრ ელემენტს „ამუშავებს“ ერთდროულად, ახდენს თავისი ფიზიკური და ფსიქიკური 

ძალების მობილიზებას, იცის და იცავს წესებს, ურთიერთდაკავშირებულად იყენებს 

სხვადასხვა უნარს და ეს ყველაფერი ხდება კონკრეტულ გარემოში, სოციუმში - 

მეგობრებთან, თანატოლებთან ან უფროსებთან ერთად. 

 „თამაში, როგორც ერთი მთლიანობა“ (Whole Game) მეტაფორაა, რომლითაც დევიდ 

პერკინსი გვეხმარება წარმოვიდგინოთ ჰოლისტური პროცესი, მთლიანი მოქმედება, 

დანაწევრებული აქტივობების საპირისპიროდ. ეფექტური სწავლების ეს პრინციპი 

გულისხმობს სწავლის ორგანიზებას სწორედ იმგვარ „მთლიანობებად“, რომლებიც 

მოსწავლეების აქტიური მოქმედების, კეთების და  ამგვარად სწავლის ველია. და, რაც 

მთავარია, ეს მთლიანობა მოსწავლეებისთვის სულ თავიდანვე ცხადი და ნათელია. ეს 

იმას ნიშნავს, რომ ყველა სხვა აქტივობა, მათ შორის, რთული ნაწილების დამუშავება, 

კონკრეტული სტრატეგიების და ტექნიკების გამოყენება, უკუკავშირი და სხვა, სწორედ 

ამ მთლიანობის ნაწილია. 

კონცეპტუალურად კომპლექსური დავალება ზუსტად იგივეა. ის არის სასწავლო 

პროცესის სტრუქტურული ერთეული, თავადაც ერთიანი პროცესი, რომელიც ბავშვის 

პროაქტიულ მოქმედებას, მის მიერ რაღაცის კეთებას და ასე სწავლას გულისხმობს. 

ამ პრინციპით სასწავლო პროცესის ორგანიზებისას არ არის საკმარისი მხოლოდ 

მოსწავლეების ჩართულობა. საჭიროა, რომ მათი მოქმედება ფოკუსირებულად იყოს 

მიმართული საგნის ფარგლებში სასწავლო მიზნებისკენ. 

„თამაში, როგორც ერთი მთლიანობა“ შეიძლება დაიგეგმოს და განხორციელდეს 

სხვადასხვა მიდგომისა და მეთოდის გამოყენებით. მაგალითად, 

1. პრობლემაზე დაფუძნებული სწავლა 

2. ქეისზე დაფუძნებული სწავლა 

3. კვლევაზე დაფუძნებული სწავლა 

4. ქეისის კვლევა 

5. საზოგადოებრივი ინიციატივა 

6. როლური თამაში 

7. ფორმალური დებატები 

8. სწავლა სახელოსნოს ტიპის გარემოში 

9. და ა.შ. 

ეს და სხვა მეთოდები შეგვიძლია დავინახოთ, როგორც კომპლექსური დავალებების 

ნაირსახეობა, მათი ადაპტირების შესაძლებლობა. კომპლექსური დავალება, როგორც 

ერთიანი პროცესი, შეიძლება იყენებდეს ნებისმიერ ამ მეთოდს ან მათ 

ერთობლიობას.  

„თამაში, როგორც ერთი მთლიანობა“ სწავლას უფრო მეტად პროცესზე 

ორიენტირებულს ხდის, ვიდრე პროდუქტზე. პროცესია გადამწყვეტი მნიშვნელობის, 

ეს არის ველი, რომელშიც მოსწავლე სხვადასხვა უნარის ურთიერთდაკავშირებული 

გააქტიურებით მოქმედებს და საბოლოო ჯამში, პროცესის შედეგად სხვადასხვა სახის 

პროდუქტი ქმნის. მაგალითად, ესსე, მოხსენება, მოდელი ან მაკეტი, პრობლემის 

გადაწყვეტა, სურათი, პოსტერი, რუკა, მოთხრობა და სხვა უამრავი რამ. რეალურად 

პროდუქტია დებატებიც და სპექტაკლიც, გამოფენაც და საზოგადოებრივი შეხვედრაც, 

ფეხბურთის მატჩიც და კონცერტზე შესრულებული მუსიკალური ნაწარმოებიც. 

ამგვარად ორგანიზებული სასწავლო პროცესი გულისხმობს არა მხოლოდ რუტინულ 

სწავლას, რომელსაც ასევე აქვს გარკვეულწილად შედეგი, არამედ გააზრებას, 

გაცნობიერებას, გათავისებას (understanding), რაც სწავლის, და ზოგადად, განათლების 

ერთ-ერთი ფუნდამენტური მიზანია. 

პრინციპი #2 – „გახადეთ თამაში ისეთი, რომ ღირდეს სათამაშოდ“ ანუ 

გახადეთ მოქმედება, პროცესი ღირებული 

 

დავალება: რეფლექსია - მოსწავლის ინტერესი სწავლის მიმართ 

რამდენად აინტერესებთ ბავშვებს რასაც ვასწავლით? - ეს შეკითხვა ალბათ ყველა 
მასწავლებლისთვის განსაკუთრებით აქტუალურია. მოსალოდნელი პასუხი ალბათ 
უმეტეს შემთხვევაში იქნებოდა „გააჩნია...“. მაშინ, რა იწვევს მათ ინტერესს და, 
პირიქით, რატომ უნელდებათ ან საერთოდ უქრებათ მათ ინტერესი? 

ვიდრე ვიდეოს ყურებას გააგრძელებთ, რამდენიმე წუთის განმავლობაში ჩამოწერეთ 
ამ კითხვებზე თქვენი პასუხები. 

1. რამდენად აინტერესებთ თქვენს მოსწავლეებს ის, რასაც ასწავლით? 

2. რა იწვევს მათ ინტერესს კონკრეტული თემის, საკითხის, აქტივობის მიმართ? 

1. 3. რატომ არიან ისინი ნაკლებად დაინტერესებული კონკრეტული თემის, 
საკითხის, აქტივობის მიმართ? 

 

 

მოსწავლის მოტივაცია 

ფსიქოლოგიის დარგში შინაგანი მოტივაცია ნიშნავს მოტივაციას, რომელიც 

განაპირობებს ადამიანის ინტერესს კონკრეტული თემის ან აქტივობის მიმართ 

თავისთავად, ყოველგვარი გარეგანი სტიმულების გარეშე. გარეგანი მოტივაცია კი 

პირიქით, სწორედ გარეგან სტიმულებზეა დამოკიდებული, მაგალითად, ქულები, 

შექება, ანაზღაურება, პრივილეგიები, სოციალური აღიარება და ა.შ.  

სამეცნიერო კვლევები ადასტურებს,  რომ სკოლის პირველ წლებში მოსწავლეების 

შინაგანი მოტივაცია აკადემიური საგნების მიმართ მეტია. ისინი დიდი ენთუზიაზმით 

იწყებენ სწავლას, თუმცა თანდათან, წლების განმავლობაში სიტუაცია იცვლება და 

შინაგანი მოტივაცია იკლებს. 

დევიდ პერკინსი მოიხმობს სამეცნიერო კვლევას, რომლის ავტორებმა  800-მდე 

მოსწავლე გამოიკვლიეს, მე-3-დან მე-8 კლასის ჩათვლით. კვლევის ფარგლებში 

გაზომეს მოსწავლეების შინაგანი და გარეგანი მოტივაცია და აღმოაჩინეს, რომ მათი 

შინაგანი მოტივაცია აკადემიური საგნების მიმართ მნიშვნელოვნად იკლებდა წლების 

განმავლობაში. გარეგანი მოტივაცია კი უცვლელი რჩებოდა.  შინაგანი მოტივაციის 

შემთხვევაში მოსწავლეების აკადემიური მიღწევები უკეთესი იყო. გარეგანი 

მოტივაციით განპირობებული ქცევა კი ორიენტირებული იყო საქმის გამარტივებისკენ 

ან, ვთქვათ, მასწავლებლის კმაყოფილებისკენ და უარყოფითად აისახებოდა 

აკადემიურ მიღწევებზე. 

კლების ერთ-ერთი განმაპირობებელი მიზეზი შესაძლოა ყოფილიყო ის, რაც დღესაც 

რეალური, მწვავე პრობლემაა: „სწავლა წლების განმავლობაში კონტექსტიდან 

ამოვარდნილი ხდება. მოსწავლეები სულ უფრო და უფრო ნაკლებად ახერხებენ 

იპოვონ ის, რასაც  პირდაპირ დაუკავშირებენ და გამოიყენებენ ყოველდღიურობაში“. 

რასაც ისინი სწავლობენ ნაკლებად აქტუალური და სასარგებლოა მათი რეალური 

ცხოვრებისთვის. 

აღნიშნულ პრობლემას გარკვეულწილად ეხმიანება მოსწავლეების ჩართვა ერთიან, 

ჰოლისტურ პროცესში, რადგან ამ ტიპის აქტივობა მათთვის ბუნებრივია და შინაგან 

მოტივაციასაც ააქტიურებს. თუმცა, როგორც უკვე აღვნიშნეთ, ეფექტური 

სწავლებისთვის მხოლოდ ცალკეული პრინციპების გამოყენება საკმარისი არ არის. 

აუცილებელია შვიდივე პრინციპის გათვალისწინებით დავეგმოთ სასწავლო პროცესი. 

დევიდ პერკინსის მეორე პრინციპი, რომელსაც ახლა განვიხილავთ, ეხება სასწავლო 

შინაარსის იმგვარად შერჩევას და შემოსაზღვრას, რომ მისი მნიშვნელობა და 

ღირებულება თავისთავად იყოს ცხადი მოსწავლისთვის. 

 

დავალება: რეფლექსია - მოსწავლის მოტივაცია 

თქვენი პრაქტიკული გამოცდილებიდან გაიხსენეთ ერთი საკითხი ან აქტივობა, 
რომლის დამუშავებისას თქვენი მოსწავლეები განსაკუთრებით მოტივირებულები 
ჩანდნენ. ახსენით, რამ გააქტიურა მათი მოტივაცია. 

 

 

რას ნიშნავს რეალურ ცხოვრებასთან დაკავშირებული კურიკულუმი? 

მოდულის დასაწყისში განვიხილეთ ქართული ლიტერატურის ონლაინ გაკვეთილების 

მაგალითები. ორივე შემთხვევაში მასწავლებლის ძირითადი რესურსი ერთი 

თხზულებაა - ილია ჭავჭავაძის „ოთარაანთ ქვრივი“. 

თქვენი აზრით, რომელ მაგალითში არის მოსწავლეების ცხოვრებასთან, მათთვის 

საინტერესო საკითხებთან დაკავშირების მცდელობა? 

პირველ მაგალითში მასწავლებელი, ცდილობს „ასწავლოს“ მე-10 კლასის 

მოსწავლეებს „ოთარაანთ ქვრივი“ ისე, რომ კონკრეტული ფოკუსი ან მიზანი, რის 

გამოც ამას აკეთებს, არ ჩანს. ასევე, ვერ ვხედავთ, ცდილობს თუ არა ის, მე-19 საუკუნის 

ნაწარმოები 21-ე საუკუნის მოსწავლეებისთვის აქტუალურ საფიქრალს დაუკავშიროს. 

არ ვიცით, საბოლოოდ, რა ცოდნა დარჩებათ ბავშვებს გრძელვადიან მეხსიერებაში. 

იქნება თუ არა ეს ცოდნა აქტიური წლების შემდეგ, თუ მეხსიერების სხვენში ან 

სარდაფში გადაინაცვლებს. 

მეორე მაგალითში მასწავლებელი ცდილობს თხზულების დამუშავება კონკრეტული 

მიზნისკენ მიმართოს და ირჩევს ისეთ საკითხს და საკვანძო შეკითხვას, რომელიც მე-

10 კლასელი მოსწავლეებისთვის აქტუალური და საინტერესოა: „რამდენად და 

როგორ შეიძლება ზემოქმედებდეს საზოგადოების მკვეთრი სოციალურ-კულტურული 

დაყოფა ადამიანის და, ზოგადად, საზოგადოების განვითარებაზე?" ჩვენ არ ვიცით, 

როგორ წარიმართებოდა სწავლის პროცესი, თუმცა ამ ტიპის მიდგომით მეტია შანსი, 

რომ მოსწავლეებმა შეძლონ ლიტერატურული ნაწარმოების გააზრება კონტექსტში და 

დაინახონ ამ კონკრეტული ტექსტის მნიშვნელობა მათი რეალური თანამედროვე 

ცხოვრების გადმოსახედიდან.  ასეთმა ცოდნამ შეიძლება გადაინაცვლოს 

გრძელვადიან მეხსიერებაში და სხვა ნაწარმოებების ინტერპრეტირებასა და 

პრაქტიკულ გამოყენებაში დაეხმაროს მათ მომავალშიც. 

თუ მოსწავლეებს ამერიკის სამოქალაქო ომს „ვასწავლით“, მათთვის სრულიად 

პასუხგაუცემელი დარჩება შეკითხვა „რატომ ვსწავლობ ამას?“. თუმცა, თუ ამერიკის 

სამოქალაქო ომს იმ მიზნით დავამუშავებთ, რომ სამოქალაქო დაპირისპირებების, 

როგორც ისტორიული მოვლენის ტიპი და ანატომია გაიაზრონ, და თან ამას 

საქართველოში, მე-20 საუკუნის 90-იანი წლების მოვლენებთან 

ურთიერთდაკავშირებულად გააკეთებენ,  თავისთავად ცხადი და ნათელი იქნება 

საკითხის მნიშვნელობა და ღირებულება. 

იგივე შეიძლება ითქვას ეთნიკურ დაპირისპირებაზეც. ერთი შეხედვით ისეთი 

განყენებული საკითხები, როგორიცაა, მაგალითად, სამხრეთ აფრიკაში მიმდინარე 

ეთნიკური კონფლიქტები ან, თუნდაც ჩრდილოეთ ირლანდიის მსგავსი მოვლენები, 

შეიძლება დავუკავშიროთ ჩვენი მოსწავლეებისთვის აქტუალურ და საინტერესო 

საკვანძო შეკითხვას: „რა იყო მსგავსი და განსხვავებული სამხრეთ აფრიკის, 

ჩრდილოეთ ირლანდიის და საქართველოს ეთნიკურ კონფლიქტებს შორის? 

მათემატიკური მაგალითების, ამოცანების და განტოლებების დამუშავება შეიძლება 

სრულიად დაუვიწყარ გამოცდილებად იქცეს მოსწავლეებისთვის, თუ ისინი ამა თუ იმ 

მოვლენის ალბათობის გამოსათვლელად მათემატიკურ მოდელებს შექმნიან. 

მაგალითად, როგორია ალბათობა, რომ სოკოები მუტაციას განიცდიან და ადამიანებს 

დააინფიცირებენ, შედეგად კი კაცობრიობა აპოკალიფსის რისკის წინაშე აღმოჩნდება? 

ან რამდენად და როგორ შეგვიძლია სხვადასხვა ცვლადის გამოყენებით 

გამოვთვალოთ კომპიუტერულ თამაშში კონკრეტულ მოცემულობებში ამა თუ იმ 

მოქმედების წარმატება? 

რომ შევაჯამოთ, მოსწავლის რეალური ცხოვრებისგან განყენებული კურიკულუმის 

ნაცვლად, ჩვენ გვჭირდება რეალურ ცხოვრებასთან მჭიდროდ დაკავშირებული 

კურიკულუმი, რომელიც მიმართულია ყველაზე ფუნდამენტური ცნებების 

სიღრმისეული გააზრებისკენ. ამგვარი კურიკულუმი ავითარებს ცოდნას, რომელიც 

ფართო და დაკავშირებადია ცხოვრების ბევრ მნიშვნელოვან განზომილებასთან, 

ახლაც და მომავალშიც.  (Perkins, 2007, გვ. 57) 

დავალება: აქტივობა - საკითხების შერჩევა, კომპლექსური დავალების იდეების, 
საკვანძო შეკითხვების მოფიქრება 

5 წუთის განმავლობაში, შეფასების გარეშე, ჩამოწერეთ ყველა საკითხი, ქვესაკითხი,  
საკვანძო შეკითხვა, კომპლექსური დავალების იდეა, რაც უკავშირდება რეალურ 
ცხოვრებისეულ კონტექსტს და შეიძლება თავისთავად საინტერესო, აქტუალური 
იყოს თქვენი მოსწავლეებისთვის. 

მთავარი მიზანია, რომ ჩამოწეროთ რაც შეიძლება მეტი იდეა. მათ დახარისხებას და 
შერჩევას კვლავ მიუბრუნდებით. 

 

როგორ შევარჩიოთ მოსწავლეებისთვის საინტერესო და სასარგებლო საკითხები? 

საგნის ფარგლებში შინაარსის სტრუქტურაზე მუშაობისას და კომპლექსური 

დავალებებისთვის საკითხების შესარჩევად დევიდ პერკინსთან ერთად შეგვიძლია 

გამოვიყენოთ მართა ვისკის მიდგომაც, რომელიც 4 ძირითად კრიტერიუმს 

გვთავაზობს. 

სასწავლო შინაარსი საჭიროა იყოს: 

1. დარგისთვის ფუნდამენტური მნიშვნელობის 

2. აქტუალური, საინტერესო და დაძლევადი მოსწავლეებისთვის 

3. საინტერესო მასწავლებლისთვის 

4. დაკავშირებული მოსწავლის რეალურ ცხოვრებასთან 

მოკლედ განვიხილოთ თითოეული კრიტერიუმი: 

1. სასწავლო შინაარსი საჭიროა იყოს დარგისთვის ფუნდამენტური 

მნიშვნელობის 

ჩვენი საგნის კურიკულუმი საჭიროა შეესაბამებოდეს დარგობრივი ცოდნის 

ფუნდამენტურ სტრუქტურას - უმთავრეს ცნებებსა და წარმოდგენებს, ცენტრალურ 

თემებს და მასთან დაკავშირებულ საკითხებს, საკვანძო დისკუსიებსა და აქტუალურ 

პრობლემატიკას. 

საჭიროა შევქმნათ კურიკულუმი, რომელიც სასწავლო პროცესს მიმართავს 

დისციპლინის ფუნდამენტური ცნებების, ცენტრალური თემების და ყველაზე 

აქტუალური საკითხებისკენ.  ამ კრიტერიუმით შედგენილი კურიკულუმი ირეკლავს 

დარგობრივი ცოდნის იმ სტრუქტურას, რომლის გარეშეც ეს დარგი წარმოუდგენელია 

და რომელიც მოსწავლეს სწავლის დასრულებისას უნდა ჰქონდეს. 

ამ კურსის მეორე მოდულში, ეროვნული სასწავლო გეგმის გზამკვლევის საფუძველზე, 

თქვენ უკვე დამუშავებული და გააზრებული გაქვთ თქვენი საგნის ცოდნის სტრუქტურა, 

რომელიც აღწერილია სამიზნე ცნებების, ქვეცნებების, მკვიდრი წარმოდგენების, 

თემების, საკითხებისა და ქვესაკითხების სახით. ამგვარად, შეგვიძლია ჩავთვალოთ, 

რომ თქვენი კურიკულუმი დიდწილად უკვე არის პირველი კრიტერიუმის შესაბამისი. 

თუმცა, კომპლექსური დავალების ფარგლებში დასამუშავებელი ქვესაკითხების და 

საკვანძო შეკითხვების არჩევისას დაფიქრება მაინც მოგიწევთ, კერძოდ, რომელ 

სამიზნე ცნებას დაუკავშირებთ მათ და რატომ? 

2. სასწავლო შინაარსი საჭიროა იყოს აქტუალური, საინტერესო და 

დაძლევადი მოსწავლეებისთვის 

საკითხებს, რომლებსაც სამიზნე ცნებების დასამუშავებლად და გასააზრებლად 

აირჩევთ, თქვენი მოსწავლეების რეალურ ცხოვრებისეულ გამოცდილებას, მათთვის 

აქტუალურ საფიქრალს, ინტერესებს უნდა უკავშირდებოდეს. იმისდა მიხედვით, რა 

ასაკის მოსწავლეებთან გვიწევს მუშაობა, როგორია მათი სოციალური და 

კულტურული კონტექსტი, პირადი გამოწვევები, ინტელექტუალური გამოცდილება და 

სხვა ფაქტორები, პერსპექტივებიც შესაბამისად შეგვიძლია შევარჩიოთ ამა თუ იმ 

საკითხის დასამუშავებლად. 

3. სასწავლო შინაარსი საჭიროა იყოს საინტერესო მასწავლებლისთვის 

ძალიან მნიშვნელოვანია, რომ მასწავლებელი შერჩეული საკითხებით 

განსაკუთრებულად იყოს დაინტერესებული. ცნობისმოყვარე და გულანთებული 

მასწავლებელი თავისთავად არის ინტელექტუალური ჩართულობის მოდელი 

მოსწავლისთვის, მათ მოტივაციაზეც პოზიტიურად ზემოქმედებს და რეალურად 

აჩვენებს კიდეც, როგორ უნდა გამოიკვლიონ მათთვის უცნობი და კომპლექსური 

სფეროები. 

4. სასწავლო შინაარსი საჭიროა იყოს დაკავშირებული მოსწავლის რეალურ 

ცხოვრებასთან 

გარდა იმისა, რომ შერჩეული საკითხები დარგის ფარგლებში ფუნდამენტური 

მნიშვნელობის უნდა იყოს, აუცილებელია, რომ მოსწავლეებმა აღმოაჩინონ კავშირი 

თავიანთ რეალურ გამოცდილებებთან, რეალურ ცხოვრებასთან, როგორც სკოლაში, 

ასევე სკოლის მიღმა. ეს კავშირი არის შესაძლებლობა მოსწავლის 

დაინტერესებისთვის, მისი შინაგანი მოტივაციის გაღვივებისთვის, რაც თავის მხრივ 

საკითხების სიღრმისეული დამუშავების საფუძველს ქმნის. 

მაგალითად, ანტიკურ რომში წყალგაყვანილობის სისტემა შეიძლება აქტუალური კი 

იყოს სფეროს მკვლევარისთვის, მაგრამ დიდად არ უკავშირდებოდეს მე-10 კლასელი 

მოსწავლის ინტერესებს. თუმცა, რომაელების ყოველდღიურობაც შეიძენს 

აქტუალობას, თუ მას მოსწავლის მშობლიურ ქალაქში მსგავსი ტიპის პრობლემას 

დავუკავშირებთ. 

ასევე, მაგალითად, ეპიდემიების თემა ძალიან აქტუალურია სხვადასხვა დარგისთვის - 

ისტორია, მედიცინა, ბიოლოგია, ქიმია, ლიტერატურა და ა.შ. მოსწავლეებისთვის კი 

უფრო აქტუალური და საინტერესო იქნებოდა  სწორედ 2020-2021 წლებში, როდესაც 

პანდემია მათი ყოველდღიურობა იყო, ვიდრე, ვთქვათ 2018 წელს. 

გასათვალისწინებელია, რომ ოთხივე კრიტერიუმი მთლიანობაში უნდა გამოვიყენოთ 

საკითხების შერჩევისას, რადგან მხოლოდ ცალკეული კრიტერიუმით დაკმაყოფილება 

გარკვეულ რისკებს შეიცავს. 

დიდი ცდუნება და საფრთხეა ისეთი საკითხების და აქტივობების შერჩევა, რომლებიც 

მხოლოდ მოსწავლეების გართობას ემსახურება ან აბსოლუტურად პრაქტიკული 

გამოყენებისთვისაა. არ უნდა დაგვავიწყდეს, რომ ჩვენი მიზანი დარგობრივი ცოდნის 

სტრუქტურის შექმნაა, და, შესაბამისად, შერჩეული საკითხებიც სამიზნე ცნებების 

დასამუშავებლად გვჭირდება. მაგალითად, ჩვენს მაგალითში, ილია ჭავჭავაძის 

„ოთარაანთ ქვრივი“ კონტექსტის ცნების დასამუშავებლად შეარჩია მასწავლებელმა. 

და ბოლოს, მნიშვნელოვანია, რომ მოსწავლეებსაც ჰქონდეთ საკითხების არჩევის 

შესაძლებლობა, ისინიც იყვნენ ჩართული გადაწყვეტილების პროცესში. თუმცა, არ 

უნდა დაგვავიწყდეს, რომ ბალანსის დაცვა მოგვიწევს - ზედმეტად ფართო არჩევანი 

მათთვის შეიძლება დამაბნეველიც კი იყოს. 

დავალება: აქტივობა - საკითხების, კომპლექსური დავალების იდეების, საკვანძო 
შეკითხვების გადარჩევა 

გადახედეთ თქვენ მიერ ჩამოწერილ იდეებს და მართა ვისკის ოთხი კრიტერიუმის 
გამოყენებით დაამუშავეთ თქვენი სია - გადაარჩიეთ და დაახარისხეთ იდეები, 
დაამატეთ ახალი იდეები, ამოშალეთ ან შეუცვალეთ პერსპექტივები იმ იდეებს, 
რომლებიც ამ კრიტერიუმებს ვერ აკმაყოფილებს. 

პრინციპი #3 - რთული ნაწილების დამუშავება 

 

რას ნიშნავს რთული ნაწილების დამუშავება? 

მუსიკალური ნაწარმოების შესრულების და ფეხბურთის თამაშის მაგალითებს რომ 

დავუბრუნდეთ, ალბათ არ იქნება რთული შესამჩნევი, რომ მხოლოდ პრაქტიკა, ანუ 

კვლავ და კვლავ დაკვრა და თამაში, დიდად არ აუმჯობესებს არც შესრულებას და არც 

თამაშს. რაღაცის კეთება რომ უკეთ გამოგვივიდეს, საჭიროა რთული კომპონენტების  

გამოყოფა, მათზე ფოკუსირებულად მუშაობა და შემდეგ კვლავ ერთიან პროცესში 

ინტეგრირება. 

შეიძლება ვიფიქროთ, ხომ არ აჯობებს ჯერ ამ რთულ კომპონენტებზე ვიმუშაოთ და 

შემდეგ გავაერთიანოთ. თუმცა ეს მიდგომა იმ წარმოუდგენელ სცენარამდე მიგვიყვანს, 

რაც პირველი პრინციპის განხილვისას ვახსენეთ - ბავშვებს ჯერ ბურთის დარტყმას 

ვასწავლით, შემდეგ მოტყუების ხრიკებს და სხვა ელემენტებს და კარგა ხნის შემდეგ 

ვათამაშებთ ფეხბურთს. ამის საპირისპიროდ დევიდ პერკინსის შემოთავაზებული 

მიდგომით პროცესი იქნებოდა დაახლოებით ამდაგვარი: ბავშვები თამაშობენ 

ფეხბურთს, ვაკვირდებით პროცესს, ვამჩნევთ ცალკეულ კომპონენტებს, რომლებიც 

პრობლემურია, არ გამოსდით კარგად და დამატებით მუშაობას საჭიროებს, 

ვაანალიზებთ, რა არის ამ სირთულეების მიზეზები, ვაძლევთ დეტალურ, კონკრეტულ 

უკუკავშირს, ვამუშავებთ ამ კომპონენტებზე და კვლავ ვაბრუნებთ თამაშში. 

რთულ ნაწილების გამოყოფა და დამუშავება თავად შეიძლება იქცეს ერთ 

მთლიანობად. ისევე, როგორც მუსიკის სფეროში თავის დროზე გამოიგონეს ეტიუდები 

ხელის ტექნიკის გასავითარებლად, რადგან არპეჯიოების და მსგავსი არასაინტერესო 

სავარჯიშოების კეთება თავისთავად იყო ძალიან მოსაწყენი და არამამოტივირებელი. 

ეტიუდი, ერთი მთლიანობაცაა და თან ხელის ტექნიკასაც ავითარებს.  

სწავლა-სწავლების პროცესის ორგანიზებისას რთულ კომპონენტებზე მუშაობა ერთ-

ერთი ფუნდამენტური გამოწვევაა: როდის ვაკეთებთ ამას? რომელ მონაკვეთებში? რა 

მოცულობით?  

რთულ კომპონენტებზე მუშაობისას დევიდ პერკინსი უდიდეს მნიშვნელობას ანიჭებს 

უწყვეტ შეფასებას. ამ ტიპის შეფასების მიზანი არც ქულებია და არც იმის განსაზღვრა, 

გაამართლა თუ არა ჩვენმა დაგეგმილმა სასწავლო აქტივობებმა. ის გულისხმობს 

შეფასებას, რომელიც სწავლა-სწავლების პროცესის განუყოფელი ნაწილია და 

ორიენტირებულია მოსწავლის განვითარებისკენ. შესაბამისად, ბუნებრივია, რომ ამ 

ტიპის შეფასება არის არა პერიოდული, არამედ უწყვეტად მიმდინარე. 

 

მინიშნებები ეფექტური განმავითარებელი შეფასებისთვის 

განმავითარებელი შეფასების სტრატეგიები, რომლებსაც დევიდ პერკინსი 

გვთავაზობს, დაგვეხმარება ჩვენი უკუკავშირის გაუმჯობესებაში. 

შეფასება მოქმედებისთვის 

ხშირად მოსწავლეები იღებენ ისეთ უკუკავშირს, რომელიც მათთვის საკმარის 

ინფორმაციას არ მოიცავს. მაგალითად, „სწორია“ ან „არასწორია“, ან მხოლოდ 

ერთწინადადებიან კომენტარს - „გადაიმეორე ამაზონის აუზის შესახებ პარაგრაფი“, 

„მსჯელობას აკლია არგუმენტები“, „კარგია, მაგრამ მეტი წყაროს დამუშავება უკეთესი 

იქნებოდა“ და მსგავსი. 

უკუკავშირი იმდენად კონკრეტული უნდა იყოს, რომ მოსწავლეებს პირდაპირ 

ქმედებისკენ უბიძგებდეს. მაგალითად, ნაცვლად იმისა, რომ ვუთხრათ მას 

„მსჯელობას აკლია არგუმენტები“, აუცილებელია სპეფიციკური მითითებები. ვთქვათ, 

„შენ აღნიშნავ, რომ „ოთარაანთ ქვრივში“ ილია ჭავჭავაძე საზოგადოების 

ტრანსფორმაციის პასუხისმგებლობას განათლებულ  ნაწილს აკისრებს. თუმცა, ამის 

დასადასტურებლად საკმარისი მტკიცებულებები არ გაქვს. ტექსტი გაძლევს ამის 

თქმის შესაძლებლობას? სიუჟეტის განვითარებას თუ დავაკვირდებით, შევძლებთ ამ 

მოსაზრების გასამყარებელი არგუმენტების მოძიებას? დამატებით ილია ჭავჭავაძის 

წერილები ხომ არ დაგვეხმარებოდა?“ და ა.შ. 

მასწავლებელმა შესაძლოა წინასწარ იცოდეს საკითხის გააზრებასთან 

დაკავშირებული სირთულეების შესახებ, თუმცა შეფერხების თავიდან ასაცილებლად 

მოსწავლეებს მზა-მზარეულ ინფორმაციას კი არ აწვდის, არამედ წინასწარ ამზადებს 

დისკუსიის სცენარს, საკვანძო შეკითხვებით, ამგვარად მოჰყავს მოქმედებაში 

მოსწავლეები და მიმართულებას აძლევს მათ. 

შეფასება გააზრებისთვის 

ხშირად ისეც ხდება ხოლმე, რომ მასწავლებელი შედარებით მეორეხარისხოვან ან 

ტექნიკურ დეტალებზე ამახვილებს განსაკუთრებულ ყურადღებას. მაგალითად, 

მართლწერა, გრამატიკული წესები, პრეზენტაციის ფორმა და ა.შ. 

სინამდვილეში შეფასება მოსწავლეს უნდა ეხმარებოდეს საკითხის საფუძვლიან 

დამუშავებაში, ცნების სიღრმისეულ გააზრებაში. ამიტომ, მასწავლებლისთვის 

უპირველესი ამოცანა ეს უნდა იყოს - არა მხოლოდ შეუსწოროს მოსწავლეს 

დაშვებული შეცდომები, არამედ ხელი შეუწყოს სამიზნე ცოდნის გააზრება-

გათავისებაში. ამისათვის, ისევ და ისევ, მწირი უკუკავშირის ნაცვლად, 

ინფორმატიული, მიმართულების მიმცემი კომენტარებია საჭირო. 

ურთიერთშეფასება და თვითშეფასება 

მასწავლებლებისთვის ერთ-ერთი უმთავრესი გამოწევა არის დროის ნაკლებობა. 

თუმცა ეს არ არის ერთადერთი მიზეზი, რის გამოც ურთიერთშეფასებისა და 

თვითშეფასების გამოყენება უნდა ვცადოთ. ამ ტიპის შეფასებები მოსწავლეებს 

საგნობრივი ცოდნის გაღრმავებაშიც ეხმარება და ისეთი უნარების განვითარებასაც  

უწყობს ხელს, როგორიცაა, მაგალითად, კომუნიკაცია და ნებელობა. 

ბუნებრივია, ურთიერთშეფასება და თვითშეფასება მოსწავლეებისთვის სულაც არ 

არის ადვილი. ალბათ გამოცდილიც გექნებათ, რომ ხშირად არც კი იციან, 

ერთმანეთის შესრულებულ სამუშაოზე, რა უნდა თქვან ან თუ ამბობენ, მათი 

კომენტარები ძალიან ზოგადია - „კარგია“, „მომწონს“, „ბევრი გიმუშავია“ და ა.შ.   

ვინაიდან არ იციან, ეს როგორ გააკეთონ, თავს უხერხულადაც გრძნობენ და დიდად 

აღარც ეხალისებათ. მეორე მხრივ, თუ ურთიერთშეფასების და თვითშეფასების 

პროცესები სათანადოდ მიმდინარეობს, ბავშვების პიროვნულ განვითარებას ძალიან 

ეხმარება და რეფლექსიის კულტურის ჩამოყალიბებასაც უწყობს ხელს. ერთმანეთის 

შეფასებისას ისინი საკუთარი ნაშრომის შეფასებასაც სწავლობენ და, პირიქით, 

საკუთარი ნაშრომის შეფასებისას, ურთიერთშეფასების ტექნიკასაც. ამისათვის მათ 

აუცილებლად დასჭირდებათ შეფასების კარგად სტრუქტურირებული, კონკრეტული 

რუბრიკები და კრიტერიუმები, ასევე პროცესის ინსტრუქცია და რამდენიმე ნიმუში.  

 

უკუკავშირი კომუნიკაციისთვის 

სტილის თვალსაზრისით დევიდ პერკინსი უკუკავშირის სამი ტიპს განსაზღვრავს. 

ესენია: უკუკავშირი შესწორებისთვის (ანუ კორექციული უკუკავშირი), უკუკავშირი 

მორიგებისთვის (მომრიგებელი უკუკავშირი) და უკუკავშირი კომუნიკაციისთვის. 

კორექციულია უკუკავშირი, რომელიც მიმართულია შეცდომებისკენ ანუ მიუთითებს, 

რა არ არის სწორი. ამ ტიპის უკუკავშირს, როგორც წესი, წინ უძღვის  „დიახ, მაგრამ... “, 

„სწორია, მაგრამ...“ და არასოდეს აღნიშნავს შესრულებული სამუშაოს დადებით 

მხარეებს. ასეთი უკუკავშირი არ მოიცავს საკმარის ინფორმაციას და არასდროს 

გულისხმობს იმის გადამოწმებას, თუ რამდენად გაიაზრა მოსწავლემ საკითხი 

მიცემული უკუკავშირის შემდეგ. 

მომრიგებლურია უკუკავშირი, რომლითაც ადამიანი ცდილობს თავი კარგად 

წარმოაჩინოს. ამ ტიპის უკუკავშირი რამდენიმე ბუნდოვან კომენტარს მოიცავს და, 

როგორც წესი, საერთოდ არ არის სასარგებლოდ ინფორმაციული. მაგალითად, „ხოო, 

მთლიანობაში მომეწონა! ვფიქრობ, ძალიან კარგი მიგნებები გააკეთე.“. 

უკუკავშირი კომუნიკაციისთვის მიმართულია ეფექტური კომუნიკაციისკენ და 

მოიცავს სამ უმთავრეს ელემენტს: დაზუსტებას, დაფასებას და რჩევებს. დაზუსტება 

გულისხმობს არასწორი გაგების აღმოფხვრას, ისეთი დამაზუსტებელი შეკითხვების 

დასმას, რომლებიც სწორად გააზრებაში ეხმარება მოსწავლეს. ეს შეიძლება მოხდეს 

პირისპირ საუბრისას, ან წერილობით, ელფოსტის საშუალებით ან სულაც სწავლის 

მართვის სისტემაში უკუკავშირის გრაფაში. დაფასება გულისხმობს მოსწავლის 

შესრულებული სამუშაოს დადებითი მხარეების ცხადად და კონკრეტულად აღნიშვნას. 

ადრესატისთვის ნათელი უნდა იყოს, რომ შემფასებელი კარგად იცნობს მის ნაშრომს 

და ხედავს, რაც ნამდვილად კარგად გააკეთა. რჩევები მოიცავს დასაფიქრებელ 

ელემენტებს და შეთავაზებებს. შემფასებელი ამ დროს ფოკუსირებულია იმაზე, თუ რა 

შეიძლება გაუმჯობესდეს მომავალში: როგორ შეიძლება შეიცვალოს უკეთესობისკენ 

ეს კონკრეტული ნამუშევარი ან რა გაკეთდეს შემდგომში უკეთ. უკუკავშირი 

კომუნიკაციისთვის სრულიად გამორიცხავს პერსონალურ შესაძლებლობებთან ან 

ხასიათთან დაკავშირებულ კომენტარებს. 

არაპირდაპირი, ფარული შეფასება 

არაპირდაპირი, ფარული შეფასება შეიძლება განხორციელდეს, მაგალითად, შემდეგი 

სცენარებით: დისკუსია, დიალოგი, კონტრასტული შედარება, შეპირისპირება,  

ქოუჩინგი და ა.შ. შეფასება, რომელიც უჩინარია მოვლენების მსვლელობაში, 

ბუნებრივად და ავთენტურად გამოიყურება და ნაკლებად იწვევს მოსწავლეებში 

თავდაცვით რეაქციებს. 

განმავითარებელ შეფასებასა და უკუკავშირის ფორმებზე დამატებით შეფასების 

მოდულში ვისაუბრებთ. 

 

როგორ ვიმუშაოთ რთულად გასააზრებელ და შესასრულებელ კომპონენტებზე? 

ხომ შეიძლება მასწავლებელმა, თავისი გამოცდილებიდან, წინასწარ იცოდეს, რისი 

გააზრება და შესრულება იქნება რთული მოსწავლეებისთვის? 

ერთ-ერთი ყველაზე მნიშვნელოვანი შეკითხვა, რაც, დევიდ პერკინსის აზრით, 

პედაგოგებმა უნდა დასვან არის: „რა არის რთული?“, „რა ართულებს საქმეს?“. თუ ამ 

კითხვაზე საფუძვლიან პასუხს მოვძებნით, მაშინ ამა თუ იმ საკითხის გააზრების თუ 

აქტივობის შესრულების სირთულეებს წინასწარ განვსაზღვრავთ. სწორი მიდგომით კი 

შევძლებთ, რომ ამ სირთულეებმა ჩვენი მოსწავლეები სწავლის პროცესში არ 

დააბრკოლოს. 

პირველი ცდუნება, რაც ამ დროს ჩნდება, არის რთული საკითხის ან აქტივობის 

გამოტოვება, თუმცა ეს გამოსავალი არ არის. შესაძლო საფრთხეებსა და 

დაბრკოლებებზე ფიქრი იმისთვის გვჭირდება, რომ წინასწარ გავთვალოთ მათი 

მოგვარება.  

მეორე ცდუნებაა, სიტუაციის ზოგადი ფრაზებით შეფასება, მაგალითად, „რთული 

გასაგებია“, „მოსწავლეებისთვის მოსაწყენია“, „მათთვის სრულიად უჩვეულო და 

უცხოა“, „იმდენი რაღაც არის დასამახსოვრებელი“. ეს ფიქრები საერთოდ არაფერში 

გამოგვადგება, რადგან იმდენად ზოგადია, რომ ნამცხვრის ცხობაზეც შეგვიძლია 

ვთქვათ და მთვარეზე გაფრენაზეც. აუცილებელია, რომ სირთულეების შეფასებისას 

ვიყოთ ძალიან კონკრეტული, ჩვენი საგნის ფარგლებში, ჩვენი სკოლის ან კლასის 

სიტუაციის გათვალისწინებით. 

მესამე ცდუნებაა სირთულეების გარემოებებზე გადაბრალება. ამ დროს ვამბობთ 

ხოლმე - „კი გასაგებია, რაც უნდა გაკეთდეს, მაგრამ ამისთვის არც დრო გვაქვს და არც 

რესურსი“. სინამდვილეში ეს უფრო გამოწვევების არიდებას ჰგავს, ვიდრე მათი 

მოგვარებისთვის მოქმედებას. 

კიდევ ერთი ცდუნებაა, სირთულეების ჩვენს მოსწავლეებზე გადაბრალება - „არ 

სწავლობენ, არ აინტერესებთ და რა ვქნათ?“, „საერთოდ აღარ ახსოვდათ, რაც 

მანამდე გავიარეთ“, „სრულიად მოუმზადებლები იყვნენ!“ და ა.შ. როგორც წესი, 

ამგვარ ფიქრებს საფუძვლად უდევს ჩვენი ქვეცნობიერი სურვილი, რომ არაფერი  

შევცვალოთ, არაფერი ვცადოთ განსხვავებულად. 

ამგვარი საპასუხო რეაქციები პრობლემებზე, რომლებსაც ჩვენი პრაქტიკის 

განმავლობაში კვლავ და კვლავ ვაწყდებით, ბუნებრივია. თუმცა, როდესაც არაფერს 

ვცვლით და იგივეგვარად ვაგრძელებთ სწავლებას, ჩვენი ენთუზიაზმიც იკლებს და 

ენერგიულობაც. ზოგ შემთხვევაში შეიძლება ძალისხმევა გავაძლიეროთ, ესა თუ ის 

საკითხი უფრო დიდხანს, მეტი დროისა და ენერგიის ხარჯზე დავამუშაოთ. თუმცა 

ყველაზე ეფექტური გადაწყვეტა, რომელსაც დევიდ პერკინსი გვთავაზობს არის  

სირთულეების სიღრმისეული ანალიზი - არა მხოლოდ მათი იდენტიფიცირება, 

არამედ მათი რეალური მიზეზების გაგებაც. ამ გზაზე შეგვიძლია დავიხმაროთ 

კოლეგები, წიგნები და სხვა რესურსები. საბოლოო მიზანი ისაა, რომ სიღრმისეულად 

ავხსნათ ამა თუ იმ საკითხთან დაკავშირებული სირთულე, უფრო გონივრულად რომ 

შევძლოთ სწავლება. 

დავალება: აქტივობა: რთულ ნაწილებზე მუშაობის დაგეგმვა 

დაგეგმეთ კომპლექსური დავალებების ფარგლებში რთულ კომპონენტებზე 
მუშაობის თქვენი სტრატეგია: 

1. რა შეიძლება იყოს რთული თქვენი მოსწავლეებისთვის და რატომ? 
2. როგორ დაეხმარებით დაბრკოლებების გადალახვაში? რომელი რთული 

კომპონენტისთვის რა სცენარს გამოიყენებთ? 
3. რომელ აქტივობების შეფასებისთვის გამოიყენებდით ურთიერთშეფასების 

და თვითშეფასების მეთოდებს? 

პრინციპი #4 – „უცხო მინდორზე თამაში“ - სხვადასხვა კონტექსტი, 

როგორც ცოდნის აგების საშუალება 

 
ცოდნის ტრანსფერი სხვადასხვა კონტექსტში 

მიხვდით ალბათ, რატომ ავარჩიეთ ცოდნის ტრანსფერის განსახილველად 

მუჭანახევარას სიუჟეტი. ჩვენი ზღაპრის გმირი კონკრეტულ ინსტრუქციას იღებს ერთ 

კონკრეტულ კონტექსტთან მიმართებით. მეორე, განსხვავებულ სიტუაციაში იმავე 

ინსტრუქციის გამოყენებას ის არასახარბიელო შედეგამდე მიჰყავს. აქაც იღებს 

კონკრეტულ ინსტრუქციას, რომელსაც მესამე სიტუაციაში იყენებს და შედეგი კვლავ 

არასახარბიელოა. ასე მეორდება ხუთჯერ და ამბავი საბოლოოდ მუჭანახევარას 

სრული კრახით სრულდება. რომ შევაჯამოთ, მუჭანახევარა ვერ სწავლობს, უფრო 

ზუსტად კი, ვერ ახერხებს ცოდნის აგებას. 

რატომ ხდება ასე? 

პირველი პრობლემა ის არის, რომ ჩვენი ზღაპრის გმირს არ აქვს ცოდნა, რომელსაც 

გამოიყენებს. არ აქვს ცოდნა არც ერთი სიტუაციისთვის. შეგვიძლია ვთქვათ, რომ მას 

არ აქვს გამოცდილება სხვადასხვა კულტურული და სოციალური მოვლენების შესახებ, 

მაგალითად, არასაოდეს უნახავს ქორწილი, გასვენება, თესვის პროცესი და ა.შ. 

სამეციერო ლიტერატურაში აღნიშნულია, რომ წინარე ცოდნის არსებობა ტრანსფერის 

აუცილებელი პირობაა. ცხადია, რომ შეუძლებელია გამოვიყენო ის, რაც არ მაქვს. 

მეორე პრობლემა არის პირობისეული ცოდნის არ არსებობა. შეგვიძლია ვთქვათ, რომ 

მუჭანახევარას ასე თუ ისე აქვს დეკლარატიული ცოდნა, ანუ იცის ფრაზა, რომელიც 

შეუძლია გაიმეოროს „ერთი ათასად, ერთი ათასად“. პრინციპში შეგვიძლია დავუშვათ, 

რომ პროცედურული ცოდნაც აქვს, ანუ ხედავს რა ადამიანების ჯგუფს, საკომუნიკაციოდ 

იყენებს ამ ფრაზას, მაგალითად,  იმეორებს, „ერთი ათასად, ერთი ათასად“. მაგრამ არ 

იცის,  რომ ეს ფრაზა მხოლოდ იმ შემთხვევაშია შესაბამისი, თუ მთესველს ხედავს, ან 

თუნდაც მებაღეს, რომელიც ხეებს უვლის, ან სხვა მსგავს სიტუაციას. ხოლო, თუ 

მიცვალებულს მოასვენებენ, მაშინ სხვაგვარად უნდა მოიქცეს. და, თუ ჩასაფრებულ 

მონადირეს ხედავს, სულ უმჯობესია საერთოდაც ჩუმად იყოს. სამეცნიერო 

ლიტერატურაში აღნიშნულია, რომ პირობისეული ცოდნა (რა თქმა უნდა 

დეკლარატიულ და პროცედურულ ცოდნასთან ერთად) არის ის ნამდვილი ცოდნა, 

რომლის ტრანსფერიც შეიძლება განხორციელდეს. 

მესამე პრობლემა არის აბსოლუტურად ლოკალიზებული, კონტექსტუალიზებული 

ინსტრუქცია, რომელსაც ზღაპრის გმირი იღებს შემხვედრებისგან. მაგალითად, 

როდესაც ყანის მთესველი ეუბნება, „მუჭანახევარი, მუჭანახევარის“ ნაცვლად „ერთი 

ათასად, ერთი ათასად“ უნდა გეთქვაო, ცხადია, რომ ეს ფრაზა მხოლოდ სრულად ან 

უმეტესწილად იდენტურ სიტუაციაში იმუშავებს. მაშინ, როცა იმავე ფრაზის 

ავტომატურ გამოყენებას მომდევნო კონტექსტში, მუჭანახევარა კვლავ 

კატასტროფამდე მიჰყავს. სამეცნიერო ლიტერატურაში, ზედმეტად 

კონტექსტუალიზებული სწავლა ტრანსფერის დამაბრკოლებელ პირობად ითვლება. 

მიუხედავად იმისა, რომ მუჭანახევარას თავს გადახდება სხვადასხვა ამბავი, ის ვერ 

ახერხებს რეფლექსიის საფუძველზე აბსტრაქტულ განზოგადებას. ამის 

საპირისპიროდ, დავუშვათ, რომ მან შეძლო სხვადასხვა კონტექსტური სიტუაციიდან 

საერთო მახასიათებლების იდენტიფიცირება, შემდეგ განზოგადება და საბოლოოდ 

ააგო ცოდნის იმგვარი სტრუქტურა, რომელიც სხვა კონტექსტებშიც შეუძლია 

გამოიყენოს. მაგალითად, დააკვირდა, რომ ესა თუ ის გარემო ითხოვს გამოხატვის, 

ქცევის გარკვეულ ტიპს, ზოგ შემთხვევაში ჩუმად ყოფნაა საჭირო, ზოგჯერ 

თანაგრძნობის გამოხატვა, ზოგჯერ წახალისება და ა.შ. მკვიდრი წარმოდგენა კი, 

რომელსაც შეიქმნიდა შეიძლებოდა ყოფილიო რაღაც მსგავსი: „სადაც მიხვალ იქაური 

ქუდი დაიხურე“, ანუ „ვერბალური და არავერბალური კომუნიკაცია უნდა მოხდეს 

საკომუნიკაციო სიტუაციის შესაბამისად“. სამეცნიერო ლიტერატურა ადასტურებს, რომ 

აბსტრაქტულ, ცნებების სახით სტრუქტირებულ ცოდნას მეტი შანსი აქვს 

ტრანსფერისთვის, ვიდრე მხოლოდ ფაქტების ან პროცედურების დამახსოვრებას. 

ზღაპრის სიუჟეტში მოცემული სიტუაციები კონტექსტური მაგალითების იდეალური 

ანალოგიაა. მსგავსი ან კონტრასტული მაგალითების მრავალფეროვნება ხელს უწყობს 

ცოდნის ტრანსფერს, რადგან ამგვარად იქმნება ცოდნის აგების ხელსაყრელი 

პირობები. 

მეოთხე პრობლემაა, რომ მუჭანახევარას არ აქვს სწავლის სწავლის უნარი. ცოდნის 

ტრანსფერისთვის აუცილებელი პირობაა მეტაკოგნიტური უნარების განვითარება, 

კერძოდ თვითრეგულაცია, რომელიც გულისხმობს სწავლის სტრატეგიების 

გამოყენებას, თვითმონიტორინგს, თვითშეფასებას და ა.შ. ამ უნარების საშუალებით, 

ადამიანი ახალ სიტუაციაში არსებულ ცოდნას არა მხოლოდ ეფექტურად იყენებს, 

არამედ ავითარებს და აფართოებს, და, პრინციპში, ახალ ცოდნას ქმნის.  მაგალითად, 

მსუბუქი ავტომობილის მძღოლი, რომელიც სატვირთო მანქანის მართვას იწყებს, რა 

თქმა უნდა, არსებულ ცოდნას იყენებს, მაგრამ სატვირთოს მართვის შემდეგ, მისი 

ცოდნა დიდი ალბათობით წინარე ცოდნის იდენტური კი აღარ იქნება, არამედ მასზე 

მეტი. 

და ბოლოს, ცოდნის ტრანსფერი, განსაკუთრებით სწავლის პირველ წლებში, 

მასწავლებლის ოსტატურ მხარდაჭერას საჭიროებს. სასწავლო პროცესის 

ორგანიზებისას საჭიროა გავითვალისწინოთ ყველა განხილული ფაქტორი და 

შევქმნათ გარემო, რომელიც ჩვენს მოსწავლეებს სხვადასხვა კონტექსტებში ცოდნის 

მოქნილად გამოყენებაში დაეხმარება, როგორც სკოლაში, ასევე მის მიღმაც. 

 

როგორ შევუწყოთ ხელი ცოდნის ტრანსფერს? 

ცნებების პედაგოგიკა, რომელიც დარგობრივი ცნებების სიღრმისეულ გააზრებას და 

მათთან დაკავშირებული მკვიდრი წარმოდგენების ჩამოყალიბებას გვისახავს 

გრძელვადიან მიზნად, თავისთავად გვიქმნის საფუძველს და გვიბიძგებს ისე 

დავგეგმოთ სწავლა-სწავლების პროცესი, რომ სამიზნე ცოდნის სხვადასხვა 

კონტექსტებში ტრანსფერს შევუწყოთ ხელი. მაგალითად, როდესაც ჩვენი მიზანია არა 

მხოლოდ ისტორიული ფაქტებისა და მოვლენების, სახელებისა და თარიღების 

დაზეპირება, არამედ ამ ინფორმაციის საფუძველზე ისტორიის სტანდარტით 

განსაზღვრული სამიზნე ცნებების (მაგალითად, ისტორიული წყარო, ძალაუფლება, 

ისტორიული მოვლენა/პროცესი და ა.შ.) გააზრება, მაშინ თავისთავად გვიწევს ისე 

დავგეგმოთ სწავლის პროცესი, რომ მოსწავლეები სახელმძღვანელოში მოცემული 

მასალის ამარა კი არ დავტოვოთ, არამედ მასში მოცემული ფაქტების არსობრივი 

მახასიათებლების გააზრებასა და სხვადასხვა კონტექსტში ტრანსფერში დავეხმაროთ. 

ამ ტიპის ცოდნას მეტი პოტენციალი აქვს ტრანსფერისთვის სკოლის დასრულების 

შემდეგაც. მაგალითად, თუ ჩვენმა მოსწავლეებმა გაიაზრეს, რომ ყველა ისტორიული 

წყარო სანდო არ არის და მასში მოცემულ ცნობებს კრიტიკული კვლევა  და 

დადასტურება სჭირდება, ამ ცოდნის გამოყენებას ის შეძლებს არა მხოლოდ როგორც 

ისტორიის მკვლევარი, არამედ როგორც კრიტიკულად მოაზროვნე მოქალაქე, 

რომელიც ნაკლებად იქცევა პროპაგანდისტული ნარატივების უპირობო მიმღებად. 

კომპლექსური დავალება  კონცეპტუალურად წინარე ცოდნის გააქტიურებისა და 

გამოყენების, და ახალი ცოდნის აგების მეთოდია. ამგვარად აგებული ცოდნა კი თავისი 

ბუნებით ტრანსფერირებადია. იმისათვის, რომ კომპლექსურმა დავალებამ თავისი 

როლი შეასრულოს, აუცილებელია სამი მთავარი პირობა - ის მართლაც 

ორიენტირებული უნდა იყოს სწავლის გრძელვადიან მიზნებზე ანუ დარგობრივი 

ცნების გააზრებასა და მასთან დაკავშირებული მკვიდრი წარმოდგენების 

ჩამოყალიბებაზე, 2. რეალურად უნდა გულისხმობდეს კომპლექსურ დარგობრივ 

კონტექსტს (და არა მხოლოდ მოჩვენებითად) და 3.  უნდა ეფუძნებოდეს სხვადასხვა 

კონტექსტური მაგალითების დამუშავებას. 

ჩვენი ქართული ლიტერატურის მაგალითებს რომ დავუბრუნდეთ, პირველ ვარიანტში 

მსგავსი არაფერი ჩანს. შეგახსენებთ, რომ მასწავლებელი უბრალოდ ამუშავებს 

ოთარაანთ ქვრივის ტექსტს და მოსწავლეებს აძლევს დავალებად რამდენიმე თავის 

მოკლე შინაარსის დაწერას. ეს ის შემთხვევაა, როცა მოსწავლეებს ცოდნის აგებისთვის 

შეზღუდული ველი აქვთ და, პრინციპში, მხოლოდ სახელმძღვანელოს და ტექსტის 

ფარგლებში რჩებიან. 

ვიდრე მეორე მაგალითზე გადავალთ, წარმოვიდგინოთ, რომ შინაარსის დაწერის 

ნაცვლად, ჩვენმა მასწავლებელმა მოსწავლეებს ოთარაანთ ქვრივის ტექსტის 

საფუძველზე კომიქსის შექმნა დაავალა. რამდენად შეგვიძლია ჩავთვალოთ, რომ 

დავალება კომპლექსურია და კონტექსტის ცვლილებასაც გულისხმობს? ერთი 

შეხედვით, დავალება შემოქმედებითი პროდუქტის შექმნას ნამდვილად მოითხოვს, 

მოსწავლეებს კომიქსის ავტორის როლში გადასვლაც ნამდვილად უწევთ და არც 



56 

მთლად სახელმძღვანელოს ანაბარა რჩებიან. თუმცა, რაღაც მაინც გვაკლია. პირველ 

რიგში, რა ტიპის ცოდნის აგება არის მიზნად დასახული? რომელი სამიზნე ცნების 

გააზრებისკენ მიჰყავს მასწავლებელს მოსწავლეები? თუ სამიზნე ცნებებად ჟანრი და 

კომპოზიცია აქვს შერჩეული, მაშინ ოთარაანთ ქვრივის ტექსტის დამუშავება რისთვის 

სჭირდება ან, უფრო სწორად, საკმარისია მხოლოდ ამ ერთი ტექსტზე მუშაობა? ცხადია, 

რომ სასწავლო შინაარსის შერჩევა (მათ შორის, ძირითადი და დამხმარე რესურსების, 

ტექსტების და ქეისების) და დამუშავების ფოკუსიც (ანუ აქტივობები) იმის მიხედვით 

იცვლება, თუ რა სასწავლო მიზანი გვაქვს არჩეული. ამ მაგალითში ისე ჩანს, რომ 

კომიქსის შექმნის მიზანი ოთარაანთ ქვრივის ტექსტის დამუშავება და ამ პროცესის 

გახალისებაა, რაც თავისთავად ცუდი სულაც არ არის. თუმცა, ცხადია, რომ სწავლის 

შედეგის თვალსაზრისით მსგავსი კომპლექსური დავალება დიდად ეფექტური ვერ 

იქნება. 

გავიხსენოთ ქართული ლიტერატურის მეორე მაგალითი.  კომპლექსური დავალება 

ნაწარმოების კონტექსტის და მასთან დაკავშირებული მკვიდრი წარმოდგენების 

გააზრება გაცნობიერებისკენ არის მიმართული. მოსწავლეებმა ილია ჭავჭავაძესთან 

ინტერვიუ უნდა მოამზადონ. მთავარი შეკითხვა, რის გარშემოც ინტერვიუ აიგება არის 

„რამდენად და როგორ შეიძლება ზემოქმედებდეს საზოგადოების მკვეთრი 

სოციალურ-კულტურული დაყოფა ადამიანის და, ზოგადად, საზოგადოების 

განვითარებაზე?". აშკარად ჩანს მცდელობა, რომ მოსწავლეებმა ლიტერატურული 

თხზულება თავიანთ ცხოვრებისეულ კონტექსტს, რეალურ დილემას დაუკავშირონ. და, 

რაც მთავარია, შეძლონ ზოგადად ლიტერატურული ნაწარმოების სოციალური და 

კულტურული გარემოს, რეალიების, ფასეულობების ამოცნობა და ანალიზი, 

თანამედროვეობის გადასახედიდან ტექსტის მნიშვნელობის გააზრება, ტექსტისა და 

კონტექსტის ურთიერთდაკავშირება კონკრეტული მიზნით და ა.შ. ამ ტიპის ცოდნა 

ახლო და შორეულ მომავალშიც გამოყენებადია, სკოლაშიც და სკოლის მიღმაც.  

მიუხედავად იმისა, რომ ამ მაგალითში მასწავლებელს მთლიანობაში სათანადოდ აქვს 

პროცესი ორგანიზებული, სამიზნე ცოდნის აგებისთვის აკლია კონტექსტური 

მაგალითების მრავალფეროვნება. მაგალითად, სასწავლო შინაარსისთვის 

შეიძლებოდა დაემატებინა უცხოელი ან ქართველი ავტორების ნაწარმოებები მსგავსი 

პრობლემატიკით, მე-19 საუკუნის ან თუნდაც თანამედროვე ავტორების ნაწარმოებები, 

ფილმები და სხვა რესურსები, რათა მოსწავლეებს განსხვავებულ მაგალითებთან 

ურთიერთობით მოეხერხებინათ როგორც წინარე ცოდნის გააქტიურება, ასევე სამიზნე 

ცოდნის კონსტრუირება. 

 

კონტექსტური მაგალითები 

კონტექსტური მაგალითების გამოყენებით წინარე ცოდნის გააქტიურების და სამიზნე 

ცოდნის აგების კარგი მაგალითია ბიოლოგიის კომპლექსური დავალება მე-9 

კლასისთვის. 

კომპლექსურ დავალებაში მოცემულია ბიომრავალფეროვნებაზე ზემოქმედების ორი 

ქეისი: 1958 წელს ჩინეთში, მაო ძედუნის მიერ ინიციირებული კამპანია ბეღურების 

წინააღმდეგ მოსავლიანობის გაზრდის მიზნით და ბორჯომის ხეობაში რუსეთიდან 

ტელეიტური ციყვის, როგორც ძვირფასი ბეწვის მომცემი ცხოველის, შემოყვანის 

ისტორია. გრძელვადიან პერსპექტივაში, ორივე ინტერვენციამ (მიუხედავად იმისა, 

რომ ერთი ფრინველის განადგურებისკენ იყო მიმართული და მეორე ცხოველის 

გამრავლებისკენ) ეკოსისტემაზე ნეგატიური გავლენა მოახდინა - ბეღურების 

შემცირებამ პარაზიტი მწერების მომრავლება გამოიწვია და მოსავალი შეამცირა, 

ტელეიტურმა ციყვების შემოყვანამ კი  ხეების პარაზიტების მჭამელი ფრინველების 

რაოდენობა შეამცირა, რამაც ტყეების გახმობა განაპირობა. 

კომპლექსური დავალების კონტექსტი შემდეგია: მოსწავლე 21-ე საუკუნის ცოდნით და 

უნარებით „აღმოჩნდება“ მაო ძედუნის დროინდელ ჩინეთში და  ჩინეთის 

საზოგადოებას წარუდგენს საჯარო ლექციას, რომლითაც ასაბუთებს ან უარყოფს 

ბიოლოგის გადაწყვეტილებას ანუ აკეთებს პროგნოზს სავარაუდო მომავლის შესახებ. 

მოსწავლე მაო ძედუნის დარწმუნებას, შეეცდება არა მისი გადაწყვეტილების მსგავსი 

ანუ ფრინველების განადგურების, არამედ განსხვავებული ქეისით, კერძოდ, ბორჯომის 

ხეობაში ტელეიტური ციყვების შემოყვანის ისტორიით. 

დავალების შესრულებისას, მოსწავლემ უნდა წარმოაჩინოს: 

− რა კომპონენტებისგან შედგება ეკოსისტემა და რა კავშირია მათ შორის? 

− რა მნიშვნელობა აქვს ეკოსისტემის მდგრადობისთვის სახეობათა 

მრავალფეროვნებას? 

− როგორ უწყობს ხელს გარემოს დაცვითი ღონისძიებები 

ბიომრავალფეროვნების შენარჩუნებას? 

კონტექსტურ მაგალითებთან ურთიერთობით, მათ შორის მსგავსებებისა და 

განსხვავებების აღმოჩენით ააქტიურებს, აგებს და აღრმავებს ცოდნას მოსწავლე. 

ეს მიდგომა რელევანტურია ჰუმანიტარული, სოციალური თუ ზუსტი მეცნიერებების 

ყველა დარგისთვის. 

 

პრინციპი #6. გუნდისგან სწავლა 

 

„გუნდისგან სწავლა“ ანუ მონაწილეობითი კულტურა 

დევიდ პერკინსის ეფექტური სწავლების მე-6 პრინციპია „გუნდისგან სწავლა“. ერთი 

შეხედვით ჩვენთვის კარგად ნაცნობი კონცეფციაა, რომელსაც პრაქტიკაშიც 

ვახორციელებთ - მოსწავლეების მუშაობა ჯგუფებსა თუ წყვილებში, ვორკშოპები, 

დებატები, პრეზენტაციები და სხვა მსგავსი აქტივობები ჩვენი სასკოლო პრაქტიკის 

ყოველდღიურობაა. თუმცა კიდევ ერთხელ დაფიქრება და განსხვავებული 

პერსპექტივით რეფლექსია, დაგვეხმარებოდა ჩვენი ხედვის გაფართოებასა და უფრო 

ზუსტი პასუხების მოძიებაში კითხვებზე - რას გულისხმობს გუნდისგან სწავლა? 

რისთვის არის მნიშვნელოვანი? როგორ შევქმნათ მხარდამჭერი სოციალური გარემო? 

ტრადიციულ სასკოლო კულტურაში მოსწავლე მაინც სოლო მოთამაშეა. რა თქმა 

უნდა, ის კლასის ნაწილია და, ბუნებრივია, რომ თანაკლასელებთანაც აქვს 

ურთიერთობა და სკოლის სხვა მოსწავლეებთანაც, თუმცა მაინც მასწავლებელი და 

სახელმძღვანელოა მისთვის ინფორმაციის უმთავრესი წყარო. ინტერაქცია 

ძირითადად მაინც მასწავლებელსა და მოსწავლეს შორისაა. მართალია მოსწავლეებს 

ერთმანეთის მოსმენაც უწევთ, და, პრინციპში ეს შეიძლება ჩაითვალოს კიდეც 

მონაწილეობით კულტურად, მაგრამ დიალოგი მაინც მწირია. არაფორმალურ 

გარემოში, ჩვენს ყოველდღიურობაში სწავლის მოდელი ბევრად უფრო სოციალურია - 

მაგალითად, ამა თუ იმ ნამცხვრის გამოცხობას ან, თუნდაც, მცენარეების მოვლას ჩვენ 

ფართო საზოგადოებისგან ვსწავლობთ - მეგობრებისგან, თანამშრომლებისგან, 

მეზობლებისგან და სოციალური მედიის საშუალებით უკვე სრულიად უცხო 

ადამიანებისგანაც. ყოველდღიურობაში გარკვეული ცოდნა, უნარები და გააზრება 

ინდივიდუალურთან ერთად, კოლექტიურიცაა. 

დევიდ პერკინსისთვის „გუნდისგან სწავლა“ მეტაფორაა, რომლითაც აღნიშნავს უფრო 

მეტად მონაწილეობით კულტურას, ვიდრე მხოლოდ ჯგუფურ აქტივობებს ან 

შეჯიბრებითობას. რეალურად ინდივიდუალური მოქმედებაც კი, მაგალითად, 

ველოსიპედის ტარება, შეიძლება სხვისი დახმარებით და თანამონაწილეობით 

ვისწავლოთ. ასევე, ჩემი ინდივიდუალური შეცდომა შეიძლება განვითარების კარგი 

შესაძლებლობა იყოს არა მხოლოდ ჩემთვის, არამედ სხვებისთვისაც. 

მონაწილეობითი კულტურის განვითარება ჩვენგან პირველ რიგში მოითხოვს ხედვის 

და მიდგომების გაფართოებას, შემდეგ კი აქტივობების ორგანიზებას როლების და 

პასუხისმგებლობების სათანადო გადანაწილებით. მაგალითად, ქოუჩინგის ტიპის 

პროგრამაში დიალოგი, იდეების გაცვლა და მიგნებები ორმხრივია. ქოუჩის როლი არ 

გულისხმობს ჭეშმარიტების ერთადერთ ექსკლუზიურ ფლობას და ამ ცოდნის 

გადაცემას. ქოუჩინგის ტიპის პროგრამაში ერთობლივად ხდება პრობლემის 

მოგვარებისა და განვითარების გზების მოძიება. პრაქტიკის საზოგადოების 

(Community of Practice) მოდელში ამა თუ იმ პროფესიის ადამიანები, მაგალითად, 

მასწავლებლები, ერთმანეთს უზიარებენ თავიანთ პრაქტიკას და ერთმანეთისგან 

სწავლობენ. სახელოსნოებში მხატვრები, მოქანდაკეები, რესტავრატორები ერთ 

სივრცეში მუშაობენ, ერთმანეთის ნამუშევრებსაც ხედავენ და საუბრობენ კიდეც. 

„მასწავლებლის” და „მოსწავლის” ტრადიციული როლები იცვლება, უფრო სწორად 

მათი ფორმულირება და აღქმა იცვლება. თითქოს ერთდროულად ყველას გვაქვს 

მასწავლებლისა და მოსწავლის როლიც და პასუხისმგებლობაც. 

სწავლა და აზროვნება ყოველთვის ხდება სოციო-კულტურულ კონტექსტში.  შეიძლება 

ვფიქრობდეთ, რომ ამა თუ იმ პრობლემის გადაწყვეტა ჩვენს თავში დაიბადა, რომ ესა 

თუ ის იდეა და მიგნება ჩვენია. სინამდვილეში ჩვენს თავში ცოდნის სტრუქტურები 

დიდწილად ჩამოყალიბებულია ისეთი ფაქტორების ურთიერთქმედებით, როგორიცაა 

ინტერპერსონალური ინტერაქცია (მაგალითად, საუბრები, დისკუსიები, უკუკავშირი), 

გუნდური ერთობა (მაგალითად, ჯგუფური მუშაობა, პროფესიული ორგანიზაციები, 

პროექტები) და კულტურული არტეფაქტები (სამეტყველო ენა, წიგნები, 

კომპიუტერული ტექნოლოგიები და ა.შ.). 

შეიძლება სრულიად ინდივიდუალურ, სოლო აქტივობაც ჩავთვალოთ წერა. მართლაც, 

ადამიანი მარტოა ფურცელთან, კალმით ხელში, ან კომპიუტერის ეკრანთან. თუმცა, 

საბოლოო ჯამში წერაც ფართო სოციალურ და კულტურულ კონტექსტს უკავშირდება. 

ის ვიღაცისთვის წერს, რაღაცის გამო წერს, შეტყობინების გადაცემას ცდილობს, 

თვითგამოხატვას ცდილობს და მთელი ეს სოლო პროცესი სოციალურ-კულტურული 

გარემოში და ამ გარემოსთვის ხდება. 

როგორ დავუჭიროთ მხარი მონაწილეობითი კულტურის განვითარებას? 

დევიდ პერკინსი გვთავაზობს რამდენიმე მიდგომას, რომლებიც თქვენთვის კარგად 

ნაცნობია. თუმცა, როგორც ყოველთვის, ამჯერადაც ძალიან მნიშვნელოვანია 

ნიუანსები, რაც მონაწილეობითი კულტურის განვითარებას უწყობს ხელს. 

 

წყვილებში მუშაობა მონაწილეობითი სტრუქტურით 

მოსწავლეების წყვილებში მუშაობა ყველასთვის კარგად ნაცნობი აქტივობაა და, 

დარწმუნებული ვართ, თქვენი პრაქტიკის განუყოფელი ნაწილია. გაგაცნობთ დევიდ 

პერკინსის მოდელს და თქვენც იფიქრეთ რამდენად სასარგებლო და რეალისტური 

იქნება მისი გამოყენება თქვენს სასწავლო პრაქტიკაში. 

1. პირველ რიგში მოსწავლეებს მასწავლებელი აცნობს ამოცანას, აქტივობას, 

რაღაც ისეთს, რაც მათგან ფიქრს, გააზრებას და მოქმედებას მოითხოვს. 

2. მოსწავლეები ერთიანდებიან წყვილებად. 

3. როლები განსაზღვრულია - ერთი არის აქტივობის შემსრულებელი და მეორე 

მსმენელი. ორივე მოსწავლეს უწევს ორივე როლში მუშაობა თანმიმდევრულად 

- ჯერ აქტივობის შემსრულებელია და შემდეგ მსმენელი, და პირიქით. 

4. აქტივობის შემსრულებლის როლი გულისხმობს შემდეგი პრინციპით 

ინტერაქციას - ის ხმამაღლა ფიქრობს! და არა მხოლოდ ახმოვანებს საკუთარ 

აზრებს, არამედ ხდის მათ ხილულს, მაგალითად, გრაფიკული 

ორგანიზატორების, კონცეპტუალური გონებრივი რუკების და სხვა 

ინსტრუმენტების გამოყენებით. ფიქრის გახმოვანება და ვიზუალიზაცია არის 

გადამწყვეტი მნიშვნელობის. 

5. მსმენელის როლი კი გულისხმობს, პირველ რიგში, აქტიურ მოსმენას და 

დახმარებას, რაც, როგორ უცნაურადაც არ უნდა მოგეჩვენოთ, არავითარ 

შემთხვევაში არ ნიშნავს აქტივობის შესასრულებლად, ამოცანის 

ამოსახსნელად რჩევის მიცემას. მსმენელის პასუხისმგებლობაა, გაიგოს და 

დაინახოს აქტივობის შემსრულებლის ფიქრის და მოქმედების პროცესი. 

ამიტომ, მოსმენისას ის ითხოვს დამატებით ინფორმაციას, დაზუსტებას, 

განმარტებას. რჩევის მიცემა უდიდესი ცდუნებაა, თუმცა წყვილებში ამ ტიპის 

მუშაობის მთელი ხიბლიც ესაა - რჩევების ნაცვლად, განმარტებები გვჭირდება. 

ორივე როლი მნიშვნელოვანი უნარების განვითარებას უწყობს ხელს. აქტივობის 

შესრულებისას პროცესის გახმოვანება ზოგიერთი მოსწავლისთვის შეიძლება 

ბუნებრივიც იყოს და მარტივად დასაძლევი, თუმცა ზოგიერთისთვის შესაძლოა 

საწყის ეტაპზე უცნაური აღმოჩნდეს და გაუჭირდეს. ამ დროს ერთადერთი შეუცვლელი 

მოთხოვნაა - „მთავარია არ გაჩუმდე! გონებაში დაფარული, გამოუთქმელი აზრი არ 

ითვლება!”. დროთა განმავლობაში ეს უნარიც ვითარდება და მოსწავლეები ღირებულ 

აღმოჩენებს აკეთებენ თავიანთი აზროვნების სხვადასხვა პერსპექტივისა და მართვის 

პროცესის შესახებ. 

მსმენელი იმისთვის გვჭირდება, რომ აზროვნება, როგორც წესი, ხაფანგში ექცევა 

მსმენელის გარეშე. აქტივობის შესრულებისას მოსწავლე იმდენად მოცულია 

პრობლემის გადაწყვეტით, რომ თავისი ფიქრის სტრატეგიებს ნაკლებად ან საერთოდ 

ვერ აქცევს ყურადღებას. ამას გარდა, ფიქრის გახმოვანება სულაც არ ნიშნავს, რომ 

მოსწავლემ საკუთარი აზრები ნათლად გამოხატა. მსმენელის ამოცანაა, არა მხოლოდ 

ალაპარაკოს მეწყვილე, არამედ უბიძგოს ახსნისკენ, განმარტებისკენ: „რატომ დგამ ამ 

ნაბიჯს?”, „რისი მიღწევა გინდა?”, „რამდენად ახერხებ მიაღწიო იმას, რაც დაისახე 

მიზნად?”, „ვხედავ, რომ მიმართულება შეცვალე, რატომ?”. მსმენელის როლი 

აქტივობის შემსრულებლისთვის კოგნიტური სარკეა, მასში ხედავს საკუთარ ფიქრებს 

და თან, მისგან იღებს უკუკავშირს. სხვა მოდელით, ამ შედეგის მიღწევა საკმაოდ 

რთული იქნებოდა. ამ ტიპის მონაწილეობითი სტრუქტურით დაგეგმილი და 

განხორციელებული წყვილური აქტივობები თვითმართვის და თვითაღქმის უნარების 

განვითარებაშიც ეხმარება მოსწავლეებს. 

 

უფროსკლასელები უმცროსკლასელების ტუტორებად 

უფროსების ჩართვა უმცროსკლასელების სწავლის პროცესში თავისთავად არც 

ახალია და საქართველოს სკოლებშიც ფართოდ გამოიყენება. თუმცა, ამ შემთხვევაშიც 

მნიშვნელოვანია ხედვა და ნიუანსები, რაც პროცესს უფრო ეფექტურს გახდის. 

გაგაცნობთ დევიდ პერკინსის მოდელს და თქვენც იფიქრეთ რამდენად სასარგებლო 

და რეალისტური იქნება მისი გამოყენება თქვენს სასწავლო პრაქტიკაში. 

ზოგადად სკოლებს, არა მხოლოდ ჩვენთან, არამედ ფართო მასშტაბით, არ ჰყოფნით 

რესურსი ყველა მოსწავლის ინდივიდუალური მხარდაჭერისთვის. უფროსკლასელების 

ჩართვა მათზე უმცროსების დასახმარებლად სწორედ ამ ნაკლებობის შევსების 

შესაძლებლობაა. რა თქმა უნდა, არსებობს ბუნებრივი შიში და ეჭვი - რამდენად 

მოახერხებენ? რამდენად ეფექტური იქნება? კვლევები აჩვენებს, რომ შედეგი 

მართლაც შთამბეჭდავია და სასარგებლოა არა მხოლოდ მათთვის, ვისაც ეხმარებიან, 

არამედ მათთვისაც, ვინც ეხმარება - მათ უწევთ საკითხის კიდევ ერთხელ 

სიღრმისეული დამუშავება, გადააზრება, წარმოდგენების დახვეწა. ყველასათვის 

ცნობილი ფრაზაა „სწავლის საუკეთესო გზა სწავლებაა”. ამავე დროს, მათ 

უვითარდებათ პასუხისმგებლობის, ემპათიის და ზრუნვის უნარები. 

ცხადია, როგორც ყოველთვის, უდიდესი მნიშვნელობა აქვს მასწავლებლის როლს 

პროცესის ორგანიზებასა და მონიტორინგის თვალსაზრისით. 

რისი გათვალისწინებაა საჭირო? 

1. მთავარია სხვაობა ასაკის და, შესაბამისად, გამოცდილების თვალსაზრისით. 

მნიშვნელოვანია, რომ უფროსები არიან უმცროსების ტუტორები და არა ერთი 

და იმავე კლასის მაღალი აკადემიური მოსწრების მოსწავლეები ეხმარებიან 

დაბალი აკადემიური მოსწრების მოსწავლეებს. 

2. ტუტორობა ბუნებრივი მოცემულობა არ არის, ამიტომ პატარ-პატარა 

მინიშნებები, რჩევები და მიმართულებების მიცემა აუცილებელია. 

3. კრიტიკულად მნიშვნელოვანია ტუტორი მოსწავლის მომზადება, რისთვისაც 

მასწავლებლის მხარდაჭერაც აუცილებელია. 

4. პირველი შეხვედრა უფრო ეფექტური იქნება, თუ მისი ხანგრძლივობა არ 

აღემატება 20 წუთს. 

5. მოსწავლეს თავად უნდა აინტერესებდეს და იყოს მოტივირებული, რომ გახდეს 

უმცროსკლასელის ტუტორი. ამიტომ, პირველ რიგში მოგვიწევს დაფიქრება და 

დაზუსტება - რამდენად უნდა მას ამ საქმის კეთება? 

6. მოსაფიქრებელია დაწყვილების პრინციპი - ვის უფრო სჭირდება 

ინდივიდუალური ყურადღება? რამდენად ბუნებრივი იქნება ამა თუ იმ 

უფროსკლასელის მუშაობა კონკრეტულ უმცროსკლასელთან? რა სარგებელი 

იქნება როგორც ტუტორისთვის ასევე უმცროსკლასელისთვის? 

  

მონაწილეობითი კულტურის მხარდამჭერი სხვა ფორმები 

ჩვენ მონაწილეობითი სტრუქტურით დაგეგმილი ორი აქტივობის მაგალითი 

განვიხილეთ, თუმცა, თქვენც ხვდებით, რომ იგივე სტრუქტურა სხვადასხვა ტიპის 

კომპლექსური დავალებების და მათში შემავალი აქტივობების განხორციელებისას 

გამოგადგებათ. მაგალითად, შეგიძლიათ მოაწყოთ (ონლაინ) ვორკშოპები, ერთგვარი 

სახელოსნოები, სადაც მოსწავლეები ინდივიდუალურად კი მუშაობენ, მაგრამ 

ერთმანეთის ნამუშევრებს აკვირდებიან და ერთმანეთს მოსაზრებებს უზიარებენ. თუ 

პრობლემაზე დაფუძნებული ტიპის კომპლექსური დავალება გაქვთ დაგეგმილი, 

შექმენით გარემო, სადაც მოსწავლეები ერთმანეთთან დიალოგში დაამუშავებენ 

პრობლემას და იფიქრებენ გადაწყვეტებზე. დებატები კომპლექსური დავალების ერთ-

ერთი ტიპია, რომელიც მონაწილეობით სტრუქტურას ითხოვს თავისთავად - 

მოსწავლეები ემზადებიან პოზიციების ადვოკატირებისთვის - აქვთ არგუმენტები და 

კონტრარგუმენტები, რომლებსაც ერთმანეთთან დისკუსიაში იყენებენ. თუ 

კომპლექსური დავალებისთვის მოცულობითი მასალაა დასამუშავებელი ან 

გარკვეული ტიპის კვლევა ჩასატარებელი, შეგიძლიათ ჯიგსოუს ტექნიკის გამოყენება - 

მოსწავლეები იყოფიან ჯგუფებად, თითოეული ჯგუფი მუშაობს ფოკუსირებულად ერთ 

კონკრეტულ კომპონენტზე, საბოლოოდ კი ყველა ჯგუფი აზიარებს შედეგებს. 

ასეთი ტიპის მონაწილეობით სტრუქტურით აქტივობები კომპლექსური დავალების 

მუშაობის პროცესის აუცილებელი მახასიათებელია. ის ხელს უწყობს უპირობოდ 

პოზიტიური საკლასო გარემოს შექმნას და ექვსივე ფუნქციურ-კომპონენტური უნარის 

გააქტიურებას.   

პრინციპი #7. სწავლის სწავლა 

რას გულისხმობს სწავლის სწავლა? 

ამ პრინციპის გასააზრებლად ტრანსპორტის მართვის, მგზავრისა და მძღოლის 

მეტაფორები გამოგვადგება. თუ წარმოვიდგენთ, რომ სწავლის პროცესი 

ავტომობილის მართვაა, მგზავრი პასიური მონაწილე იქნება პროცესის, მძღოლი კი 

აქტიური. მგზავრი სხვაზეა მინდობილი, პასუხისმგებლობაც გარკვეულწილად 

გადაბარებული აქვს და დანიშნულების წერტილამდე მისვლა მასზე ნაკლებადაა 

დამოკიდებული. მძღოლი კი ავტონომიური, თვითმოქმედი აქტორია, რომელიც 

დანიშნულების წერტილამდე მისასვლელად სხვადასხვა გზას განიხილავს და ირჩევს 

ოპტიმალურს, თავად არის მართვაზე პასუხისმგებელი და პროცესში სხვადასხვა 

ტექნიკას იყენებს. 

პარადოქსი ისაა, რომ სასწავლო პროცესი თან კარგად ორგანიზებული და 

სტრუქტურირებული უნდა იყოს და თან არც იმდენად, რომ მოსწავლეს თავისი 

სწავლის მართვის შესაძლებლობა აღარ რჩებოდეს. სწავლის სწავლაში ხელშეწყობა 

მაშინ ხერხდება, თუ მოსწავლის „მძღოლის“ როლშია და სწავლის პროცესს პასიური 

მგზავრობის ნაცვლად, თავად მართავს აქტიურად. 

ყველასთვის ცხადია, რომ წარმოუდგენელია ავტომობილის მართვის სწავლა, 

პრაქტიკის გარეშე. მოსწავლეც ვერასოდეს ისწავლის თავის მართვას, თუ ამის 

შესაძლებლობას არ მივცემთ. 

სწავლის სწავლა გულისხმობს ისეთი სტრატეგიებისა და ტექნიკების სწავლებას, 

როგორიცაა, მაგალითად, ჩაღრმავებული ან სწრაფი კითხვის სტრატეგიები, მიზნების 

დასახვისა და შესაბამისი დაგეგმვის ინსტრუმენტები, დროის მართვა, მეხსიერების 

გავარჯიშების ტექნიკები და სხვა მრავალი. 

სწავლის სწავლის უნარის განვითარება ორი მიდგომით შეიძლება განხორციელდეს: 

განცალკევებულად და ინტეგრირებულად. პირველი მიდგომა გულისხმობს, 

კონკრეტული სტრატეგიებისა და ტექნიკების დამუშავებას საგნების მიღმა, მათგან 

დამოუკიდებლად. მეორე მიდგომა კი უშუალოდ საგნის ფარგლებში. არჩევანი 

უმეტესად დამოკიდებულია კონტექსტზე, თუმცა დევიდ პერკინსისა და ჩვენი 

ეროვნული სასწავლო გეგმის რეკომენდაცია მაინც საგნის ფარგლებში, 

ინტეგრირებულად დამუშავებაა. 

რა უშლის ხელს სწავლის უნარის განვითარებას? პირველ რიგში, ჩვენი არასწორი 

წარმოდგენები, დამოკიდებულებები და მოლოდინები ბავშვების მიმართ. ასეთია 

მაგალითად, დაჯერებულობა, რომ სწავლის კარგ შედეგებს ბავშვის თანდაყოლილი 

მოცემულობები განსაზღვრავს. ამ რწმენით ჩვენ ბავშვების კატეგორიზებას ვახდენთ 

„ნიჭიერი - უნიჭო“, „აქვს ამის უნარი - არ აქვს ამის უნარი“. სინამდვილეში, კვლევებით 

დადასტურებულია, რომ სწორედ ჩვენგან უამრავი უხილავი გზით გაგზავნილი 

სიგნალები და შეტყობინებები განსაზღვრავს ბავშვის ამა თუ იმ როლს და ქმედებას. 

ხელს ჩაიქნევს ის დაბრკოლებების პირისპირ და დანებდება, თუ შეუპოვარი 

ძალისხმევით შეძლებს მათ გადალახვას, პასიური იქნება, თუ აქტიური, თავად 

შეძლებს თავის მართვას თუ მართული იქნება, შინაგანი მოტივაციით იმოქმედებს, თუ 

მხოლოდ მასწავლებლის ან მშობლის გასახარებლად, საკითხის სიღრმისეულ 

გააზრებას შეეცდება, თუ მხოლოდ კარგი ნიშნებით დაკმაყოფილდება, უბრალოდ 

დამყოლი იქნება, თუ თავგადასავლების მაძიებელი. სამეცნიერო კვლევებით 

დადასტურებულია, რომ ეს და სხვა მრავალი მახასიათებელი მუდმივი კი არ არის, 

არამედ შეძენილია წინასწარი განწყობებისა და კონკრეტული გარემოს დინამიკის 

პირობებში. 

ჩვენს მოსწავლეებს სწავლის სწავლაში რომ შევუწყოთ ხელი, საჭიროა ინტერაქციის 

ისეთი მოდელების დამკვიდრება, რომლებიც არა მხოლოდ აღიარებს, არამედ 

აფართოებს ბავშვების ავტონომიურობას, უყალიბებს თვითრეფლექსიის ჩვევას, 

უვითარებს მათ თვითმართვის უნარებს, ორიენტირებულია შინაგან მოტივაციაზე და 

ა.შ. 

ეს პრინციპი მთელი სასკოლო კულტურის განმსაზღვრელია. როგორც აკადემიური, 

ასევე დაფარული  კურიკულუმის ერთ-ერთი მიზანია და არა მხოლოდ უშუალოდ 

სასწავლო პროცესის ორგანიზებაში, არამედ კომუნიკაციაშიც ვლინდება და 

გარემოზეც აისახება. სკოლაზეა დამოკიდებული ბავშვი აქტორი იქნება თუ უბრალოდ 

პასიური მაყურებელი, „მძღოლი“ იქნება თუ „მგზავრი“, გადაწყვეტილებების მიღება 

მასთან ერთად მოხდება თუ მის გარეშე. 

3.4.  შებრუნებული კლასი  

 

შესავალი 

შებრუნებული კლასი ნაცნობი მიდგომაა ჩვენი მასწავლებლებისთვის, თუმცა მის 

დანერგვას რეალურ პრაქტიკაში ყოველთვის ახლდა გარკვეული დაბრკოლებები. 

შებრუნებული კლასი ჩვენთვის ასოცირდება დიდ ძალისხმევასთან, შრომასთან და 

დროსთან. ასევე, სრულიად ბუნებრივია, რომ სწავლა-სწავლების ამ მიდგომას 

ვუკავშირებთ ვიდეო-რესურსების შექმნას, რაც დროსთან და ძალისხმევასთან ერთად 

ტექნიკურ უნარებსაც მოითხოვს. რეალურად შებრუნებული კლასი უფრო ფართო 

ჩარჩოა, რომელიც სწავლის პერსონალიზაციის, დიფერენცირების, სასწავლო 

პროცესის მოსწავლეზე ორიენტირების საშუალებას გვაძლევს. ვიდეო კი, შეგვიძლია 

ჩავთვალოთ სასწავლო რესურსის ერთ-ერთ ტიპად, რომელიც შებრუნებული 

კლასისთვის სასურველი, მაგრამ არა გარდაუვალი ელემენტია. 2020-2021 წლებში 

პანდემიის დროს ონლაინ სწავლებისას მასწავლებლებს ძალიან მნიშვნელოვანი 

გამოცდილება დაუგროვდათ, როგორც პედაგოგიური მეთოდების, ასევე ტექნიკური 

თვალსაზრისით. ასე რომ, ამ გადასახედიდან კიდევ ერთხელ თუ გადავხედავთ 

შებრუნებული კლასის მიდგომას, აღმოვაჩენთ, რომ უკვე მზად ვართ ვცადოთ მისი 

რეალურ პრაქტიკაში დანერგვა - შეგვიძლია ჩავთვალოთ, რომ ყველაფერი გვაქვს, რაც 

კლასის შესაბრუნებლად გვჭირდება. 

თუმცა, ალბათ პირველ რიგში საფუძვლიანად უნდა გავიაზროთ, საერთოდაც რატომ 

უნდა ვცადოთ შებრუნებული კლასის გამოყენება? რატომ არის ის სასარგებლო? 

როგორ აუმჯობესებს სწავლის შედეგებს და, მთლიანობაში, რამდენად პოზიტიურად 

აისახება სასკოლო კულტურაზე? 

 

შებრუნებული კლასი 

შებრუნებული კლასზე ფართოდ გავრცელებული წარმოდგენა არის შემდეგი: რასაც 

ტრადიციულ სასწავლო გარემოში მოსწავლეები აკეთებდნენ გაკვეთილზე, 

მაგალითად, უსმენდნენ მასწავლებელს აუცილებელი ინფორმაციის მისაღებად, 

შებრუნებული კლასის შემთხვევაში აკეთებენ სახლში, ვთქვათ, უყურებენ 

მასწავლებლის ჩაწერილ ვიდეოებს. ხოლო რასაც ტრადიციულად სახლში 

აკეთებდნენ, პრაქტიკული საშინაო დავალების სახით, აკეთებენ გაკვეთილზე. 

შებრუნებული სწავლის უმარტივესი, სქემატური განმარტება მართლაც ესაა, თუმცა ის 

დიდად ვერ ასახავს ამ მიდგომის არსებით პედაგოგიკურ უპირატესობებს. ასევე, 

მნიშვნელოვანია ვიცოდეთ, რომ სასწავლო პროცესის ეფექტურობისთვის 

შებრუნებული კლასის დანერგვის ერთი კონკრეტული მოდელი ან ინსტრუქცია არ 

არსებობს,  თითოეულ მასწავლებელს შეუძლია თავისი კლასის და მოსწავლეების 

შესაბამისი უნიკალური მოდელი შექმნას. 

მთავარი პრობლემა, რის საპასუხოდაც შებრუნებული კლასის მიდგომა, პრინციპში 

ბუნებრივად, წარმოიშვა, ჩვენთვის ისტორიულად ნაცნობია: ტრადიციულ სასწავლო 

გარემოში  მოსწავლეს კი უწევდა მორგებოდა მასწავლებლის და კლასის ტემპსა და 

დინამიკას. გაკვეთილის ძირითადი დრო ეთმობოდა მასწავლებლის მიერ „ახალი 

მასალის ახსნას“ და ყველა მოსწავლეს ჰქონდა ერთადერთი შესაძლებლობა მიეღო 

მისთვის აუცილებელი ინფორმაცია: ის აუცილებლად უნდა ყოფილიყო გაკვეთილზე, 

აუცილებლად უნდა მოესმინა მასწავლებლისთვის, თან დროის კონკრეტულ 

მონაკვეთში, კონკრეტული ტემპით და აუცილებლად ყურადღებით. თუ არ ესწრებოდა 

გაკვეთილს, ან მასწავლებელი მისთვის ძალიან სწრაფად საუბრობდა, ან, პირიქით 

ნელა, თუ იმ მომენტში ვერ მოახერხებდა ყურადღების კონცენტრაციას ან უბრალოდ 

არ იყო მისთვის საკმარისი ერთხელ მოსმენა, მაშინ ის სასწავლო შინაარსის მიღმა 

რჩებოდა. შესაბამისად, საშინაო დავალების შესრულებაც უჭირდა. 

ამ პრობლემის მოსაგვარებლად, მასწავლებლებმა სცადეს სასწავლო პროცესის 

განსხვავებულად ორგანიზება - მათ შინაარსობრივი სალექციო ნაწილი გადააქციეს 

ვიდეო-რესურსებად, რომელთა მოსმენა / ყურება ევალებოდათ მოსწავლეებს 

მომდევნო გაკვეთილამდე. გაკვეთილის დრო კი სრულად დაეთმო პრაქტიკულ 

სამუშაოს  - ჯგუფურ მუშაობას, ექსპერიმენტებს, დისკუსიას და ა.შ. საშინაო დავალება, 

ტრადიციული ფორმით, შებრუნებული კლასის მოდელში რეალურად აღარც არის. 

შებრუნებული სწავლა სრულად მოსწავლეზე ორიენტირებული მიდგომაა. 

მასწავლებელი მხოლოდ ინფორმაციის მიმწოდებელი კი აღარ არის, არამედ 

მოსწავლის ინდივიდუალური მხარდამჭერია სწავლის პროცესში და სწორედ მაშინ 

არის მის გვერდით, როცა ყველაზე მეტად სჭირდება. წარმოიდგინეთ, რომ 

კომპლექსურ დავალებაზე მოსწავლე სახლში, მარტო კი არ მუშაობს, არამედ 

გაკვეთილზე, თქვენი დახმარებით, თანაკლასელებთან და თქვენთან დიალოგში. 

მნიშვნელოვანია, გვახსოვდეს, რომ შებრუნებული კლასის მიდგომა აქტიური სწავლის 

პრინციპზეა დაფუძნებული. მოსწავლეების მიერ საშინაო დავალების სახით 

შესრულებული სამუშაო, ანუ სასწავლო რესურსების დამუშავებაც აქტიური სწავლაა და 

გაკვეთილის დროს ყველა განხორციელებული აქტივობაც ამავე პრინციპის 

შესაბამისად არის შემუშავებული. თავისთავად ეს ორი კომპონენტი კი, საშინაო და 

საკლასო სამუშაოები, სწავლის ერთიან და (არა დანაწევრებულ) გამოცდილებას ქმნის. 

შებრუნებული კლასის მიდგომით სწავლის პროცესი შეიძლება მუდმივად განახლდეს, 

შეიცვალოს ან გამრავალფეროვნდეს სასწავლო რესურსები, მოერგოს კლასის და 

თითოეული მოსწავლის შესაძლებლობებს, და, რაც მთავარია, ეფექტური იყოს 

სხვადასხვა სცენარისთვის, იქნება ეს  სინქრონული ონლაინ სწავლება, შერეული 

სწავლება, პირისპირ სწავლება თუ სხვა. 

საშინაო დავალება შებრუნებული კლასის მოდელში 

რას გულისხმობს საშინაო დავალება შებრუნებული კლასის მიდგომით ორგანიზებულ 

სასწავლო პროცესში? რას აკეთებენ მოსწავლეები შინ, დამოუკიდებლად? 

საშინაო დავალების დანიშნულება მომავალი გაკვეთილისთვის მომზადებაა. 

მოსწავლე დამოუკიდებლად ეცნობა სასწავლო რესურსებს, მაგალითად, უსმენს 

მასწავლებლის მომზადებულ ვიდეოს, კითხულობს მასალას და იღებს ყველა იმ 

ფაქტობრივ ინფორმაციას, რაც საკლასო სამუშაოსთვის დასჭირდება. 

ვიდეოს მხოლოდ ყურება, ან ტექსტის გადაკითხვა არ არის საკმარისი, რომ მასალა 

დამუშავებულად ჩაითვალოს, ამიტომ მოსწავლეები იყენებენ სხვადასხვა სტრატეგიას 

ჩანიშვნებისა და ანოტაციების მოსამზადებლად. ამგვარად, მათ წინასწარ აქვთ 

მომზადებული შეკითხვები, რასაც გაკვეთილზე დასვამენ, შექმნილი აქვთ გარკვეული 

წარმოდგენები, რომლებსაც გაკვეთილზე განიხილავენ.  

ჩვენ აღვნიშნეთ, რომ ვიდეო არ არის შებრუნებული კლასის ერთადერთი გარდაუვალი 

რესურსი, თუმცა ჩვენი მოსწავლეებისთვის შეიძლება ყველაზე ბუნებრივი და 

სასურველი კი იყოს. ისინი უკვე მიჩვეულები არიან YouTube-ზე და სხვა სოციალურ 

მედიაში მათთვის საინტერესო ინფორმაციის მოსმენას მოკლე ვიდეოებისა თუ 

პოდკასტების სახით და სპეციფიკურად ამ უნარზე მუშაობა დიდი ალბათობით აღარც 

იქნება საჭირო. ჩვენი მასწავლებლებიც 2020-2021 წლების პანდემიის დროს, ონლაინ 

სწავლებისას ხშირად იყენებდნენ სახელდახელოდ ჩაწერილ პატარ-პატარა ვიდეოებს, 

რომლებსაც დამატებით რესურსებად აწვდიდნენ მოსწავლეებს შედარებით რთული 

საკითხების უკეთ გასააზრებლად. 

მთავარი კითხვა, რაც დავალების ამ ფორმასთან დაკავშირებით შეიძლება გაჩნდეს 

არის რამდენად მოემზადებიან მოსწავლეები გაკვეთილისთვის? რამდენად 

რეალისტურია მოლოდინი, რომ ისინი მართლაც დაამუშავებენ მასალას წინასწარ და 

გაკვეთილზე მასწავლებელს აღარ მოუწევს დრო ისევ ძირითადი ფაქტობრივი 

მასალის მიწოდებაში დახარჯოს? ეს საკითხი იმდენად მნიშვნელოვანია, რომ 

შეიძლება მასწავლებლისთვის მთავარ დამაბრკოლებლად იქცეს შებრუნებული 

კლასის დანერგვასთან დაკავშირებული გადაწყვეტილების მიღებისას. 

 

მოსწავლეების მომზადება შებრუნებული კლასისთვის 

შებრუნებული კლასის მიდგომით დაგეგმილ სასწავლო პროცესში, კრიტიკულად 

მნიშვნელოვანია, რომ მოსწავლეები გაკვეთილზე მომზადებულები შემოვიდნენ. ეს 

იმას ნიშნავს, რომ წინა საღამოს მათ დაამუშავეს მასალა, რომელიც მასწავლებელმა 

მისცა. გაკვეთილი, როგორც წესი, შინაარსზე რეფლექსიით იწყება, კითხვა-პასუხით, 

დისკუსიით და გრძელდება უკვე პრაქტიკული სამუშაოთი. თუ შინ მომზადების ეტაპი 

მოსწავლემ გამოტოვა, მაშინ შებრუნებული კლასის იდეა იკარგება და მასწავლებელს 

კვლავ ტრადიციულ მოდელში დაბრუნება შეიძლება დასჭირდეს. 

არარეალისტური იქნება ჩვენი მოლოდინი, რომ მასალის დამოუკიდებლად 

დამუშავების ჩვევა მოსწავლეებს ან უკვე აქვთ, ან თავისთავად გამოუმუშავდებათ. 

მნიშვნელოვანია გავიაზროთ, რომ კლასის შებრუნება მოითხოვს ჩვენი მოსწავლეების 

მომზადებას, რაც რეალურად ნიშნავს, რომ მათ უნდა ვასწავლოთ, როგორ ისწავლონ, 

უფრო კონკრეტულად კი, როგორ უყურონ ვიდეოებს ან როგორ წაიკითხონ ტექსტური 

მასალა. 

შებრუნებული კლასისთვის მოსწავლეების მომზადების პროცესი შეიძლება იყოს, 

მაგალითად, ამგვარი: 

− სასწავლო წლის დასაწყისში მოსწავლეებს ვაცნობთ შებრუნებული კლასის 

მიდგომის პრინციპებს. შეიძლება არც იყოს აუცილებელი, რომ მათთან 

კომუნიკაციისას გამოვიყენოთ ტერმინი „შებრუნებული კლასი“, ან 

„შებრუნებული სწავლა“. საკმარისი იქნება თუ შევთანხმდებით, რომ ამ ფორმით 

ვიმუშავებთ მთელი წლის განმავლობაში და ცხადად განვმარტავთ მის 

უპირატესობებს ისევე, როგორც მოსწავლეების როლს და პასუხისმგებლობებს. 

− პირველი რამდენიმე კვირის განმავლობაში მოსწავლეები გაკვეთილზე აკეთებენ 

იმას, რაც შემდგომში უკვე დამოუკიდებლად უნდა აკეთონ სახლში. მაგალითად, 

უყურებენ ვიდეოს, კითხულობენ ტექსტს და ამზადებენ ჩანიშვნებს ან 

ანოტაციებს სხვადასხვა წინასწარ შერჩეული სტრატეგიის და ინსტრუმენტის 

გამოყენებით. 

− მოსამზადებელ ეტაპზე მოსწავლეებს დიდი ალბათობით დასჭირდებათ 

ყურადღების კონცენტრაციის ჩვევებზე მუშაობაც, მაგალითად, შეიძლება მათ 

დავეხმაროთ ხელისშემშლელი ფაქტორების ამოცნობასა და აღმოფხვრაში: 

სასწავლო ვიდეოს დამუშავებისას უმჯობესია, თუ გათიშავენ სხვა აპლიკაციებს, 

ბრაუზერის ჩანართებს, რომლებიც იმ მომენტში არ სჭირდებათ და მათ 

ყურადღებას ფანტავს. ასევე, შეიძლება დროებით გადაინახონ მობილური, 

ტაბლეტი ან სხვა სათამაშო მოწყობილობები. 

− მოსწავლეებისთვის ძალიან სასარგებლო იქნება დროის მართვის მარტივი 

სტრატეგიების სწავლებაც, მაგალითად, შეიძლება ფოკუსირებული 

მუშაობისთვის გამოყონ გარკვეული დრო პირობითად,10-20-30 წუთი და ასევე 

განსაზღვრონ დრო მცირე შესვენებისთვის, ვთქვათ, 5-10 წუთი. 

− მოსწავლეებს შეგვიძლია მივცეთ თავიანთი სწავლის პროცესზე დაკვირვებისა და 

რეფლექსიის შესაძლებლობაც - რა გამოსდით კარგად? რა აბრკოლებთ? რა 

შეიძლება აკეთონ სხვაგვარად? 

− შებრუნებული კლასისთვის მოსამზადებელ პერიოდში კრიტიკულად 

მნიშვნელოვანია მასწავლებლის მიერ პროცესზე დაკვირვება, რეფლექსია და 

ფიქრი, რა შეიძლება დამატებით იყოს საჭირო, რა შეიძლება გაუმჯობესდეს. 

რომ შევაჯამოთ, შებრუნებული კლასისთვის მოსამზადებელი ეტაპი არის ფუნქციურ-

კომპონენტური უნარების გააქტიურებაზე ფოკუსირებული მუშაობა საგნის 

კონტექსტში. 

გაკვეთილის ორგანიზება შებრუნებული კლასის მიდგომით 

პირველ რიგში, შევთანხმდეთ, რომ გაკვეთილის ორგანიზებასთან დაკავშირებით 

ჩვენი რჩევები სარეკომენდაციო ხასიათისაა და არა სავალდებულო. შებრუნებული 

კლასის მიდგომით დაგეგმილი სწავლა-სწავლების ეფექტურობის აბსოლუტური 

გარანტია ერთი რომელიმე მოდელი ვერ იქნება. თითოეულმა მასწავლებელმა თავისი 

საგნის, კლასის და მოსწავლეების გათვალისწინებით უნდა დაგეგმოს და 

განახორციელოს ონლაინ გაკვეთილები. 

ზოგადი პრინციპები, რაც საგაკვეთილო სცენარების მრავალფეროვნებაში შეიძლება 

გამოიხატოს, არის შემდეგი: 

1. გაკვეთილი არის არეალი დიალოგისთვის - მოსწავლესა და მასწავლებელს 

შორის, მოსწავლეებს შორის. 

2. გაკვეთილზე აუცილებელია მოსწავლეების მიერ დამუშავებულ რესურსებზე 

რეფლექსია. საჭიროა დავრწმუნდეთ, რომ მათ სათანადოდ გაიაზრეს 

დამუშავებული მასალის შინაარსი. ამისათვის შეიძლება მრავალფეროვანი 

ინსტრუმენტების და აქტივობების გამოყენება, მაგალითად, დისკუსია, კითხვა-

პასუხი, შემოსასვლელი ბილეთი და სხვა. მთავარია, დავეხმაროთ 

მოსწავლეებს „არასწორი“ წარმოდგენების შეცვლაში. 

3. გაკვეთილის ძირითადი დრო უნდა დაეთმოს პრაქტიკულ მუშაობას, ჩვენს 

კონტექსტში, ეს იქნება კომპლექსური დავალების ფარგლებში დაგეგმილი 

სასწავლო აქტივობები. ამგვარად გვარდება პრობლემა, რასაც ჩვენი 

მასწავლებლები  განიცდიან - კომპლექსური დავალება თითქოს კლასს მიღმა 

რჩება ხოლმე, მოსწავლეებს ვაძლევთ დავალებას და გაკვეთილის დრო ისევ 

შინაარსის დამუშავებას ეთმობა. შებრუნებული კლასის მიდგომით კი 

გაკვეთილის ძირითადი დრო სწორედ კომპლექსური დავალებაზე სამუშაოდ 

შეგვიძლია გამოვიყენოთ. 

4. აქტივობებზე მუშაობა შეიძლება მიმდინარეობდეს წყვილებში, ჯგუფებში ან 

სულაც ინდივიდუალურად. მთავარია, რომ მასწავლებელი მოსწავლეებთან 

არის, მოძრაობს მათ შორის და ეხმარება საჭირო დროს. ონლაინ გაკვეთილზე 

„მოძრაობა“ შესაძლებელია თიმსის განცალკევებულ ვირტუალურ ოთახებში 

გადანაწილებულ წყვილებსა თუ ჯგუფებს შორის. გაკვეთილის 

მიმდინარეობისას ინდივიდუალური უკუკავშირისთვის კი შესაძლებელია 

პირადი ჩეთის და ასევე განცალკევებული ჯგუფის გამოყენებაც. 

5. გაკვეთილზე შეიძლება ვერ მოესწროს აქტივობის დასრულება, მაგრამ, თუ 

მოსწავლეებმა გაიაზრეს მის შესასრულებლად საჭირო ძირითადი პრინციპები, 

მაშინ შეიძლება სახლში გააგრძელონ მუშაობა და მომდევნო გაკვეთილზე 

დასრულებული სახით წარმოადგინონ. 

6. გაკვეთილზე, სასწავლო აქტივობებზე მუშაობისას, მასწავლებელმა შეიძლება 

დაინახოს დამატებითი ინფორმაციის, დამატებითი ინსტრუქციის მიწოდების 

საჭიროება. მინი-ლექცია მშვენიერი შესაძლებლობაა აუცილებელი 

ფაქტობრივი ცოდნის შესავსებად. მინი-ლექცია შეიძლება იყოს სპონტანური, 

ან წინასწარ მომზადებულიც, თუმცა მთავარი პრინციპი ამ დროს არის, ცოდნის 

საჭიროების აღმოჩენა და მისი შევსება. როდესაც ვხედავთ, რომ მოსწავლეები 

მზად არიან რაღაცის მოსასმენად, აი, ამ დროს ვაწვდით მათ მინი-ლექციას. 

შებრუნებული კლასის უკეთ წარმოსადგენად გადავხედოთ მარტივ, ზოგად 

მაგალითებს სხვადასხვა საგნების კონტექსტში. 

●        ინგლისური ან ნებისმიერი სხვა უცხო ენის მასწავლებელმა მოამზადა 

რესურსები გრამატიკის წესების გასააზრებლად. მოსწავლეები საშინაო 

დავალების სახით რესურსებს დამოუკიდებლად ამუშავებენ, წინასწარ 

შეთანხმებული სტრატეგიების გამოყენებით (მაგალითად, როგორ წაიკითხონ, 

როგორ მოუსმინონ და ა.შ.). ონლაინ გაკვეთილის დრო კი ეთმობა ენის 

პრაქტიკულ გამოყენებას, ამ ენაზე საუბარს ან, თუნდაც, წერას. 

●        მათემატიკის საგანში, მასწავლებელმა თეორიული მასალა გადააქცია 

ვიდეო-რესურსებად, რომლებსაც მოსწავლეები შინ ამუშავებენ, გაკვეთილის 

დროს მათემატიკური მოდელების შესაქმნელად, სხვა საგნებთან 

ინტეგრირებული აქტივობების შესასრულებლად და დისკუსიისთვის იყენებენ. 

●        სოციალური და ჰუმანიტარული მეცნიერებების საგნებისთვის, როგორიც 

არის, მაგალითად, ლიტერატურა, ისტორია, ხელოვნება და სხვა, შებრუნებული 

სწავლის მიდგომის გამოყენებისას ონლაინ გაკვეთილის დრო იდეალურია  იმ 

ტექსტის ან რესურსის სიღრმისეული განხილვისთვის, რომელიც მოსწავლეებმა 

დამოუკიდებლად დაამუშავეს. მეტი დროა ურთიერთშეფასებისთვის, 

დებატებისთვის, პრეზენტირებისთვის, და, თუნდაც, საწერად. 

●        ზუსტ და საბუნებისმეტყველო მეცნიერებებში, შებრუნებული სწავლა ხელს 

უწყობს კვლევაზე დაფუძნებული სწავლასაც, კლასის დროის გამოყენება, მათ 

შორის, ონლაინ გაკვეთილზეც, შესაძლებელია უფრო სიღრმისეული 

დისკუსიებისთვის ან ექსპერიმენტებისთვის. 

შებრუნებული კლასის მიდგომას აქვს პრაქტიკული სარგებელი, 

მასწავლებლებისთვის და მოსწავლეებისთვის: 

1.    მასწავლებელი აღარ არის ინფორმაციის „გადამცემი“, რომელიც კლასის 

ცენტრში დგას და ძირითად დროს სასწავლო მასალის შინაარსის მოყოლაში 

ხარჯავს. ეს ცვლილება ჩვენ გვაძლევს, ასე ვთქვათ, ამოსუნთქვის 

საშუალებას და დროს, რომ ჩვენს მოსწავლეებს მეტად დავეხმაროთ. 

2.    მოსწავლე თავად ხდება პასუხისმგებელი თავის სწავლაზე და კლასში 

უკვე მომზადებული მოდის -  მას უკვე დამუშავებული აქვს აუცილებელი 

რესურსები - ვიდეო, ტექსტი და ა.შ., შესრულებული აქვს დავალება. 

ამგვარად მისი ავტონომიურობაც იზრდება და სწავლის სწავლის უნარის 

აქტიურდება. 

  

   

ვიდეო რესურსები საშინაო დავალებისთვის 

ჩვენ ვფიქრობთ, რომ მასწავლებლის მიერ მომზადებული ვიდეო რესურსები 

მოსწავლეებისთვის ძალიან სასარგებლო იქნება, რადგან თქვენ ყველაზე უკეთ იცით, 

რა ინფორმაცია სჭირდებათ მათ და რა ფორმით.  ემოციური თვალსაზრისითაც, 

მოსწავლეებს უხარიათ თავიანთი მასწავლებლის დანახვა ვიდეოში. განვიხილოთ 

რამდენიმე ფაქტორი, რაც ვიდეოების მომზადებასთან დაკავშირებით 

გადაწყვეტილების მიღებასა და პროცესის დაგეგმვაში დაგეხმარებათ. ვიდეო-

რესურსების შექმნაზე ფიქრსისას ხშირად წარმოვიდგენთ სტუდიას და ვიდეო-კამერას, 

რომლის წინაც ვსაუბრობთ. ან დაფასთან მდგომი მასწავლებლები, რომლებსაც 

გაკვეთილებს ჩატარების დროს უღებენ ერთი ან რამდენიმე კამერით. ასევე, ჩვენ 

წარმოგვიდგენია, რომ კარგი ხარისხის ვიდეო აუცილებლად სათანადოდ 

დამონტაჟებული და გაფორმებული უნდა იყოს. ვიდეო რესურსების ხარისხის 

დიაპაზონი ნამდვილად ფართოა. ვიდეო შეიძლება იყოს ჩაწერილი პროფესიონალის 

მიერ, რამდენიმე კამერით, სპეციალური განათებით და ა.შ. თუმცა, საგანმანათლებლო 

ვიდეოებისთვის სულაც არ არის საჭირო ამდენი რესურსის დახარჯვა. სწავლის 

შედეგზე ორიენტირებით და მოსწავლეებისთვის საინტერესო ვიდეოს შექმნა 

ტექნიკურად უფრო ადვილი გზებითაც არის შესაძლებელი. ჩვენი გამოცდილებით, 

პროფესიონალურ ვიდეოებზე მოსამზადებლად ბევრად მარტივი და არანაკლებ 

ეფექტური შეიძლება იყოს გაზიარებული პრეზენტაციით თიმსში ჩაწერილი ვიდეო. 

შესაძლებელია ასევე ეკრანის ჩამწერი პროგრამების გამოყენებაც, როგორიც არის, 

მაგალითად, CamtasiaStudio ან სხვა. 

ვიდეო-რესურსების შექმნა დიდი გამოწვევა იქნებოდა მასწავლებელთა 
უმეტესობისთვის რამდენიმე წლის წინ, თუმცა, მას შემდეგ, რაც ყველა მასწავლებელმა 
გამოსცადა ონლაინ, კომპიუტერის ეკრანთან მუშაობა თიმსის თუ ზუმის მეშვეობით, 
შეგვიძლია ჩავთვალოთ, რომ პირველი ნაბიჯები უკვე გადადგმული გაქვთ. 2020-2021 
წლებში ონლაინ სწავლებამ უკვე გამოგვიყვანა კომფორტის იმ ზონიდან, რომელიც 
ვიდეო რესურსების შექმნაში გვიშლიდა ხელს. მაგალითად, არაკომფორტული იყო 
მასწავლებლისთვის ეკრანთან საუბარი - დღეს ეს პრობლემა უმნიშვნელოა, რადგან 
ეკრანთან საუბარი უკვე ყველასთვის ლამის ბუნებრივი მოცემულობაა. ასევე, 
დისკომფორტი იყო საკუთარი ხმის გაგონება  ან საკუთარი თავის ყურება, ამასაც 
დიდწილად მივეჩვიეთ, რადგან ჩვენ თავს ისედაც სულ ვხედავდით თიმსის ან ზუმის 
ეკრანზე. დისკომფორტი იყო ეკრანის ჩამწერი მოწყობილობების გამოყენება, მაგრამ 

ახლა ყველას გვაქვს გამოცდილი თიმსის ან ზუმის ჩანაწერების შექმნა. რომ 
შევამაჯოთ, სასწავლო  ვიდეობის შესაქმნელად აუცილებელი უნარები თქვენ უკვე 
გაქვთ: გააზიარებთ პრეზენტაციის სლაიდებს, დააჭერთ ჩაწერას, წარმოიდგენთ, რომ 
თქვენს მოსწავლეებს ესაუბრებით და სულ ესაა. შექმნილი ვიდეოს ატვირთავთ 
YouTube-ზე ან თუნდაც თიმსის რესურსებში და გაუზიარებთ თქვენს მოსწავლეებს. 

დროის ორგანიზების თვალსაზრისითაც უფრო მარტივად შეგვიძლია შევხედოთ 
ვიდეო-რესურსების მომზადების პროცესს. წარმოიდგინეთ, რომ ონლაინ გაკვეთილს 
ატარებთ, ჩაწერეთ თქვენი გაკვეთილი და ვიდეოც მზადაა. დღეში 20 წუთიანი მასალის 
ჩაწერით, ერთი აკადემიური წლის ბოლოს შებრუნებული კლასისთვის რესურსების 
მთელი პაკეტი გექნებათ მზად.   

შებრუნებული კლასისთვის ვიდეოების ჩასაწერად რაიმე განსაკუთრებული ტექნიკური 
აღჭურვილობა ან მის შესაძენად განსაკუთრებული ხარჯის გაწევა არ მოგიწევთ. 
მთავარია გქონდეთ კომპიუტერი, ინტერნეტი, მიკროფონი და კამერა. თუ თქვენს 
კომპიუტერს ვებკამერა არ აქვს, არც ესაა პრობლემა - შეგიძლიათ ეკრანი ჩაწეროთ, 
გაზიარებული პრეზენტაციით ან თუნდაც დაფით, რომელზეც რაღაცეებს იქვე დაწერთ 
და თქვენი ნარატივის ვიზუალიზაციას მოახდენთ. ვიდეოების ჩასაწერად შეგიძლიათ 
გამოიყენოთ მობილური ტელეფონიც, თუმცა გაითვალისწინეთ, რომ მნიშვნელოვანია 
კამერის დაფიქსირება - კადრში ზედმეტმა მოძრაობამ მოსწავლეებს გონება არ უნდა 
გაუფანტოს. მნიშვნელოვანია ასევე ჩანაწერის ხმა კარგად ისმოდეს, რათა ვიდეოს მოსმენისას 
მოსწავლეებს არ შეექმნათ დისკომფორტი. ხმის ხარისხი განსაკუთრებით მნიშვნელოვანია 
ენების სწავლებისას, რადგან ამ შემთხვევაში ხმის ინტონაცია, გამოთქმა და მსგავსი ნიუანსები 
ღირებულია. ლაპტოპების უმეტესობას დღეს აქვს ნორმალური ხარისხის ჩაშენებული 
მიკროფონი. თუ ხმის ხარისხი არ გაკმაყოფილებთ, შეგიძლიათ ჩვეულებრივი გარე 
მიკროფონის გამოყენებაც. მისი უპირატესობა ისაა, რომ გარედან შემომავალ ხმებს ახშობს.  

ეკრანის ჩამწერი პროგრამები შეგიძლიათ გამოიყენოთ იმ შემთხვევაში, თუ გსურთ, რომ 
მოსწავლეებისთვის ხილული გახადოთ თქვენი მოქმედებები - მაგალითად, ამა თუ იმ 
ინფორმაციის ვიზუალიზაციას გონებრივი რუკით ცდილობთ, ან თუნდაც ამოცანის ამოხსნის 
ხერხებს აჩვენებთ. ეკრანის ჩამწერი პროგრამა იწერს ყველაფერს, რასაც თქვენს კომპიუტერზე 
აკეთებთ, მათ შორის, ვებგვერდებში ნავიგაციას და ა.შ. ზოგიერთი პროგრამა უფასოა, ზოგიც 
ფასიანი. თქვენთვის მთავარი კრიტერიუმი უნდა იყოს მოხერხებულობა - რამდენად 
კომფორტული და მარტივი იქნება სამუშაოდ და ეფექტური სასწავლო რესურსების 
შესაქმნელად. ასევე მშვენივრად შეგიძლიათ გამოიყენოთ კალმით ანოტირების ფუნქცია 
Microsoft Power Point-ში ან სხვა პროგრამებში, რომებიც თეთრი დაფის ფუნქციას გთავაზობთ.   

ვიდეო-რესურსების შესახებ უფრო დეტალურ რჩევებს და ინსტრუქციებს რესურსების 
მოდულში ნახავთ. 

  

 

 



72 

 

 

 

 

  



73 

3.5. მიკროსწავლა 

 

რას გულისხმობს მიკროს წავლა? 

მიკროსწავლა, რომელსაც ინგლისური ტერმინის Microlearning ქართულ 

ეკვივალენტად ვიყენებთ, ლამის ჩვენი ყოველდღიურობის ნაწილად იქცა, იმისდა 

მიუხედავად, ვიცით თუ არა ამ მიდგომის შესახებ და ვახდენთ თუ არა ამა თუ იმ 

სასწავლო პროცესის მიკროსწავლად სახელდებას. მაგალითად, გაიხსენეთ რომელიმე 

ტრენინგის დასრულების შემდეგ ხომ არ მიგიღიათ ელფოსტა, რომელშიც ტრენინგზე 

დამუშავებული ძირითადი კონცეფციებისა და ძირითადი მიგნებების შეჯამება, ან 

მომავალში გამოსაყენებელი პრაქტიკული რჩევები და რეკომენდაციები იყო 

თავმოყრილი და რომლის წასაკითხადაც მხოლოდ 2-3 წუთი დაგჭირდათ? ასევე, ხომ 

არ გახსენდებათ რომელიმე პროფესიული განვითარების პროგრამა, ტრენინგის სესია 

ან ვორკშოპი, რომლისთვისაც წინასწარ გამოგზავნილ მოკლე ვიდეოს უყურებდით ან 

მცირე მოცულობის ტექსტურ დოკუმენტს კითხულობდით?  ხომ არ იყენებთ 

რომელიმე მობილური აპლიკაციას, მაგალითად, ცხოვრების ჯანსაღ წესთან 

დაკავშირებით, რომელიც პატარ-პატარა, 5-7 წუთიან გაკვეთილებსაც გთავაზობთ 

გაცნობიერებული არჩევანისა და კონკრეტული ჩვევების ჩამოყალიბების 

მხარდასაჭერად? ამ ტიპის გაკვეთილები ძირითადად არის ტექსტური ან ვიდეოს 

ფორმის. იქვე შეიძლება იყოს მცირე კითხვარები ან მინიშნებები მომხმარებლის მიერ 

შესასრულებელ აქტივობებზე. თუ დააკვირდებით, მიკროსწავლის მსგავს 

მაგალითებს თქვენს პროფესიულ პრაქტიკაშიც აღმოაჩენთ. ნებისმიერი ხანმოკლე 

ვიდეო, რომელიც მოსწავლეებისთვის შეგიქმნიათ ერთი კონკრეტული საკითხის უკეთ 

გასააზრებლად, მიკროსწავლის მაგალითად შეიძლება ჩაითვალოს. 

ჩვენს საგანმანათლებლო სივრცეში სასწავლო პროცესის ამ მიდგომით ორგანიზების 

გამოცდილება ცხადად სახელდებული და დოკუმენტირებული ჯერჯერობით არ არის. 

ამიტომ ჩვენი მსჯელობა ძირითადად უცხოურ გამოცემებში აღწერილ პრაქტიკას 

ეფუძნება და რჩევებიც, რომლებსაც შემოგთავაზებთ, ჩვენს სკოლებში მიკროსწავლის 

დანერგვის ჰიპოთეტურ შესაძლებლობებს, ასე ვთქვათ, იდეებს, უფრო წარმოადგენს, 

ვიდრე დაგროვილი გამოცდილების შედეგად ჩამოყალიბებულ რეკომენდაციებს. 

სამეცნიერო თუ პოპულარულ გამოცემებში მიკროსწავლის სხვადასხვა განმარტებას 

და მრავალფეროვან პრაქტიკებს შეხვდებით (Kapp & Defelice, 2019). ჩვენი 

კონტექსტისთვის ყველაზე რელევანტური დეფიცინიცია შეიძლება იყოს შემდეგი: 

მიკროსწავლა არის  მცირე მოცულობის და, ამავე დროს, თვითკმარი სასწავლო 

შინაარსის ერთეული (მაგალითად, სასწავლო რესურსი ან აქტივობა), რომელიც 

მოსწავლეს მოცემულ მომენტში კონკრეტული სამუშაოს ანუ დავალების 

შესასრულებლად სჭირდება (Torgerson & Iannone, 2020).  ამ განმარტების მიხედვით 

მიკროსწავლა არის რესურსებისა და აქტივობების ორგანიზების მიდგომა, რომელიც 

გულისხმობს ოთხ საკვანძო ელემენტს: 

1. სასწავლო შინაარსის ერთეული, რომელიც შეიძლება იყოს ნებისმიერი 

თქვენთვის კარგად ნაცნობი ფორმატის: ტექსტი, ვიდეო, ინფოგრაფიკა, 

პოდკასტი, ინტერაქტიული აქტივობა, მოკლე ონლაინ კურსის მოდული და ა.შ.   

მიკროსწავლა სწორედ სასწავლო რესურსებისა და აქტივობების გარკვეული 

პრინციპებით ორგანიზების მიდგომაა. 

2. სწავლა-სწავლების მიზანი -  მოსწავლე ასრულებს კონკრეტულ დავალებას, 

რომელიც უფრო ფართო კონტექსტის ნაწილია. ესა თუ ის დამხმარე რესურსი 

სწორედ კონკრეტულ მომენტში და კონკრეტული დავალების შესრულებისას 

სჭირდება. 

3. სასწავლო შინაარსის „მცირე მოცულობა“, რაც მიანიშნებს შინაარსის 

ასათვისებლად საჭირო დროზე. 

4. სასწავლო შინაარსის „თვითკმარობა“ - რაც მიანიშნებს, რომ სასწავლო 

შინაარსი მოცულობის სიმცირის მიუხედავად მოსწავლისთვის მოცემულ 

მომენტში, კონკრეტული საჭიროებისთვის, საკმარისია. 

მიკროსწავლის გამოყენება სხვადასხვა სცენარით შეგვიძლია, მთავარია, გვახსოვდეს, 

რომ ჩვენი დაგეგმილი სცენარი სასწავლო პროცესის, უფრო კონკრეტულად კი, 

კომპლექსური დავალების ნაწილია და, შესაბამისად, ის საჭიროა მიმართული იყოს 

სწავლა-სწავლების განსაზღვრული მიზნებისკენ. თუ ეს არსებითი პრინციპი დაცულია, 

მიკროსწავლის გამოყენების მრავალფეროვანი სცენარების მოფიქრება შეგვიძლია. 

მაგალითად, კომპლექსურ დავალებაზე მუშაობისას, მოსწავლეებს მომდევნო 

გაკვეთილზე დისკუსიისთვის მოსამზადებლად ვუგზავნით მცირე მოცულობის 

რესურსებს. ეს სცენარი ემთხვევა შებრუნებული კლასის მიდგომას. მეორე სცენარი 

შეიძლება იყოს, გაკვეთილის მიმდინარეობისას აღმოჩენილი საჭიროებები, რასაც 

გაკვეთილის შემდგომ გაგზავნილი რესურსებით შეავსებთ. კიდევ ერთი შესაძლო 

სცენარია წინასწარ დაგეგმილი რესურსებისა და აქტივობების ერთობლიობა 

სპეციფიკური უნარების განვითარებაში მხარდასაჭერად. მაგალითად, თუ 

კომპლექსური დავალების წარდგენის ფორმა პრეზენტაციაა, მოსწავლეებისთვის 

შეიძლება წინასწარ გვქონდეს გამზადებული მოკლე ვიდეო-რესურსები პრეზენტაციის 

წარდგენის, ტექნიკური გაფორმების, აუდიტორიის გათვალისწინების, დროითი 

ლიმიტების დაცვის და სხვა პრაქტიკული რჩევების შესახებ. ან თუ მოსწავლეებს ახალ 

ტექნიკურ ინსტრუმენტებს ვაცნობთ, მაგალითად, Kahoot!-ს ან თუნდაც ექსელში 

მონაცემების დამუშავების კონკრეტულ ფორმულებსა და პროცესებს. 

მიკროსწავლის მიდგომა შეიძლება გამოყენებული იყოს სწავლა-სწავლების ყველა 

ფორმატში, იქნება ეს პირისპირ, სინქრონული თუ ასინქრონული ონლაინ სწავლება, 

შერეული სწავლება თუ სხვა. 

დამატებით საჭიროა გვახსოვდეს: 

1. მიკროსწავლა არ გულისხმობს დიდი მოცულობის სასწავლო შინაარსის მექანიკურ 

დაყოფას მოკლე მონაკვეთებად. მიკროსწავლა გულისხმობს, რომ ერთი მცირე 

რესურსი ან აქტივობა არის თვითმყოფადი ერთეული, რომელიც ასახავს ერთ 

კონკრეტულ ამბავს, ინფორმაციას, ინსტრუქციას და ა.შ. 

2. მიკროსწავლა უკავშირდება ფართო კონტექსტს. გაგვიჭირდება იმის თქმა, რომ 

სასწავლო პროცესი სკოლაში მიკროსწავლის პრინციპებით გვაქვს სრულად 

ორგანიზებული. ალბათ უფრო სწორი იქნება ვთქვათ, რომ მიკროსწავლას ვიყენებთ 

როგორც სწავლა-სწავლების ერთ-ერთ მეთოდს. 

3. მიკროსწავლა არ ნიშნავს სასწავლო პროცესის ელემენტებად დაქუცმაცებას. ის 

უნდა დაიგეგმოს და განხორციელდეს როგორც ერთი მთლიანობის ნაწილი. 

მაგალითად, კომპლექსური დავალება, როგორც ერთი მთლიანობა, რომელიც 

უკავშირდება სასწავლო მიზნებს. მიკროსწავლა შეიძლება იყოს კომპლექსური 

დავალების პროცესის ორგანიზების ერთ-ერთი მხარდამჭერი მეთოდი. 

როგორც უკვე აღვნიშნეთ, მიკროსწავლის მიდგომის გამოყენების ერთ-ერთი სცენარი 

შეიძლება იყოს  მოსწავლეების მომზადება მომდევნო გაკვეთილისთვის. ისიც 

ვთქვით, რომ ეს სცენარი ემთხვევა შებრუნებული კლასის მიდგომას, თუმცა მათ 

შორის სხვაობა აუცილებლად უნდა დავაზუსტოთ. შებრუნებული კლასის მიდგომა 

არის უფრო ფართო ჩარჩო, მოსწავლეზე ორიენტირებული, აქტიური სწავლის 

პრინციპებზე დაფუძნებული. სასწავლო პრაქტიკაში მისი გამოყენება ფრაგმენტულად 

არ არის შესაძლებელი, ანუ შეუძლებელია ერთი კვირა შებრუნებული კლასის 

პრინციპით ვმუშაობდეთ და მეორე კვირა კვლავ ტრადიციული ფორმით. 

შებრუნებული კლასის მიდგომის დანერგვაზე გადაწყვეტილების მიღება ნიშნავს, რომ 

სრულად ამ მოდელით ვმუშაობთ. მიკროსწავლა კი უფრო მეტად არის მიკრო დონეზე 

რესურსებისა და აქტივობების ორგანიზების მიდგომა. მაგალითად, შებრუნებული 

კლასის პირობებში საშინაო დავალებები შეიძლება დაორგანიზდეს ან არც 

დაორგანიზდეს მიკროსწავლის პრინციპით. ასევე, შეიძლება შებრუნებული კლასის 

მიდგომას ჯერ არ იყენებდეთ, მარამ მიკროსწავლის  პრინციპები კი გამოიყენოთ.  

 

სასწავლო შინაარსის  მოცულობა მიკროსწავლის პრინციპით 

რესურსის მოცულობა, როგორც წესი, გულისხმობს დროს, რაც მოსწავლეს 

წასაკითხად, საყურებლად ან აქტივობის შესასრულებლად დასჭირდება. 

მიკროსწავლის რომელი განმარტებაც არ უნდა ვნახოთ, სასწავლო შინაარსის 

ასათვისებლად აუცილებელი დროის სიმცირე ყველა მათგანში იქნება, როგორც ამ 

მიდგომის არსებითი მახასიათებელი. ამიტომ გასაკვირიც არ არის, რომ  „რას ნიშნავს 

მცირე დრო?“ ერთ-ერთი საკვანძო შეკითხვაა მიკროსწავლის გარშემო მიმდინარე 

დისკუსიებში. განათლების ზოგი სპეციალისტი თვლის, რომ მცირე დრო ერთიდან 

ხუთ წუთამდეა, სხვები თვლიან, რომ მიკროსწავლის პრინციპით შექმნილი სასწავლო 

შინაარსი 10 წუთზე მეტს არ უნდა მოითხოვდეს, ზოგიერთისთვის კი რესურსებისა და 

აქტივობების ერთობლიობა 20 წუთი ან ერთი საათიც შეიძლება იყოს. ყველა 

შემთხვევაში დროის დიაპაზონი იცვლება სასწავლო მიზნების, სასწავლო 

კონტექსტის, მოსწავლის და მისი საჭიროებებსა და რესურსების ფორმატების 

მიხედვით. 

ყველაზე გავრცელებული რეკომენდაცია მიკროსწავლის მიდგომის გამოყენებისას 

მაინც 10  წუთის ფარგლებშია. გასათვალისწინებელია ისიც, რომ, მაგალითად, 4 

წუთიანი ვიდეოს საყურებლად მოსწავლეს შეიძლება ზუსტად 4 წუთი არ ეყოს, რადგან 

დასჭირდეს, ვთქვათ, ვიდეოს დაპაუზება რაიმეს დასაზუსტებლად, ან გადახვევა, ან 

სულაც ხელახლა მოსმენა. ასე, რომ ფორმის და დროის თვალსაზრისით შეიძლება 

იყოს მიკროსწავლის შემდეგი პირობითი ვარიაციები: 

1. მოკლე წერილი (წაკითხვის სავარაუდო დრო: 1-5 წუთი) 

2. მოკლე პოსტი, რომელსაც მასწავლებელი სამუშაო ჯგუფში ან გვერდზე, 

მაგალითად, Teams-ის არხში, გამოაქვეყნებს (წაკითხვის სავარაუდო დრო 1-5 

წუთი) 

3. მოკლე ვიდეო (დამატებითი რესურსი), რომელსაც, ასევე, ან ელფოსტით 

მიიღებენ ან რომელიმე საკომუნიკაციო არხში ნახავენ (ყურების სავარაუდო 

დრო 5 წუთი) 

4. მოკლე ტექსტური ინსტრუქცია (წაკითხვის სავარაუდო დრო 5 წუთი) 

5. ტექსტის ან ვიდეოს სახით ამბავი / ისტორია / ქეისი (წაკითხვის / ყურების 

სავარაუდო დრო 5 წუთი) 

6. ინფოგრაფიკა ან სხვა ვიზუალური მასალა 

7. მცირე ინტერაქტიული აქტივობა (მუშაობის სავარაუდო დრო 5 წუთი) 

8. სათამაშო აპლიკაცია (ერთი ერთეულის დასრულების სავარაუდო დრო - 10 

წუთი) 

დროითი ჩარჩო ერთი მხრივ არის მიკროსწავლის გარდაუვალი მახასიათებელი, 

რომელიც აუცილებლად უნდა გავითვალისწინოთ, მეორე მხრივ, კი არის საფრთხე, 

რომ დროის სიმცირე გადაიქცეს ხაფანგად, რომელშიც ჩვენი უმთავრესი მიზნები 

მოექცევა. ამიტომ, ვფიქრობთ, რომ წესად ის კი არ უნდა ვაქციოთ, ვიდეო 

ოთხწუთიანი იყოს თუ რვაწუთიანი, არამედ ის, რომ მაქსიმალურად კონკრეტული, 

მიზანმიმართული, დაწურული და მარტივად აღსაქმელი (და არავითარ შემთხვევაში 

ზედაპირული), საჭირო და საკმარისი რესურსი შევქმნათ ჩვენი მოსწავლეებისთვის. 

დროით ლიმიტს შევხედოთ არა როგორც შეზღუდვას, რომელიც გვაიძულებს რაღაც 

მნიშვნელოვანი დავთმოთ, არამედ როგორც შესაძლებლობას, რომელიც გვიბიძგებს 

მაქსიმალურად ეფექტური გავხადოთ სასწავლო პროცესი. 

 

მიკროსწავლის ციფრული გარემო 

მიკროსწავლის მიდგომის გამოყენება სრულად პირისპირ სწავლების პირობებშიც 

შესაძლებელია, თუმცა ის თავისთავად ბუნებრივად გულისხმობს ციფრულ გარემოს. 

მაგალითად, რა თქმა უნდა, თქვენ შეგიძლიათ გაკვეთილამდე ან გაკვეთილის შემდეგ 

მოსწავლეებს მოკლე ტექსტური რესურსები ან ინფოგრაფიკები დაბეჭდილი სახით 

გადასცეთ, მაგრამ ვიდეო-რესურსებისთვის ხომ აუცილებელი იქნება რაიმე 

პლატფორმა, სადაც ბავშვები მათ ნახვას შეძლებენ? 

ტექნიკური თვალსაზრისით, მიკროსწავლის დასანერგად მნიშვნელოვანია, რომ 

რესურსები ყველა მოსწავლისთვის იყოს თანაბრად ხელმისაწვდომი და 

საკომუნიკაციო არხი თავიდანვე იყოს შერჩეული და სასწავლო პროცესის თანმდევი 

ელემენტი. მაგალითად, თუ ბავშვებთან საკომუნიკაციოდ ელფოსტას იყენებთ და 

მათთვის  ბუნებრივია ელფოსტის რეგულარული შემოწმება, მაშინ 

მიკროსწავლისთვის შეგიძლიათ ეს არხი გამოიყენოთ. ამავე დანიშნულებით 

შეგიძლიათ Teams-ის არხის ან სოციალური მედიის დაცული ჯგუფების გამოყენებაც.  

საკომუნიკაციო არხის შერჩევისას მთავარი პრინციპია, რომ მოსწავლეებმა 

მოახერხონ გაგზავნილი ან გამოქვეყნებული რესურსების ნახვა დამატებითი 

ძალისხმევის გარეშე. 

მიკროსწავლისთვის იდეალური ციფრული გარემო შეიძლება იყოს სწავლის მართვის 

სისტემა, რომელიც საშუალებას გვაძლევს მრავალფეროვანი რესურსები გავხადოთ 

ხელმისაწვდომი და არა მხოლოდ ხელმისაწვდომი, არამედ პირდაპირ გავუგზავნოთ 

დღის კონკრეტულ მონაკვეთებში ჩვენს მოსწავლეებს. მაგალითად, თუ უკვე ისინი 

იყენებენ ინტერნეტთან დაკავშირებულ მობილურ ტელეფონებს, შეიძლება პროცესი 

ისე იყოს ორგანიზებული, რომ საღამოს ერთი ან ორი შეტყობინება მიიღოს, ერთი 

შეტყობინება შეიძლება უბიძგებდეს 5 წუთიანი ვიდეოს საყურებლად, მეორე კი 

სთავაზობდეს მცირე კითხვარს რეფლექსიისთვის. მსგავსი სცენარები შეიძლება იყოს 

სრულიად განსხვავებული და მრავალფეროვანი. 

ამ ეტაპზე, ჩვენი რჩევაა, მიკროსწავლის პრინციპების დანერგვას შევუდგეთ იმ 

რესურსებით და მოცემულობებით, რაც ამჟამად გვაქვს ელფოსტა იქნება ეს, Teams-ის 

არხი თუ სხვა მსგავსი პლატფორმა (Zoom, Google Classroom და სხვა), სოციალური 

მედიის გვერდი თუ ჯგუფი (ასაკობრივი შეზღუდვების გათვალისწინებით, 13 წელზე 

უფროსი მოსწავლეებისთვის შესაძლებელია Facebook-ის ჯგუფის გამოყენება, 

უმცროსებისთვის კი MessengerKids-ის გამოყენება), სპეციალურად ბავშვებისთვის 

შექმნილი აპლიკაციები და პორტალები, YouTube-ის არხი თუ სხვა. 

4.1. მოდულის შესავალი 

თქვენთვის კარგად ნაცნობია შეფასების ორი ტიპი: განმავითარებელი და 
განმსაზღვრელი შეფასებები. განმავითარებელი შეფასება ორიენტირებულია 
მოსწავლის განვითარებაზე და არის სასწავლო პროცესის განუყოფელი ნაწილი. 
განმავითარებელი შეფასება დინამიკურია, მიმართულია სწავლის ხარისხის 
გაუმჯობესებისკენ (ესგ) და არ გულისხმობს ცოდნის შეფასებას ქულებით. 
განმსაზღვრელი შეფასება ორიენტირებულია მოსწავლის ცოდნის დონის 
დადგენისკენ, დროის კონკრეტულ წერტილში და ძირითადად გამოიხატება ქულებით. 

მნიშვნელოვანია, გვახსოვდეს, რომ კომპლექსური დავალებაზე მუშაობა მთლიანად 
განმავითარებელი შეფასების კონტექსტში ხდება. კომპლექსურ დავალებაში ნიშანი არ 
იწერება. ამის საფუძველი პირველ რიგში არის დიფერენცირებული სწავლების 
პრინციპი. მოსწავლეებს განსხვავებული შესაძლებლობები აქვთ, შესაბამისად, 
დავალების შესრულების პროცესი და საბოლოო პროდუქტიც სხვადასხვა ხარისხის 
შეიძლება იყოს. თუ კომპლექსური დავალება აღიწერება ერთმნიშვნელოვანი, ქულებში 
გამოხატავდი კრიტერიუმებით, მაშინ საკუთარი შესაძლებლობების გამოხატვის 
ველის ნაცვლად კომპლექსური დავალება განმსაზღვრელ ნიშნულად იქცევა. 
კომპლექსური დავალების შესრულების პროცესში მოსწავლე ცდილობს გამოავლინოს 
საკუთარი შესაძლებლობების მაქსიმუმი და მას არ უნდა უწევდეს ფიქრი და ღელვა 
იმაზე, თუ რა ნიშანს მიიღებს ამ ძალისხმევის საპირწონედ. 

4.2. განმავითარებელი შეფასება 

 

განმავითარებელი შეფასება 

ეროვნული სასწავლო გეგმის მიხედვით განმავითარებელი შეფასება მოიცავს ოთხ 
კომპონენტს. ესენია: 

2. მოსწავლის პროგრესის დიაგნოსტირება 
3. მასწავლებლის კომენტარი 
4. მოსწავლის თვითშეფასება 
5. მასწავლებლის თვითშეფასება 

მოსწავლის პროგრესის დიაგნოსტირება  გულისხმობს მოსწავლის პროგრესზე 
დაკვირვებას და იმის განსაზღვრას თუ, ერთი მხრივ, რა ეტაპზეა ჩვენი მოსწავლე და, 
მეორე მხრივ, რა სჭირდება მას შემდგომი განვითარებისთვის. დიაგნოსტირება 
რეალურად ხდება სწავლის პროცესში უწყვეტად, ყველა ეტაპზე, ყველა გაკვეთილზე და 
გაკვეთილის ყველა მონაკვეთში. ნებისმიერი სასწავლო აქტივობა, რომელიც 
მიმართულია ცოდნის აგებისკენ, ამავე დროს არის დიაგნოსტირების ველიც. საშინაო 
დავალებების თუ საგაკვეთილო აქტივობების შესრულებისას ან თუნდაც ჩვენს 
შეკითხვაზე პასუხისას ვაკვირდებით ჩვენს მოსწავლეს, როგორ ასაბუთებს თავის 
მოსაზრებებს, როგორ მსჯელობს ამა თუ იმ საკითხზე, რა მაგალითებს მოიხმობს 
დებულებების გასამყარებლად, როგორ ახერხებს ფაქტების საფუძველზე 
განზოგადებამდე მისვლას და ა.შ. დიაგნოსტირებისთვის შეგვიძლია გამოვიყენოთ 
ისეთი სასწავლო აქტივობები ან ინსტრუმენტები, როგორიცაა, მაგალითად, 
შესასვლელი და გასასვლელი ბილეთები, სწრაფი ჩანაწერები, დღიური და ა.შ. 

მასწავლებლის კომენტარი  გულისხმობს კომუნიკაციას, დიალოგს მოსწავლესთან და 
მისი განმავითარებელი ბუნების შესაბამისად საჭიროა მოიცავდეს სამ კომპონენტს: 
დაზუსტებას, აღიარებას და რჩევებს. მოსწავლეს პირველ რიგში დავუსვამთ 
დამაზუსტებელ შეკითხვებს, რომ უკეთ გავიგოთ, რას გულისხმობს, ასევე ჩვენი 
მხრიდან დავაზუსტებთ კონტექსტს ან მთავარ ამოცანას. შემდეგ  ხაზგასმით 
აღვნიშნავთ მოსწავლის მიღწევებს ანუ იმას, რაც კარგად გამოუვიდა, რაც კარგად 
გაიაზრა, ან რა ძალისხმევაც გასწია ამა თუ იმ სამუშაოს შესრულებისას. და ბოლოს, 
ვაძლევთ ძალიან კონკრეტულ, მიმართულების მიმცემ რეკომენდაციებს, რჩევებს, 
რომლებიც პირდაპირ უბიძგებს მას მოქმედებისკენ. განმავითარებელი კომენტარი 
მოსწავლეებთან დიალოგის შემადგენელი ნაწილია შეიძლება იყოს განსხვავებული 
მოცულობის კონტექსტის და ამოცანის შესაბამისად. მაგალითად, გაკვეთილზე 
რომელიმე აქტივობის შესრულების დროს სულ რამდენიმე წინადადება შეიძლება 
იყოს საკმარისი, თუ უფრო დეტალური კომენტარია საჭირო, მაშინ შეიძლება 
ინდივიდუალურადაც გავესაუბროთ მოსწავლეს და ა.შ. კომენტარი შეიძლება იყოს 
წერილობითი ფორმითაც, თუმცა ეს არის არა აუცილებლობა, არამედ ერთ-ერთი 
შესაძლებლობა სიტუაციის შესაბამისად,  მაგალითად, შეიძლება წერილობით 
დავალებაზე კომენტარების მიწერა უფრო მოსახერხებელია, როგორც 
მასწავლებლისთვის, ასევე მოსწავლისთვის. 

მოსწავლის თვითშეფასება გულისხმობს, რომ მოსწავლე თავად არის თავისი სწავლის 
პროცესის შემფასებელი. თვითშეფასება საჭიროა ხდებოდეს არა მხოლოდ 

კომპლექსური დავალების დასრულების შემდეგ, მაგალითად, წარდგენის ეტაპზე, 
არამედ სწავლის პროცესშიც, თუნდაც საშინაო დავალების შესრულების შემდეგ, 
გაკვეთილის დასრულებისას, საგაკვეთილო აქტივობების დროს და სხვა. 
თვითშეფასებისთვის შეგიძლია გამოვიყენოთ რეფლექსიური კითხვები, რომლებიც 
მოსწავლეს დაეხმარება ამოიცნოს  და გააუმჯობესოს სწავლისა და დაგეგმვის 
სტრატეგიები, რომლებსაც რეალურად იყენებს, დაფიქრდეს, რა სჭირდება დამატებით 
ამა თუ იმ საკითხის გასააზრებლად და ა.შ. თვითშეფასებისთვის შეგვიძლია ასევე 
გამოვიყენოთ განმავითარებელი შეფასების ნახსენები ინსტრუმენტები - შესასვლელი 
და გასასვლელი ბილეთები, რეფლექსიის კითხვარები, ჩანაწერების დღიური და სხვა 
მრავალი. 

მასწავლებლის თვითშეფასება გულისხმობს მასწავლებლის მიერ თავისი პრაქტიკის 
შეფასებას, თვითრეფლექსიას. ზოგადად პედაგოგისთვის გადამწყვეტი მნიშვნელობა 
აქვს იმის გაცნობიერებას, რომ თითოეულ მოსწავლესთან მიღწეული სწავლის შედეგი 
მასზეა დამოკიდებული, ამიტომ საჭიროა ანალიზი - რომელმა მიდგომამ გაამართლა 
ან რისი შეცვლაა აუცილებელი. თუ მასწავლებელი აკვირდება მოსწავლეების 
პროგრესს, აძლევს მას განმავითარებელ უკუკავშირს და აკეთებს თვითრეფლექსიას 
თავის პრაქტიკაზე, მაშინ სასწავლო პროცესის გაუმჯობესების რეალური 
შესაძლებლობებიც ჩნდება. 

განმავითარებელი შეფასება ამ ოთხი კომპონენტის ურთიერთდაკავშირებით ხდება და 
თან მუდმივად, უწყვეტად. ვხედავთ მოსწავლის ცოდნას, რომელიც გამოხატა 
დავალებაში ან საგაკვეთილო აქტივობაში, ვაძლევთ განმავითარებელ უკუკავშირს 
(კომენტარს), ვეხმარებით თვითშეფასებაში და თავად ჩვენც ვაკეთებთ რეფლექსიას - 
რომელი მიდგომა იყო ეფექტური ან რა შეიძლება უკეთ გავაკეთოთ მომავალში. 

ხშირად მასწავლებლები ღელავენ, რომ განმავითარებელი შეფასება მოითხოვს ბევრ 
დროს, რადგან აუცილებელ პირობად მიაჩნიათ ვრცელი კომენტარების მომზადება 
წერილობითი სახით, მასწავლებლის მხრიდან თვითშეფასების კითხვარების 
დეტალური შევსება და ა.შ. რეალურად, როგორც უკვე აღვნიშნეთ, განმავითარებელი 
შეფასების აუცილებელი კომპონენტი სულაც არ არის წერილობითი კომუნიკაცია. 
მართალია, ეს შეიძლება იყოს ერთ-ერთი ფორმა, რომელსაც სხვადასხვა მიზნით 
გამოვიყენებთ, მაგალითად, მოსწავლეს ზეპირი კომენტარზე უკეთ, წერილობით 
კომენტარს აღიქვამს, ან საჭიროა განმავითარებელი შეფასების გაზიარება 
მშობლებისთვის ან თუნდაც კათედრაზე, კოლეგებისთვის. ან შესაძლოა, პროცესის 
დოკუმენტირება გვჭირდება. თუმცა მთავარი, რაც ამ ტიპის შეფასებაზე უნდა 
გვახსოვდეს ისაა, რომ ის მუდმივია, ყოველწამიერი და სასწავლო პროცესის 
განუყოფელი ნაწილი. მეორე მხრივ, დეტალური ანალიტიკური რუბრიკების და 
თვითშეფასების ცხრილების პერიოდული შევსება გვეხმარება უფრო გავაღრმავოთ 
ჩვენი გამოცდილება და შემდეგ უკვე უშუალოდ გაკვეთილის მიმდინარეობისას ეს 
ყველაფერი სწრაფად, ჩვენს მოსწავლეებთან დიალოგში ჩავაშენოთ. 

ოთხკომპონენტიანი განმავითარებელი შეფასება მასწავლებლისთვის პედაგოგიური 
პრაქტიკის კვლევის ნაწილია, რადგან ამგვარად ის მოსწავლეების მიღწევებსაც 
იკვლევს და საკუთარ საქმიანობასაც აანალიზებს. საბოლოო ჯამში, განმავითარებელი 
შეფასება შეიძლება ჩაითვალოს სკოლის განვითარების საფუძვლადაც, როგორც 
აკადემიური ასევე კულტურული ანუ დაფარული კურიკულუმის თვალსაზრისითაც. 



82 

განმავითარებელი შეფასების რუბრიკები 

განმავითარებელი შეფასების რუბრიკები შეიძლება იყოს ორი ტიპის: ზოგადი ანუ 
ჰოლისტური და უფრო დეტალიზებული ანუ ანალიტიკური. 

ზოგადი ანუ ჰოლისტური რუბრიკა რეალურად არის თქვენთვის კარგად ნაცნობი 
შეფასების კრიტერიუმების ერთობლიობა კომპლექსური დავალების პირობაში, 
„ნაშრომში ხაზგასმით წარმოაჩინე“ ქუდის ქვეშ. როგორც იცით, კომპლექსური 
დავალების კრიტერიუმები უკავშირდება სამიზნე ცნების მკვიდრ წარმოდგენებს. ამ 
ტიპის რუბრიკის პრაქტიკული დანიშნულება მოსწავლისთვის ისაა, რომ მან იცოდეს, 
რას უნდა მიაქციოს ყურადღება მუშაობის პროცესში და მასწავლებლისთვის კი ის, რომ 
მან ამ კრიტერიუმების საფუძველზე ჩამოაყალიბოს მოსწავლის განვითარების 
დიაგნოსტირების სტრატეგია და განმავითარებელი კომენტარებიც შესაბამისად 
მიმართოს. 

განმავითარებელი შეფასების დეტალური ანუ ანალიტიკური რუბრიკის აგების 
პრინციპი იგივეა, რაც კომპლექსური დავალების შემთხვევაში. კრიტერიუმები აქაც 
სამიზნე ცნების მკვიდრ წარმოდგენებს უკავშირდება, უბრალოდ ბევრად უფრო 
კონკრეტული და დეტალურია, წარმოაჩენს ქვესაკითხის საკვანძო ასპექტებს და 
თითქმის გამორიცხავს ბუნდოვანებას. ამგვარი რუბრიკა მასწავლებლისთვის 
პრაქტიკული დანიშნულებისაა, რადგან აძლევს მას მიმართულებას, თუ რაზე 
გაამახვილოს ყურადღება სასწავლო პროცესის დაგეგმვისას და მოსწავლეებთან 
მუშაობისას. 

დავაკვირდეთ განმავითარებელი შეფასების დეტალურ რუბრიკას , რომელიც 
განათლებისა და მეცნიერების სამინისტროს კურიკულუმის ექსპერტების მიერ 
მომზადებულ გზამკვლევშია მოცემული. ჩვენი მაგალითი მე-10 კლასში, 
„მოქალაქეობის“ საგნის ფარგლებშია, თუმცა  მსგავსი ტიპის დამხმარე 
ინსტრუმენტები ყველა საგნისთვის არის მომზადებული და ხელმისაწვდომი 
პედაგოგებისთვის. 

განმავითარებელი შეფასების რუბრიკის პირველ სვეტში მოცემულია სამიზნე ცნებები 
და ქვესაკითხები, მეორე სვეტში - სამიზნე ცნებასთან დაკავშირებული მკვიდრი 
წარმოდგენები. მესამე სვეტში აღწერილია მოსწავლის მიმართ მასწავლებლის 
მოლოდინები თითოეულ სამიზნე ცნებასთან და მასთან დაკავშირებულ მკვიდრ 
წარმოდგენებთან მიმართებაში. მეოთხე სვეტში კი მასწავლებელი აღწერს სასწავლო 
პროცესის მსვლელობის პროცესში კონკრეტული მოსწავლეების ქცევებსა და პასუხებს 
შესაბამის მკვიდრ წარმოდგენებთან მიმართებით. 

განმავითარებელი შეფასების დეტალური რუბრიკა მასწავლებლისთვის 
სახელმძღვანელოსავით არის. მოცემულ რუბრიკაში ცხადად ჩანს, რომ მოსწავლემ 
უნდა შეძლოს კონკრეტულ მაგალითებზე დაფუძნებით დაასაბუთოს, როგორ 
განაპირობებდა აშშ-ს მაშინდელი კანონმდებლობა აფრო-ამერიკელი მოსახლეობის 
სიღარიბეს, როგორ უქმნიდა მათ საფრთხის განცდას, აღიარებისა და პატივისცემის, 
გაუცხოების პრობლემებს. თუ მოსწავლე ახერხებს მოცემული დებულებების 
არგუმენტირებულ, მაგალითებით დადასტურებულ მსჯელობას და საბოლოოდ მიდის 
განზოგადებამდე, რაც მკვიდრი წარმოდგენების სახით არის ჩამოყალიბებული მე-2 
სვეტში, მაშინ სწავლა-სწავლების შედეგი მიღწეულია. მასწავლებელი ამ რუბრიკის 

მიხედვით აღწერს მოსწავლის მიღწევებს და ხვდება როდის, რა ტიპის მხარდაჭერა 
სჭირდება მოსწავლეს. 

მსგავსი რუბრიკები ხელმისავწომია მასწავლებლებისთვის განათლებისა და 
მეცნიერების სამინისტრის დარგობრივი ექსპერტების მიერ მომზადებულ საგნობრივ 
გზამკვლევებში. 

კიდევ ერთი ასპექტი, რაც აუცილებლად უნდა აღვნიშნოთ ისაა, რომ მესამე სვეტში 
მოცემული მოლოდინები აღწერილია ეროვნული სასწავლო გეგმის შედეგების 
ტაქსონომიის მიხედვით, მიმართებითი დონის შესაბამისად. 

4.3. განმსაზღვრელი შეფასება 

 

განმსაზღვრელი შეფასება 

განმსაზღვრელი შეფასება აღწერს კონკრეტულ მომენტში მოსწავლის სწავლის შედეგს, 
კონკრეტულ კრიტერიუმებთან მიმართებაში და გამოხატულს ძირითადად ქულების 
სახით. ჩათვლაც განმსაზღვრელი შეფასებად შეიძლება ჩაითვალოს. 

ეროვნულ სასწავლო გეგმის მიხედვით შესაძლებელია განმსაზღვრელი შეფასების 
ორი მოდელის გამოყენება. 

პირველი მოდელით შეფასება განისაზღვრება მიმდინარე და შემაჯამებელ 
სამუშაოში. მიმდინარე შეიძლება იყოს საკლასო და საშინაო აქტივობების 
ერთობლიობა ან არც იყოს ამ კატეგორიებად გამიჯნული. ამ შემთხვევაში იწერება სამი 
ან ორი კატეგორიის ნიშანი: საკლასო და საშინაო ან მათი გაერთიანებული ქულა და 
შემაჯამებლის ქულა. 

მეორე მოდელით შეფასება განისაზღვრება ანუ ნიშანი იწერება მხოლოდ 
შემაჯამებელ სამუშაოში. 

პირველი მოდელის შემთხვევაში, მიმდინარე განმსაზღვრელი შეფასება იწერება 
კომპლექსური დავალების განხორციელების პროცესში შესრულებული კონკრეტული 
პროდუქტების შესაბამისად. მაგალითად, კომპლექსური დავალების ფარგლებში 
დაგეგმილი გვაქვს ტექსტის დამუშავება, რაც გულისხმობს ტექსტის წაკითხვას და 
ანოტირებას პერსონალური დამოკიდებულებების საფუძველზე ანუ მოსწავლემ 
პირველ ეტაპზე უნდა წაიკითხოს ტექსტი და დაამატოს კომენტარები იმ 
მონაკვეთებზე, რაც მისთვის საინტერესოა, მნიშვნელოვანია, რაღაცას ახსენებს, 
აფიქრებს და ა.შ. ეს იქნებოდა საშინაო დავალება, რომელშიც შეგვიძლია ნიშნის 
დაწერა. ტექსტის დამუშავების მეორე ეტაპი შეიძლება იყოს ტექსტის ანოტირება უკვე 
კონტექსტის შესაბამისად, ანუ ამ შემთხვევაში მოსწავლე კიდევ ერთხელ კითხულობს 
ტექსტს და ამჯერად წერს იმ მონაკვეთებზე, რომლებიც უკავშირდება ავტორისეულ 
გამოცდილებას, მის კონკრეტულ  კონტექსტს და ა.შ. ესეც შეიძლება იყოს საშინაო 
დავალება, რომელშიც ნიშანს დავწერთ. მესამე ეტაპზე მოსწავლეები კლასში 
უზიარებენ ერთმანეთს იმ პერსონალურ თუ კონტექსტუალურ კომენტარებს, 
რომლებიც თავად შეარჩიეს გასაზიარებლად და რის გარშემოც სურთ დისკუსია. ეს უკვე 
იქნებოდა საკლასო სამუშაო, რაშიც ასევე ნიშანს დავწერდით. 

პირველი მოდელის ფარგლებში შემაჯამებელი განმსაზღვრელი შეფასებას 
გამოვიყენებდით იმ შემთხვევაში, როცა მოსწავლეები ორი ან მეტი კომპლექსური 
დავალების გამაერთიანებელ ნაშრომს შექმნიან და ამგვარად, აჯამებენ 
ურთიერთდაკავშირებული საკითხების შესახებ ცოდნას. შემაჯამებელი ნაშრომი 
შეიძლება აერთიანებდეს ერთი თემის ფარგლებში შექმნილ ორ ან მეტ კომპლექსურ 
დავალებას. 

პირველი მოდელი უფრო მეტად პროდუქტზე ორიენტირებულია და სუსტია 
მოსწავლეზე ორიენტირებული მიდგომის თვალსაზრისით. 

განმსაზღვრელი შეფასების მეორე მოდელი გულისხმობს მხოლოდ შემაჯამებელი 
სამუშაოს შეფასებას ნიშნით. ამ შემთხვევაში განსხვავებულია „შემაჯამებელი 
შეფასების“ მნიშვნელობაც, რომელსაც ქვემოთ განვმარტავთ. 

პირველ რიგში უნდა აღინიშნოს, რომ თითოეული სკოლის გუნდი თავად 
განსაზღვრავს, რამდენი შემაჯამებელი შეფასება იქნება წლის განმავლობაში ანუ 
საგნის კათედრა გადაწყვეტს, რამდენჯერ მიიღებს მოსწავლე ნიშანს ერთი საგნის 
ფარგლებში. მაგალითად, შეიძლება ეს იყოს სემესტრში ორჯერ, ან აკადემიური წლის 
განმავლობაში 6-ჯერ და ა.შ. 

მეორე მოდელი, პირველისგან განსხვავებით, უფრო მეტად არის ორიენტირებული 
პროცესზე და მოსწავლეზე. თუ განმსაზღვრელი შეფასების პირველი მოდელი 
გულისხმობს, რომ მოსწავლის შეფასება ხდება კონკრეტული პროდუქტის 
საფუძველზე, იქნება ეს დავალება თუ საკლასო სამუშაო, განმსაზღვრელი შეფასების 
მეორე მოდელი უფრო ჰოლისტურია და ორიენტირებულია არა რომელიმე 
კონკრეტულ პროდუქტზე, არამედ მთელი სასწავლო პროცესის შეფასებაზე. 
მაგალითად, თუ, პირობითად, ოქტომბრის დასაწყისიდან ნოემბრის ბოლომდე არის 
შუალედი პირველ და მეორე შემაჯამებელ შეფასებებს შორის, მაშინ მეორე შეფასება 
მიემართება ყველა იმ აქტივობის, პროდუქტების, კომპლექსურ დავალებების 
ერთობლიობას, რომელიც ამ ორი თვის განმავლობაში შესრულდა. ამ შემთხვევაში 
იდეალური იქნება, თუ მოსწავლეები ქმნიან პორტფოლიოებს, ან თუ არ ქმნიან, 
წარმოვიდგინოთ, რომ ჰიპოტეთური პორტფოლიოები აქვთ რამდენიმე სხვადასხვა 
მოცულობის და ტიპის ნამუშევრით. ამ პორტფოლიოს ერთიანი შეფასება არის 
შემაჯამებელი შეფასება ანუ მოსწავლის საუკეთესო ინტერესებიდან გამომდინარე 
ფასდება ყველაფერი, რაც მას ამ პერიოდში გაუკეთებია. 

მეორე მოდელი ბევრად მოქნილია, გარკვეულწილად უფრო მარტივიცაა, რადგან 
ერთი ტიპის ნიშანი იწერება და არა სხვადასხვა ტიპის და, რაც მთავარია, მოსწავლეზეა 
ორიენტირებული. მოსწავლის მიერ განვითარებისთვის გადადგმული თითოეული 
ნაბიჯი შეიძლება ნიშანში გადაითარგმნოს, შეიძლება დადებითი ქულა დაიწეროს 
ყველაფერში, რაც მოსწავლის ძლიერ მხარეს აღწერს. ანუ ამ შემთხვევაში შეგვიძლია 
ვთქვათ, რომ მოსწავლის ძალისხმევის და განვითარების ნაბიჯების შეფასება ხდება 
და არა მაინცდამაინც პროდუქტის ხარისხის. 

რეალურად, შეფასების ეს მოდელი განმსაზღვრელი შეფასების ტრადიციული გაგებით 
ნაგულისხმევ თვისებებს კარგავს და იძენს განმავითარებელი შეფასების თვისებებს. 
განმსაზღვრელი შეფასების ტრადიციული მიდგომით მაინც იმაზე ვართ 
ორიენტირებული, რომ დავინახოთ, რა ვერ შეძლო მოსწავლემ. განმსაზღვრელი 
შეფასების განხილული მეორე მოდელის შემთხვევაში კი ორიენტირებული ვართ იმის 
აღმოჩენაზე, თუ რა შეძლო მოსწავლემ. 

 

კრიტერიუმები განმსაზღვრელი შეფასებისთვის 

ეროვნულ სასწავლო გეგმის ყველა საგნის სტანდარტში მოცემულია თითოეული 
სავალდებულო თემის (და არა საკითხის) ფარგლებში შედეგების მიღწევის 
ინდიკატორების ცხრილი. 

ცხრილში თქვენ ხედავთ მე-10 კლასისთვის, მოქალაქეობის საგნის ერთ-ერთი თემის 
„სამართლებრივი კულტურა“ ფარგლებში შედეგების მიღწევის ინდიკატორების 
ცხრილს. მაგალითად, სამიზნე ცნებასთან „საზოგადოება“ მიმართებაში მოსწავლემ 
უნდა შეძლოს „საზოგადოებაში არსებული პრობლემების გამოკვეთა და გაანალიზება, 
რომლებიც ხელს უწყობს სამართლებრივი კულტურის დამკვიდრებას“. 

განმსაზღვრელი შეფასებისთვის კრიტერიუმების შემუშავება სწორედ ამ 
ინდიკატორების საფუძველზე ხდება, ანუ ინდიკატორი გარდაიქმნება შეფასების 
კრიტერიუმად. ამისათვის საჭიროა, თემის ფარგლებში განსაზღვრული ზოგადი 
კრიტერიუმები დავაკონკრეტოთ საკითხთან მიმართებაში. ჩვენ მიერ განხილულ 
მაგალითში, თემის ფარგლებში ძირითად საკითხად შერჩეულია სამართლებრივი 
სახელმწიფო, სამოქალაქო საზოგადოება, საკითხთან მიმართებაში კი ძირითად 
რესურსად შერჩეულია „სეგრეგაციის წინააღმდეგ ბრძოლის“ ამბავი.  ამ კონკრეტულ 
კონტექსტში, სამიზნე ცნებასთან „საზოგადოება“ დაკავშირებული სწავლის შედეგი 
იქნება შემდეგი სახით ჩამოყალიბებული: მოსწავლემ უნდა შეძლოს „1950-60-იანი 
წლების ამერიკულ საზოგადოებაში არსებული პრობლემების გამოკვეთა და 
გაანალიზება; მათი დაკავშირება ფაქტორებთან, რომლებიც ხელს უწყობს/უშლის 
სამართლებრივი კულტურის დამკვიდრებას.“ 

დავაკვირდეთ ისტორიის საგანში საშუალო საფეხურის სტანდარტში მოცემული 
შედეგების მიღწევის ინდიკატორებს თემისთვის: „პრეისტორია და ძველი 
აღმოსავლეთი“.  როგორც ცხრილში ხედავთ, შედეგები აქაც დაკავშირებულია სამიზნე 
ცნებებთან და აღწერს, რა უნდა შეძლოს მოსწავლემ კონკრეტული სასწავლო 
მონაკვეთის ბოლოს. მაგალითად, სამიზნე ცნებასთან „ისტორიული წყარო“ 
დაკავშირებულია ინდიკატორი „სხვადასხვა ტიპის წყაროებზე (არქეოლოგიური 
მონაცემები, წერილობითი წყაროები) დაყრდნობით პრეისტორიული და 
ძველაღმოსავლური პერიოდის ისტორიული მოვლენების/პროცესების გაანალიზება“. 

განმსაზღვრელი შეფასებისთვის კრიტერიუმების შემუშავებისას ეს ინდიკატორი 
გარდაიქმნება შეფასების საკითხის ფარგლებში დაკონკრეტებულ კრიტერიუმად. 
მაგალითად, თუ ისტორიულ წყაროსთან მიმართებაში ინდიკატორში უფრო ფართო 
თემაა მითითებული „პრეისტორიული და ძველაღმოსავლური პერიოდის ისტორიული 
მოვლენების/პროცესების გაანალიზება“ და თუ დასამუშავებლად არჩეულია დმანისის 
აღმოჩენები, მაშინ კრიტერიუმი იქნებოდა დაახლოებით ამდაგვარი: „მოსწავლემ 
უნდა შეძლოს დმანისის არქეოლოგიურ აღმოჩენებზე დაფუძნებით განზოგადებების 
გაკეთება და პალეოლითური ხანის ისტორიული მოვლენების/პროცესების 
გაანალიზება. 

განმსაზღვრელი შეფასების რუბრიკის შემუშავების ეს მარტივი პრინციპი ყველა 
საგნისთვის საერთოა. 

შეფასების რუბრიკა ერთია და იგივეა განმსაზღვრელი შეფასების ორივე 
მოდელისთვის. თუმცა განმსაზღვრელი შეფასების მეორე მოდელის შემთხვევაში 
ყველა ცნებასთან დაკავშირებული კრიტერიუმების გაწერა იქნება საჭირო. თითოეულ 
კრიტერიუმს მიენიჭება კონკრეტული წონა ანუ ნიშანი. და ასევე შეიძლება იყოს 
კომენტარის ველიც, რომელსაც მასწავლებელი იყენებს კრიტერიუმის შესაბამისად 
გაწერილი ნიშნის დასაბუთებისთვის - ანუ რატომ დაწერა ამა და ამ კრიტერიუმში ესა 
და ეს ქულა.  

კომენტართან დაკავშირებით ხშირად გვხვდება მცდარი წარმოდგენა - კომენტარი 
აღქმულია როგორც განმავითარებელი შეფასების ველი. რეალურად კი ეს არის 
დაწერილი ქულის შესახებ განმარტება, რომელსაც ეცნობა მოსწავლე, მშობელი, 
კოლეგა მასწავლებლების და ადმინისტრაციის წინაშე (რა თქმა უნდა, 
კონფიდენციალურობის წესების შესაბამისად). კომენტარი განმავითარებელი 
კომპონენტსაც შეიძლება მოიცავდეს, მაგრამ ეს არ არის მთავარი დანიშნულება. 

კრიტერიუმი აღწერს მხოლოდ დადებით ქულას. მაგალითად, 10ქულიანი შეფასების 
სისტემიდან პირველი ოთხი ქულა (ანუ 1, 2, 3 და 4 ქულა) კრიტერიუმით არ აღიწერება. 
კრიტერიუმი აღწერს მხოლოდ 5,6,7,8,9 და 10 ქულას. რუბრიკაში ქულების 
გადანაწილება რეალურად ხდება არა 10 ქულის, არამედ 6 ქულის ფარგლებში. 
ითვლება, რომ 4 ქულა მოსწავლეს ეკუთვნის იმისთვის, რომ ასე თუ ისე ჩართულია 
სასწავლო პროცესში, დავალება ამა თუ იმ ხარისხით მაინც შეასრულა და ა.შ. 
უარყოფითი ქულა (1-დან 4-მდე) მოსწავლემ შეიძლება მიიღოს იმ შემთხვევაში, თუ 
საერთოდ არ იყო ჩართული პროცესში ან დავალება საერთოდ არ შეუსრულებია. 
სწავლის პროცესის შეფასება კრიტერიუმების გამოყენებით უკვე ამის შემდეგ იწყება. 
დადებითი ქულების დიაპაზონი შეესაბამება ეროვნული სასწავლო გეგმის შედეგების 
მიღწევის ტაქსონომიის მიმართებით დონეს. პრესტრუქტურული, უნისტრუქტურული 
და მულტისტრუქტურული დონეები უარყოფითი ქულების დიაპაზონშია. 
აბსტრაქტული დონე კი 10 ქულის მიღმაა.   

როგორია იდეალური მოდელი განმსაზღვრელი შეფასების პრაქტიკაში 
განხორციელებისთვის? 

აკადემიური წლის დასაწყისში ყველა საგანში გაწერილია კურიკულუმი, კონკრეტული 
რამდენიმე თემით და კომპლექსური დავალებებით. ასევე, შეთანხმებულია 
შემაჯამებელი შეფასებების რაოდენობა წლის განმავლობაში, მაგალითად, სემესტრში 
ორჯერ ან სამჯერ. თითოეული შემაჯამებელი პერიოდისთვის თავიდანვე გაწერილია 
შეფასების რუბრიკა კრიტერიუმებითა და შესაბამისი. მოსწავლეებმა დასაწყისიდანვე 
იციან, რა კრიტერიუმებით შეფასდება მათი სასწავლო პროცესი. საუკეთესო 
შემთხვევაში კი თავად მონაწილეობენ რუბრიკების განვითარებაში, შედგენის ან 
დაზუსტებასა და განახლების პროცესში. 

იდეალური იქნებოდა, თუ განისაზღვრება ერთი და იგივე კრიტერიუმის განსხვავებული 
დონეები. მაგალითად,  რაში იწერება 0.5 ქულა, 1 ქულა და 1.5 ქულა. ეს იძლევა 
პრაქტიკულ შესაძლებლობას, რომ უფრო ზუსტად იყოს გააზრებული და 
განსაზღვრული მასწავლებლის მიერ მოსწავლის მიღწეული ცოდნის დონეები. 

კიდევ ერთხელ აღვნიშნავთ, რომ განმსაზღვრელი შეფასების მეორე მოდელით 
ფასდება ცოდნის კონსტრუირების პროცესი და არა პროდუქტი. ჩნდება კითხვა, 
მაგალითად, როდესაც კომპლექსური დავალების პროდუქტი პრეზენტაციის სახით 
უნდა წარმოადგინოს მოსწავლემ, სად და როგორ უნდა განისაზღვროს შეფასება 
პრეზენტაციის ფორმის და წარდგენის შესახებ? რადგან პრეზენტაციის წარდგენა 
უკავშირდება ფუნქციურ-კომპონენტურ უნარებს, რომელთა გააქტიურებაც მთელი 
სასწავლო პროცესის გამჭოლი ხაზია, მათი შეფასება ნიშნით არ ხდება. სწავლა-
სწავლება ორიენტირებულია მთავარ სამიზნე ცოდნაზე და არა მაინცდამაინც 
ფორმაზე. ფორმა ნაგულისხმევია, სასკოლო კულტურის ნაწილია და განსაკუთრებული 
აქცენტი მასზე შეფასებისას საჭირო არ არის. მაგალითად, მოსწავლეებმა იმთავითვე, 

ნაგულისხმევად იციან, რომ პრეზენტაცია შინაარსობრივად გამართული უნდა იყოს, 
კომუნიკაცია აუდიტორიაზე მორგებული და აუდიტორიისთვის გასაგები და ა.შ. 

5.1 მოდულის შესავალი 

დისტანციური ონლაინ და შერეული სწავლებისას სასწავლო რესურსების და 

ინსტრუმენტების გამოყენების შესაძლებლობა იზრდება. ტრადიციული საგნის 

სახელმძღვანელო ჯერ ისევ ყველაზე პოპულარულ სასწავლო რესურსად რჩება სკოლებში. 

თუმცა თანამედროვე განათლების შესაძლებლობები მეტად გაფართოვდა, ამას თუნდაც 

ახალი ეროვნული სასწავლო გეგმაც უზრუნველყოფს. ამასთან, სულ უფრო რთული ხდება 

ახალი თაობის მოსწავლეების მოტივირება და ჩართულობა ტრადიციული რესურსების 

გამოყენებით, რადგან ტექნოლოგიების წყალობით მათ გაუგროვდათ უფრო მეტად 

ინტერაქტიული და მრავალფეროვანი არაფორმალური სწავლის გამოცდილებები, რის 

გათვალისწინებაც მეტად მნიშვნელოვანია. ამასთან, არსებობს ბევრი კვლევა და თეორიული 

ჩარჩო, რომლებითაც შეგვიძლია ვიხელმძღვანელოთ ეფექტური სასწავლო რესურსების 

შექმნის დროს. 

ონლაინ და განსაკუთრებით შერეული სწავლების დროს ციფრული და ფიზიკური რესურსების 

გამოყენება ერთდროულად შეგვიძლია. თუმცა ამ კურსში ჩვენ ციფრული რესურსებზე 

გავაკეთებთ აქცენტს, რადგან ეს სფერო შედარებით ახალია. ამასთან რესურსებად 

განვიხილავთ არა მხოლოდ სასწავლო შინაარსის მქონე ობიექტებს, არამედ მათ 

შესაქმნელად საჭირო ინსტრუმენტებს და ინტერაქციის საშუალებებსაც. 

 

 

5.2 სასწავლო რესურსების მრავალფეროვნება 

ჩვენ გაგვიმართლა, რომ დღეისათვის უამრავი ციფრული რესურსი და ინსტრუმენტი 

არსებობს, რომელიც მასწავლებელს შეუძლია გამოიყენოს მოსწავლეებისთვის ღირებული 

სასწავლო გამოცდილებების შესაქმნელად. საქმის გამარტივებისთვის შეგვიძლია ისინი 

პირობით კატეგორიებად დავყოთ ისინი. 

1. სასწავლო მასალები 

პირველ კატეგორიად შეგვიძლია გამოვყოთ თავად სასწავლო მასალები, რომლებიც 

მოსწავლეს საგნის ძირითადი შინაარსის გასააზრებლად სჭირდება. ყველაზე გავრცელებული 

ფორმა ტექსტია, რომელიც შეიძლება არსებობდეს ელექტრონული სახელმძღვანელოების, 

ცალკეული ციფრული დოკუმენტების, ვებსაიტზე, ბლოგზე ან ონლაინ ენციკლოპედიაში 

გამოქვეყნებული სტატიების სახით. თუმცა მულტიმედიური აუდიო-ვიდეო, გრაფიკული და 

ინტერაქტიული მასალები კიდევ უფრო აფართოებს სასწავლო შინაარსის გადაცემის და 

გამოყენების შესაძლებლობებს. ამ მასალებს მასწავლებლები ხშირად თავად ქმნიან ისეთი 

ინსტრუმენტების გამოყენებით როგორიცაა PowerPoint-ი, Canva, ვიდეო ჩამწერები და 

რედაქტორები, ეკრანის ჩამწერები, თუმცა ხშირად იყენებენ მზა ნაწარმოებებსაც იყენებენ. 

მაგალითად ხანის აკადემიის ან YouTube-ის ვიდეოებს. 

2. თანამშრომლობის ობიექტები 

რესურსების მეორე კატეგორიაში შეგვიძლია გავაერთიანოთ თანამშრომლობის ობიექტები, 

რომლებიც ხელს უწყობს კომუნიკაციას და თანამშრომლობას მოსწავლეებს შორის. ეს 

მოიცავს სადისკუსიო ფორუმებს, ვიდეო კონფერენციის ინსტრუმენტებს და ერთობლივი 

მუშაობის ონლაინ სივრცეებს. მაგალითად, Microsoft Teams-ი ან Zoom-ი გამოიყენება 

სინქრონული შეხვედრებისთვის, იგივე Microsoft Teams-ი, Edmodo ან სხვა სწავლის მართვის 

სისტემა ასინქრონული დისკუსიებისთვის და ჯგუფური პროექტებისთვის. ინსტრუმენტები, 

როგორიცაა Padlet-ი ან ციფრული ვაითბორდი, იძლევა იდეების ერთობლივად გენერირების 

და გაზიარების შესაძლებლობა. ტექსტებზე ჯგუფურად სამუშაოდ Microsoft Office Online-ს ან 

Google Docs-საც იყენებენ. 

3. სავარჯიშო ობიექტები 

რესურსების მესამე კატეგორიაში პრაქტიკული, სავარჯიშო ობიექტები შეგვიძლია 

გავაერთიანოთ. ეს არის რესურსები, რომლებიც საშუალებას აძლევს მოსწავლეებს 

გამოიყენონ თავიანთი ცოდნა და უნარები პრაქტიკული დავალებების შესრულებისთვის. ეს 

შეიძლება იყოს კომპიუტერის ან მობილურის აპლიკაციები, ონლაინ ლაბორატორიები, 

სიმულაციები ან ინტერაქტიული თამაშები. მაგალითად, კოდირების პლატფორმები, 

როგორიცაა Scratch-ი ან code.org-ი, პროგრამირების პრაქტიკული შესწავლის შესაძლებლობას 

იძლევა. ვირტუალური ლაბორატორიებით და სიმულაციებით, როგორიცაა PhET-ი ან CK12-ი, 

მოსწავლეებს შეუძლიათ რეალისტურთან მიახლოებული სამეცნიერო ექსპერიმენტების 

ჩატარება. Minecraft-ის ქიმიის ლაბორიაც ასეთი რესურსის მაგალითია. ინსტრუმენტებით, 

როგორიცაა Quizlet-ი ან Kahoot!-ი მასწავლებლებს შეუძლიათ ინტერაქტიული ქვიზების და 

თამაშების შექმნა. 

4. შეფასების ობიექტები 

რესურსების მეოთხე კატეგორიაში შეფასების ობიექტებს ვაერთიანებთ. ეს არის 

ინსტრუმენტები, რომლებიც მასწავლებლებს საშუალებას აძლევს, შეაფასონ და თვალყური 

ადევნონ მოსწავლეების სწავლის პროგრესს. Microsoft Forms-ი ან Google Forms-ი შეგიძლიათ 

ონლაინ ქვიზების და ტესტების შესაქმნელად გამოიყენოთ. შეფასებისთვის ინტერაქტიული 

ვიდეო Edpuzzle-ის გამოყენებით შეგიძლიათ შექმნათ. OneNote-ით, OneDrive-ით ან Google 

Drive-ით მოსწავლეებს ონლაინ პორტფოლიოები შეგიძლიათ შეაქმნევინოთ, 

პორტფოლიოების საჯაროდ გამოსაქვეყნებლად კი ბლოგი ან Padlet-ი შესთავაზოთ.  

 

რესურსები და ინსტრუმენტები საგნის სასწავლო მიზნების, თქვენი მოსწავლეების 

საჭიროებების და პრეფერენციების და თქვენ მიერ არჩეული სასწავლო მეთოდების და 

სტრატეგიების შესაბამისად შეარჩიეთ. 

 

5.3 სასწავლო რესურსის შექმნა (პრეზენტაცია) 

სასწავლო რესურსის ერთ-ერთი ყველაზე გავრცელებული ფორმა პრეზენტაცია ან მისი 

საშუალებით შექმნილი ვიდეოა. მათ მასწავლებლები იყენებენ სასწავლო მასალად ან 

კლასში საპრეზენტაციოდ. ასევე, მოსწავლეების მიერ ნამუშევრების წარსადგენად და მათ 

შესაფასებლად. ძალიან ხშირად სასწავლო ვიდეოების მოსამზადებლად პედაგოგები სწორედ 

პრეზენტაციის სლაიდებს იყენებენ. 

პრეზენტაცია ცალკეული სლაიდებისგან შედგება და მათი ეფექტურად მომზადება არც ისე 

ადვილი ამოცანაა. სწავლა-სწავლების თვალსაზრისით პრეზენტაციის ტექსტით და 

გრაფიკული ობიექტებით ზედმეტად გადატვირთვა და მათი არა-მიზანმიმართული 

ორგანიზება არის სლაიდების მომზადებასთან დაკავშირებული ძირითადი გამოწვევებია. 

არაორგანიზებული და გადატვირთული სლაიდები მოსწავლეებში კოგნიტურ დატვირთვას 

ზრდის და ამით აფერხებს შემეცნების პროცესს. ჩვენ განიხილავთ  პრეზენტაციის 

მომზადების სტრატეგიებს, რომლებიც შვიდ ეტაპად შეგვიძლია დავყოთ. ესენია: 1. ფონის 

არჩევა; 2. სათაურები და ქვესათაურები; 3. ვიზუალური მიმანიშნებლები; 4. შრიფტის ტიპი და 

ზომა; 5. ტექსტის დამუშავება; 6: ფერების შეხამება; და 7. ყველა ელემენტის სინქრონიზაცია.  

 

1. სლაიდისთვის აირჩიეთ ერთგვაროვანი ფონი 

როდესაც პრეზენტაციაში იყენებთ დიაგრამებს, სურათებს და ანიმაციებს, მარტივი, 

ერთგვაროვანი ფონის შერჩევა ყურადღების გაფანტვის შემცირებაში დაგეხმარებათ. 

გრაფიკული ობიექტები ისედაც სხვადასხვა ფერის და შინაარსის ელემენტებს შეიძლება 

შეიცავდეს, დამატებით ახლდეს ტექსტი. ამ სიტუაციაში გამშვენებული ან მჭახე ფერის ფონი 

ზრდის როგორც კოგნიტურ დატვირთვას, ისე თვალის დაძაბულობასაც, რაც საბოლოო ჯამში 

მოსწავლის მიერ შინაარსის გააზრების უქმნის პრობლემას. 

უბრალო თეთრი ფონის არჩევა ამ დროს ყველაზე გონივრული გზაა, რადგან თეთრი კარგად 

ერგება შავი, ლურჯი ან წითელი ფერის ასოებს, ასევე, ფერად დიაგრამებს. გარდა ამისა, 

გამუქებული და დახრილი ტექსტი უფრო მკაფიოდ ჩანს თეთრი ფონის სლაიდებზე.  

გაითვალისწინეთ, რომ ფიზიკურ კლასში თუ ოთახი ზედმეტად განათებულია, თეთრმა ფონმა 

შეიძლება გარჩევადობის პრობლემა შექმნას. ამ შემთხვევაში გირჩევთ შავი ან მუქი ლურჯი 

ფონის გამოყენებას, ხოლო ტექსტი ყვითელი ან თეთრი ფერის შეიძლება იყოს სათანადო 

კონტრასტის მისაღებად. ონლაინ გაკვეთილის ან პრეზენტაციის კომპიუტერით 

დათვალიერებისას ეს პრობლემა არ შეგექმნებათ, თუმცა შეიძლება არსებობდეს 

ინდივიდუალური, სპეციალური საჭიროება, როდესაც კონკრეტული მოსწავლის 

საჭიროებიდან გამომდინარე, განსაზღვრული ფერი შეარჩიოთ ფონად. 

 

2. გამოიყენეთ სათაურები და ქვესათაურები 

სასწავლო შინაარსის ორგანიზებული წარმოდგენისთვის გამოიყენეთ სათაურები და 

ქვესათაურები, რომლებიც მოსწავლის ყურადღებას ერთ ჯერზე ცოდნის ერთ ნაწილზე 

მიმართავს და აძლევს დროს, სამუშაო მეხსიერებაში უფრო ადვილად დაამუშაოს სასწავლო 

შინაარსი. ამ სტრატეგიით ხდება რთული ინფორმაციის მცირე სეგმენტებად დაყოფა და 

შემეცნების პროცესის მოსწავლეზე მორგებულ ნაბიჯებად განაწილება.  

 

3. გამოიყენეთ ვიზუალური მიმანიშნებლები 

სლაიდზე ვიზუალური მიმანიშნებლების ჩართვა მოსწავლეების ყურადღებას ტექსტსა და 

დიაგრამებში არსებულ მნიშვნელოვან ინფორმაციაზე მიაპყრობს და შეამცირებს 

ინფორმაციის ვიზუალურად ძიების დროს. მიმანიშნებლები შეიძლება იყოს ისრების, 

წრეების, წერტილოვანი ხაზების და ანიმაციური ელემენტების სახით.  

თუმცა მათი სწორად დაგეგმვა მნიშვნელოვანია, რათა ზედმეტად არ გადატვირთოს 

მოსწავლის გონება პატარ-პატარა თუმცა ბევრი ელემენტით. არ გამოიყენოთ ისეთი 

ეფექტები, რომლებიც არ არის პირდაპირ დაკავშირებული თქვენი სწავლების მიზნებთან და 

მხოლოდ იმიტომ არის ჩართული, რომ პრეზენტაცია იყოს ლამაზი ან ეფექტური. ეს ზრდის 

მოსწავლის კოგნიტურ დატვირთვას და შინაარსზე ყურადღების გამახვილების ნაცვლად 

უფანტავს ფოკუსს. 

4: აირჩიეთ შესაბამისი შრიფტის ტიპი და ზომა 

შეარჩიეთ მარტივი ფორმის შრიფტი. არ გამოიყენოთ გამშვენებული, დაკუთხული ან 

ანიმირებული ფონტები. ტექსტი მარტივად აღსაქმელი უნდა იყოს მოსწავლისთვის, მაგ. 

ქართული ანბანის შემთხვევაში გამოიყენეთ Sylfaen-ი ან Calibri. ლათინური ანბანის 

შემთხვევაში გამოიყენეთ Arial ან Calibri, არ გამოიყენოთ Times New Roman. ამასთან, ერთი 

პრეზენტაციის ფარგლებში ყველა სლაიდზე გამოიყენეთ ერთი და იგივე შრიფტი. 

შრიფტის ზომის შერჩევა დამოკიდებულია რამდენიმე ფაქტორზე, კერძოდ, ონლაინ ხდება 

პრეზენტირება თუ ფიზიკურ კლასში, რა ზომაზე იშლება პროექტორი ან რა ზომისაა 

კომპიუტერის ეკრანი, იქნებ მოსწავლე მას მობილურით ათვალიერებს. ფიზიკურ კლასის 

შემთხვევაში სლაიდიდან სიტყვების ამოკითხვა მარტივად უნდა შეძლოს ყველამ, 

განსაკუთრებით უკან მჯდომებმა. ხოლო ეკრანთან არ უნდა მოუწიოს თვალის ზედმეტად 

დაძაბვა ან გამოსახულების გადიდებაზე ზრუნვა. აქედან გამომდინარე, სათაურები და 

ქვესათაურები უნდა იყოს მინიმუმ 30 ზომის, ხოლო საკითხავი ტექსტი მინიმუმ 24-ის.  

 

5: გამოიყენეთ ტექსტის დამუშავების ხერხები (გამუქება, დახრა, ხაზგასმა და 

სეგმენტაცია) 

გარკვეული ტერმინოლოგიის ან ტექსტის ნაწილის გამოსაკვეთად ისეთი დამუშავების 

ხერხების გამოყენება, როგორიცაა გამუქება, დახრა, ხაზგასმა და სეგმენტაცია, დაგეხმარებათ 

მოსწავლეებისთვის შინაარსთან დაკავშირებული მინიშნებების გაკეთებაში. გამუქებული, 

დახრილი ან ხაზგასმული სიტყვები უკეთ ჩანს დანარჩენი ტექსტის ფონზე და გვეხმარება 

საჭირო აქცენტების გაკეთებაში, როდესაც გვსურს კონკრეტულ ცნებებსა თუ ტერმინებზე 

ყურადღების გამახვილება. 

რაც შეეხება ტექსტის სეგმენტაციას, შინაარსობრივ დაშლას, ის თავიდან აგვაცილებს 

სლაიდების ვიზუალურ გადატვირთვას, განსაკუთრებით მაშინ, როდესაც ტექსტთან ერთად 

დიაგრამებსაც ვიყენებთ. სეგმენტირება აადვილებს ვრცელი ტექსტის თანმიმდევრულად 

აღქმას. გაითვალისწინეთ, რომ სეგმენტირება არ უნდა მოხდეს მექანიკურად და ყველა 

ნაწილი დასრულებულ აზრს უნდა შეიცავდეს. 

 

6. სწორად შეუხამეთ ერთმანეთს ფერები 

სლაიდის ფერები გავლენას ახდენს იმაზე თუ როგორ აღიქვამენ მოსწავლეები მათზე 

დატანილ შინაარსს. ფერების გამოყენებამ შეიძლება მიმართოს მოსწავლეთა ყურადღება 

მნიშვნელოვანი ინფორმაციისკენ, მაშინ როცა არასწორად შერჩეულმა სქემას შეიძლება 

გამოიწვიოს თვალის დაძაბვა ან დაბნეულობა. გამოიყენოთ ფერები, რომლებიც 

ერთმანეთისგან მკაფიოდ განასხვავებს ტექსტს, გრაფიკას და ფონს. მაგალითად, მუქი ფერის 

ტექსტი და გრაფიკა თეთრ ფონზე უკეთ ჩანს, ხოლო ღია ფერის ტექსტი და გრაფიკა - მუქ 

ფონზე. 

ისეთი ფერთა კომბინაციები, როგორიცაა მწვანე წითელზე, წითელი ლურჯზე ძნელად 

იკითხება, რადგან ფერები თითქოს ერწყმის ერთმანეთს. ლურჯი სტაფილოსფერზე კი იწვევს 

ვიბრაციულ ილუზიას, რაც ხშირად იწვევს თვალების დაძაბვა. 

უნდა აღინიშნოს თეთრ ფონზე თავი შრიფტის კომბინაციაც. მიუხედავად იმისა, რომ შავი 

ტექსტი კარგად იკვეთება თეთრ ფონზე. ამან ზოგჯერ შეიძლება შექმნას ცრუ შთაბეჭდილება, 

რომ რომელიმე გამოკვეთილი ტექსტი უფრო მაღალი ღირებულებისაა და მასზე კეთდება 

მინიშნება. ეს შეიძლება დაიძლიოს ზოგიერთი სიტყვის ან ფრაზის ხაზგასმით სხვადასხვა 

ფერის გამოყენებით, მაგალითად, მუქი წითლით და ცისფერით. 

 

7. ყველა ელემენტის სინქრონიზაცია 

ყველა ეს ტექნიკა თანმიმდევრულად უნდა იქნას გამოყენებული პრეზენტაციის ყველა 

სლაიდზე. ფონის, ტექსტის და გრაფიკის გამოყენების მეთოდი ყველა სლაიდისთვის საერთო 

უნდა იყოს. ამით მოსწავლეებს თავიდან ააცილებთ მოულოდნელობებს და გონებრივ 

დაძაბულობას და შეძლებთ მათ კონცენტრირებას სლაიდებზე ასახულ სასწავლო შინაარსზე. 

 

5.4 სასწავლო რესურსის შექმნა (ვიდეო) 

სასწავლო ვიდეო, რომელშიც მასწავლებელი თავადაც ჩანს, ძალიან ეფექტურია 

მოსწავლეების ყურადღების მობილიზებისთვის.  

ამ ტიპის სასწავლო ვიდეო არის მულტიმედიური რესურსი, რომელშიც გრაფიკული 

გამოსახულება არის კამერით ჩაწერილი ფილმის სახით, ხოლო გახმოვანება ხდება 

მეტყველებით და სხვა ფონური ხმებით (Mayer 2009). ამგვარი სასწავლო ვიდეოები ოთხ 

კატეგორიად შეიძლება დავყოთ. ესენია, 1. ვიდეო ლექცია, სადაც წარმდგენი გადმოსცემს 

კონკრეტულ სასწავლო შინაარსს, მაგალითად, მასწავლებელი კამერის წინ საუბრობს 

რომელიმე ისტორიულ მოვლენაზე; 2. დემონსტრაცია, სადაც მასწავლებელი უხსნის ან 

აჩვენებს მოსწავლეებს, როგორ შეასრულოთ დავალება ან ამოცანა. მაგალითად 

მასწავლებელი აჩვენებს ელექტრონული წრედის აწყობის გზებს; 3. , დოკუმენტური ფილმი ან 

რეპორტაჟი, მაგალითად, ფილმი ქუჩის ძაღლებზე; 4. საგანმანათლებლო სატელევიზიო 

გადაცემა, მაგალითად, შოუ სამეცნიერო ექსპერიმენტებით. 

ჩვენ განვიხილავთ იმ ხუთ ელემენტს, რაც გააძლიერებს ვიდეოს სასწავლო ღირებულებას, 

რომელი კატეგორიისაც არ უნდა იყოს იგი. ამასთან ვისაუბრებთ ვიდეოს ერთ ელემენტზე, 

რომელიც ხშირად გამოიყენება, თუმცა პირიქით ხელს უშლის დასწავლის პროცესს. 

 

1. დინამიური ხატვის პრინციპი 

პირველი გახლავთ დინამიური ხატვის პრინციპი. მოსწავლეები უკეთესად სწავლობენ 

სასწავლო ვიდეოდან, თუ საუბრის პარალელურად ინსტრუქტორი დაფაზეც აკეთებს 

ჩანახატს. ამ დროს წარმდგენი პროცესშივე ქმნის გრაფიკას იმის საპირისპიროდ, რომ, 

მაგალითად, არსებულ გამოსახულებაზე აკეთებდეს მინიშნებებს. მსმენელი 

თანმიმდევრულად მიყვება გადმოცემულ შინაარსს, რადგან გამოსახულების გენერირება და 

მეტყველება ერთმანეთს ემთხვევა; ხდება მინიშნება იმ კონკრეტულ მომენტში, რას უნდა 

მიაქციოს მოსწავლემ ყურადღება; და ბოლოს, მთლიანი გამოსახულება იმთავითვე 

სეგმენტირებულად მიეწოდება მას და ერთ ჯერზე ცოდნის მხოლოდ ერთ შემადგენელზე 

ამახვილებინებს ყურადღებას. 

თქვენ ნანახი გექნებათ ხანის აკადემიის ვიდეოები, სადაც ციფრულ დაფაზე მუშაობს 

მასწავლებელი და მოსწავლე მხოლოდ შესაბამის ნახატს ან წარწერებს ხედავს პროცესში. 

თუმცა გაცილებით ეფექტურია, როდესაც პედაგოგი თავადაც ფიზიკურად ჩანს ვიდეოში. ეს 

მოსწავლეში ააქტიურდება სოციალური პარტნიორობის განცდას, რაც სიღრმისეული სწავლის 

ერთ-ერთი დამხმარე გზაა.  

აქვე უნდა აღინიშნოს კიდევ ერთი ეფექტური მეთოდი. თუ ვიდეოში ჩანს მასწავლებლის 

მხოლოდ ხელი, რომელსაც დაფაზე ან ფურცელზე გამოყავს გამოსახულება. ეს მეთოდი 

მიზნად ისახავს, მოსწავლეს გაუჩინოს თანამონაწილეობის განცდა, რაც, ასევე, ძალიან 

ღირებული მიღწევა იქნება სასწავლო პროცესისთვის.  

 

2. მზერით ხელმძღვანელობის პრინციპი 

მეორე გახლავთ მზერით ხელმძღვანელობის პრინციპი. ძალზე ეფექტურია, თუ პედაგოგი, 

რომელიც კამერის წინ დგას, პერიოდულად ანაცვლებს მზერას აუდიტორიასა და დაფას 

შორის. ამით წარმდგენი მინიშნებას აძლევს, როდის უნდა გადაიტანოს მზერა დაფაზე თავად 

მსმენელმა და კონკრეტულად რას უნდა მიაქციოს ყურადღება. ვიდეო პრეზენტაციაში 

მსმენელი უმეტესად მოსაუბრე ინსტრუქტორის სახეს უყურებს და მის მიერ მზერის 

გადატანისას შესაბამისად რეაგირებს. 

ამ სტრატეგიის გამოყენება ერთ-ერთი მეტად ეფექტური ხერხის საშუალებითაც შეიძლება, 

როცა პრეზენტატორს და კამერას შორის დგას გამჭვირვალე, შუშის დაფა, რომელზეც მას 

გამოჰყავს კიდეც გამოსახულებები. თუმცა უნდა აღინიშნოს, რომ ამგვარი ვიდეოს შექმნა 

შეიძლება მეტ ტექნიკურ რესურსს მოითხოვდეს. 

 

3. გენერაციული აქტივობის პრინციპი 

მესამე გახლავთ გენერაციული აქტივობის პრინციპი, როდესაც ვიდეოს გამოყენება მოითხოვს 

მოსწავლის აქტიურ მონაწილეობას. მოსწავლეები უკეთესად სწავლობენ ვიდეო ლექციიდან 

ან დემონსტრაციიდან, თუ აქტიური სწავლის პრინციპს ვიყენებთ. მაგალითად, მათ ყურების 

პროცესშივე უნდა გააკეთონ ჩანიშვნები და შეჯამება, ან დაწერონ ნანახის და მოსმენილის 

ანალიზი, ან ფიზიკურად მიბაძონ და გაიმეორონ იგივე, რის დემონსტრაციასაც ვიდეოში 

აკეთებს მასწავლებელი, მაგალითად, ჩაატარონ იგივე ექსპერიმენტი. 

 

4. პერსპექტივის პრინციპი 

მეოთხე გახლავთ პერსპექტივის პრინციპი. ამ სტრატეგიის გამოყენება ყველაზე ეფექტურად 

სადედემონსტრაციო ვიდეოს შემთხვევაში გამოდის, მაგ. ელექტრული წრედის აწყობის 

ჩვენება. 

პერსპექტივის პრინციპის მიხედვით, მოსწავლეები უკეთესად სწავლობენ თუ ვიდეო 

გადაღებულია პირველი და არა მესამე პირის პერსპექტივიდან. მესამე პირის პერსპექტივით 

გადაღების დროს კამერა მის მოპირდაპირედ დგას, როდესაც ის აჩვენებს მოქმედებების 

თანმიმდევრობას, ხოლო პირველი პირის პერსპექტივით გადაღების დროს კამერა 

განთავსებულია ინსტრუქტორის მხარეს და შთაბეჭდილება იქმნება, რომ მაყურებელი 

მოვლენებს მისი თვალებით აკვირდება. 

ეს მეთოდი მიზნად ისახავს თვითრეფერირების განცდის გაჩენას, რომლის დროსაც 

მოსწავლეები თითქოს თავიანთი ხელებით ქმნიან წრედს, რაც კადრში მიმდინარე 

მოქმედებების უკეთ დამახსოვრებას უწყობს ხელს. 

 5. სუბტიტრების პრინციპი 

მეხუთე გახლავთ სუბტიტრების პრინციპი, როდესაც თხრობის პარალელურად ვიდეოს 

ემატება სუბტიტრები და ეკრანზე ტექსტით გადმოიცემა იგივე, რაზეც წარმდგენი საუბრობს. 

სუბტიტრების გამოყენება მიღებული პრაქტიკაა სმენის პრობლემების მქონე 

მოსწავლეებთან. თუმცა ეს მეთოდი ძალზე ეფექტურია, თუ პრეზენტატორის ენა მსმენელის 

არა მშობლიური, არამედ მეორე ენაა. ამასთან მნიშვნელოვანია, რომ საუბრის ტემპი ამ დროს 

არ იყოს სწრაფი, რათა მან მოასწროს ტექსტისთვის თვალის მიდევნება. 

რაც შეეხება მშობლიურ ენაზე მოსაუბრე მასწავლებლის მსმენელებს, მათ სუბტიტრებმა, 

პირიქით, შეიძლება ყურადღება გაუფანტოს და ხელი შეუშალოს  შინაარსის კარგად 

გააზრებაში. 

კვლევით დასტურდება, რომ მშობლიური ენის შემთხვევაში მოსწავლე უკეთ სწავლობს თუ 

გამოსახულებასთან ერთად ან მხოლოდ საუბარი ისმის და ტექსტი არ ჩანს, ან მხოლოდ 

ტექსტი ჩანს ხმის გარეშე. მეორე ენაზე მსწავლელების შემთხვევაში კი ეს პირიქით ხდება. 

  

6. მაცდუნებელი დეტალების პრინციპი 

ამ პრინციპებთან ერთად აქვე აღვნიშნავთ ერთ სტრატეგიას, რომელსაც ხშირად იყენებენ 

სასწავლო ვიდეოების შემქმნელები, მაგრამ სარგებლის ნაცვლად მას, პირიქით, ზიანი 

მოაქვს. მას მაცდუნებელი დეტალების პრინციპი ეწოდება.  

ამ დროს მულტიმედიურ კონტენტს ემატება, ერთი შეხედვით, საინტერესო, მაგრამ 

სინამდვილეში არასაჭირო, ზედმეტი ვიდეო ელემენტები. მაგალითად, ვიდეოში დამატებით 

მოსაუბრის ჩასმა ცალკე პატარა ფანჯრის სახით. ან ვიდეოს მიმდინარეობის დროს 

დამატებითი, საკითხთან და სასწავლო მიზანთან არაპირდაპირ დაკავშირებული ვიდეო 

ელემენტების დამატება. 

ასეთი ელემენტები უფრო მეტად ფოკუსის და ყურადღების გაფანტვას იწვევს, რადგან ზრდის 

მოსწავლის გონებრივ დატვირთვას, რის გამოც სწავლა ნაკლებს ეფექტური ხდება. 

 
ჩვენ მიერ ჩამოთვლილი ეფექტური სასწავლო ვიდეოს შექმნის სტრატეგიები შეგიძლიათ 

სხვადასხვა კომბინაციით და ძალისხმევით გამოსცადოთ. 

 

5.5 საგანმანათლებლო ინსტრუმენტები და აპლიკაციები 

ინფოგრაფიკები 

Easel.ly - განკუთვნილია მზა შაბლონების/თარგების გამოყენებით სანახაობრივი მარტივი 

ინფოგრაფიკების შესაქმნელად. 

ბმული: https://www.easel.ly/  

გონებრივი რუკები 

https://www.easel.ly/
https://www.easel.ly/

Spiderscribe.net  - ამ სერვისის დახმარებით  შესაძლებელია არა მხოლოდ საკუთარი იდეების ან 

გონებრივი იერიშის  მონაწილეების იდეების ვიზუალიზაცია, არამედ მათი გამოსახვა   

სურათებით,  Google Map-ის რუქებით, დოკუმენტებითა და კალენდრებით. სერვისი მხარს 

უჭერს რამდენიმე ადამიანის მუშაობას ერთ "გონებრივ რუკაზე". 

ბმული: https://blog.spiderscribe.net/  

სიტყვების ინტერაქტიული ღრუბელი 

Tagxedo - არის სიტყვების ინტერაქტიული ღრუბელი.  Tagxedo შესაძლებელს ხდის შექმნილი 

შედევრის შენახვას აქტიური ღრუბლოვანი  ჰიპერბმულის  სახით ან როგორც მონახაზად, 

შემდგომი დამუშავებისა და გამოყენებისათვის.  

ბმული: http://www.tagxedo.com/  

ვირტუალური კედელი / დაფა 

ვებ სერვისი Padlet არის ვირტუალური კედელი, რომელზეც შეგიძლიათ დაურთოთ ფოტოები, 

ფაილები, ინტერნეტ გვერდების ბმულები, შენიშვნები. ეს შეიძლება იყოს კერძო პროექტის 

კედლი, რამდენიმე მონაწილის  მიერ მოდერირებული კედელი ან ინფორმაციის გაცვლის 

პლატფორმა, რომელიც ხელმისაწვდომია ნებისმიერი მომხმარებლისთვის კითხვისა და 

რედაქტირებისთვის. 

Padlet ჰგავს თეთრი ფურცელს, რომელზეც შეგიძლიათ მოათავსოთ ნებისმიერი რამ.  

ატვირთეთ ვიდეო, ჩაწერეთ საუბარი, დაამატეთ ტექსტი ან ატვირთეთ დოკუმენტები და 

ნახეთ, როგორ ცოცხლდება თქვენი გვერდი. მოიწვიეთ იმდენი ადამიანი, რამდენიც გსურთ და 

უყურეთ გვერდის განახლებებს რეალურ დროში. 

ბმული: https://padlet.com/  

Explain Everything - ერთობლივი ინტერაქტიული ონლაინ დაფა. ადვილად გამოსაყენებელი  

სერვისი ხელს უწყობს ინტერაქტიული დაფების შექმნას რეალურ დროში 

თანამშრომლობისთვის და ასევე საშუალებას გაძლევთ გამოიყენოთ ანიმაცია, ხმა, 

კომენტარები. 

ბმული: https://explaineverything.com/  

ინსტრუმენტი ჯგუფური პროექტისთვის 

WikiWall სერვისი განკუთვნილია ჯგუფური მუშაობისთვის. ეს საშუალებას გაძლევთ შექმნათ 

გვერდი და გახადოთ ის ხელმისაწვდომი მომხმარებელთა ჯგუფისთვის. 8 მომხმარებელს 

შეუძლია მუშაობა ამავე დროს. 

ბმული: http://wikiwall.ru/   

კროსვორდები და რებუსები 

http://puzzlecup.com/crossword/ - კროსვორდების შემქნმელი სერვისი 

http://rebus1.com/en/ - რებუსების გენერატორი 

https://blog.spiderscribe.net/
http://www.tagxedo.com/
http://www.tagxedo.com/
https://padlet.com/
https://padlet.com/
https://padlet.com/
https://explaineverything.com/
https://explaineverything.com/
http://wikiwall.ru/
http://wikiwall.ru/
http://puzzlecup.com/crossword/
http://rebus1.com/en/

ფაზლები 

https://www.jigsawplanet.com/ - პაზლის შესაქმნელი სერვისი 

 

მზა ინტერაქტიული გაკვეთილები 

Nearpod - შექმნა, ურთიერთქმედება და შეფასება მობილური მოწყობილობების გამოყენებით 

მასწავლებლისთვის რთულია ყოველ ჯერზე შექმნას საინტერესო გაკვეთილები, რომლებიც 

ყველა მოსწავლის ყურადღებას იპყრობს. კიდევ უფრო რთულია გაკვეთილების შექმნა, 

რომლებიც ხელს უწყობენ სწავლის ინტერაქტიულობას.  Nearpod გთავაზობთ 

მრავალფეროვან მზა, სრულად ინტერაქტიულ გაკვეთილებს, რომლებიც შექმნილია საგნის 

ექსპერტების მიერ სკოლის ყველა დონისა და საგნისთვის. გარდა ამისა, Nearpod საშუალებას 

აძლევს მასწავლებლებს შემოიტანონ გაკვეთილები ნებისმიერი ტიპის ფაილიდან და დაიწყონ 

მათში ინტერაქტიული ელემენტების, ვებ ბმულების ან ვიდეო ფრაგმენტების დამატება. ამის 

შემდეგ მასწავლებლებს შეუძლიათ გაკვეთილების სინქრონიზაცია სტუდენტების 

გაჯეტებთან, ინდივიდუალური დავალებების შექმნა და  თვალყურის დევნება. 

ბმული: https://nearpod.com/  

 

საგანმანათლებლო თამაშების შექმნა 

Kahoot!  ეს არის სასწავლო სათამაშო პლატფორმა და ერთ-ერთი ყველაზე სწრაფად მზარდი 

სასწავლო ბრენდი მსოფლიოში. Kahoot! საშუალებას გაძლევთ მარტივად შექმნათ, 

აღმოაჩინოთ, ითამაშოთ და გააზიაროთ საინტერესო საგანმანათლებლო თამაშები წუთებში-

ნებისმიერი საგნისთვის, ნებისმიერ ენაზე, ნებისმიერ მოწყობილობაზე, ყველა ასაკისთვის. 

Kahoot! საშუალებას აძლევს მასწავლებლებს სწრაფად შექმნან სახალისო სასწავლო თამაშები 

მრავალჯერადი არჩევანის საფუძველზე. თამაშის შექმნის შემდეგ, მოსწავლეებს შეუძლიათ 

გამოიყენონ ნებისმიერი მოწყობილობა თამაშის "ოთახში" შესასვლელად, უნიკალური კოდის 

გამოყენებით დავალებების შესასრულებლად და თანატოლებთან კონკურენციისთვის. 

Kahoot! მშვენიერი ინსტრუმენტია ნებისმიერი მასწავლებელი. 

ბმული: https://kahoot.com/  

 

TinyTap - შექმენით თამაშები და ისწავლეთ სხვებისგან 

TinyTap არის მასწავლებლების მიერ შექმნილი ინტერაქტიული საგანმანათლებლო თამაშების 

პლატფორმა. შექმენით ინტერაქტიული პრეზენტაციები, დეტალური სასწავლო 

რეკომენდაციები და ვიქტორინები ადვილად გამოსაყენებელი ხელსაწყოთი. 

ბმული: https://www.start.tinytap.com/  

მულტიმედიური გაკვეთილები 

Buncee - მულტიმედიური გაკვეთილების შექმნა, პრეზენტაცია და გაზიარება 

https://www.jigsawplanet.com/
https://nearpod.com/
https://nearpod.com/
https://kahoot.com/
https://kahoot.com/
https://www.start.tinytap.com/animoca-brands/?source=3
https://www.start.tinytap.com/
https://app.edu.buncee.com/

Buncee არის პრეზენტაციების შექმნის ინსტრუმენტი, რომელიც ხელს უწყობს კრიტიკული 

აზროვნების, კომუნიკაციის უნარების, თანამშრომლობისა და შემოქმედებითი უნარების 

განვითარებას. Buncee-ს მრავალი მახასიათებლიდან ზოგიერთი მოიცავს 10 ათასზე მეტ 

გრაფიკულ სურათს, რაც სწავლას უფრო სახალისოს ხდის. პირდაპირ Buncee - ში არის 

შესაძლებლობა ჩაწეროთ აუდიო და ვიდეო, ის ასევე ინტეგრირდება YouTube-თან, Pixabay-თან 

და ბევრ სხვა რესურსთან. 

ექსპერტები გვირჩევენ გამოიყენოთ Buncee როგორც არასაკლასო აქტივობა, მაგალითად, 

ციფრული პლაკატების შექმნისთვის, მიკროფილმების ან მარტივი თამაშებისთვის. 

ბმული: https://app.edu.buncee.com/  

Remind- ეს არის საკლასო შეტყობინებების აპლიკაცია, რომელიც ეხმარება მასწავლებლებს, 

მოსწავლეებსა და მშობლებს სწრაფად და ეფექტურად კომუნიკაციაში. სასკოლო თემების 

გაერთიანებით, შეხსენება ყველას უადვილებს. 

ბმული: https://www.remind.com/  

Matific არის პლატფორმა მათემატიკის  შესწავლისთვის. სერვისი უბიძგებს  ბავშვებს 

ექსპერიმენტისა და თამაშისკენ, რაც ხელს უწყობს მათემატიკური ცნებების ღრმა გაგებას. ის 

განკუთვნილია 4-დან 11 წლამდე ასაკის ბავშვებისთვის და ეფუძნება ბრიტანეთის 

მათემატიკის სასწავლო გეგმას. 

ბმული: https://www.matific.com/gb/en-gb/home/  

სურათების და ვიდეოების ანოტირება 

ThingLink - სურათების და ვიდეოების ანოტირება 

სხვადასხვა ინტერაქტიული ანოტაციის პროგრამებს შორის გამოირჩევა ThingLink. ThingLink 

შეიძლება გამოიყენოთ  სურათების და ვიდეოების რეალურ დროში რედაქტირებისა და 

ანოტირებისთვის. Thinglink საშუალებას გაძლევთ გამოიყენოთ 70-ზე მეტი სხვადასხვა ტიპის 

კონტენტი, როგორიცაა ბმულები, ვიდეოები, რუქები, სურათები, სოციალური ქსელები და 

მრავალი სხვა. ინტუიციური ინტერფეისი საშუალებას აძლევს მომხმარებლებს შექმნან 

ინტერაქტიული შინაარსი მხოლოდ სამი ნაბიჯით. 

ბმული: https://www.thinglink.com/  

ელექტრონული წიგნების შექმნა 

Book Creator არის მარტივი პროგრამა ელექტრონული წიგნების შესაქმნელად. 

ბმული: https://bookcreator.com/  

Quizizz - გასართობი ტესტები 

Quiz საშუალებას გაძლევთ გამოიყენოთ სხვა მასწავლებლების შექმნილი ტესტები ან შექმნათ 

თქვენი საკუთარი და გაუზიაროთ ისინი მთელ მსოფლიოს. შეგიძლიათ გამოიყენოთ საკლასო 

ოთახში ან მისცეთ  საშინაო დავალებად. მასწავლებლებს შეუძლიათ გააკონტროლონ 

პროცესი ლიდერბორდის, ტაიმერის და სხვა პარამეტრების გადართვით. ვიქტორინას, 

https://app.edu.buncee.com/
https://www.remind.com/
https://www.remind.com/
https://www.matific.com/gb/en-gb/home/
https://www.matific.com/gb/en-gb/home/
https://www.thinglink.com/
https://www.thinglink.com/
https://bookcreator.com/
https://bookcreator.com/
https://quizizz.com/

რომელიც ხელმისაწვდომია ყველა მოწყობილობაზე, მოსწავლეები თამაშობენ ერთად, 

მაგრამ თითოეული საკუთარი ტემპით. 

ბმული: https://quizizz.com/  

ინტერაქტიული ვიდეო რესურსების შექმნა  

TouchCast - ჭკვიანი ვიდეოს შექმნა 

TouchCast -ში თქვენ შეძლებთ გამოიყენოთ ინტერაქტიული ელემენტები, რომლებიც თქვენს 

ვიდეოებს უფრო მიმზიდველს გახდის და ასევე არსებობს თანამშრომლობის შესაძლებლობა 

მსოფლიოს ნებისმიერი ადგილიდან. TouchCast Studio-სთან ერთად, თქვენს ხელშია 

სატელევიზიო სტუდია. 

ბმული: https://touchcast.com/  

  

EDPuzzle - დაამატეთ მეტი ვიდეო თქვენს გაკვეთილზე 

Edpuzzle საშუალებას აძლევს მასწავლებლებს ადვილად დაარედაქტირონ  ვიდეოები 

კითხვებისა და აუდიოს დამატებით, რათა შექმნან უფრო საინტერესო ვიდეო გაკვეთილები. 

Edpuzzle შესაძლებელს ხდის გააკეთოთ პაუზები  ვიდეოს მსვლელობისას. დაამატეთ პაუზები 

თითოეული ვიდეო სეგმენტის ბოლოს გამოკითხვისა და კლასიში დისკუსიის ჩასატარებლად. 

Edpuzzle ასევე საშუალებას აძლევს მასწავლებლებს ხელი შეუწყონ დამოუკიდებელ სწავლებას 

არსებული ვიდეოზე  საკუთარი ხმის ჩაწერის დამატებით. 

მბმული: https://edpuzzle.com/ :  

My Simple Show - შექმენით თქვენი საკუთარი განმარტებითი ვიდეო 

ინსტრუმენტი საშუალებას აძლევს მომხმარებლებს შექმნან პროფესიონალური 

საგანმანათლებლო ვიდეოები განმარტებებით რამდენიმე წუთში. ეს არის  რესურსი, რომელიც 

შეიძლება გამოყენებულ იქნას როგორც საკლასო ოთახში, ასევე მის გარეთ, როგორც 

მასწავლებლებისთვის, ასევე მოსწავლეებისათვის. ვიდეოს შესაქმნელად, მომხმარებლები 

უბრალოდ ირჩევენ სცენარს და წერენ საკუთარს, ან ტვირთავენ  PowerPoint-ს, ხოლო 

პლატფორმა  შექმნის ვიდეოს გრაფიკით და ხმოვანი მოქმედებით თქვენთვის 

ბმული: https://simpleshow.com/   

PlayPosit არის ინტერაქტიული სასწავლო გარემო ინტერაქტიული ვიდეო გაკვეთილების 

შექმნისა და გაზიარებისთვის. მასწავლებლები იყენებენ ნებისმიერ ვიდეოს  და გარდაქმნიან 

მას ინტერაქტიული დავალებად  მოსწავლეებისათვის. 

ბმული: https://go.playposit.com/  

 

სასარგებლო ინსტრუმენტების კოლექციაა თავმოყრილი ვებგვერდზე www.classtools.net. აქ 

შეგხვდებათ ე.წ. თევზის ჩონჩხის დიაგრამის გენერატორი, რომლის შევსება და შენახვაც 

შეგიძლიათ.   

https://quizizz.com/
https://touchcast.com/
https://touchcast.com/
https://edpuzzle.com/
https://edpuzzle.com/
https://simpleshow.com/
https://simpleshow.com/
https://go.playposit.com/
https://go.playposit.com/

ასევე, ნახავთ წამზომს უკუთვლით, რომელიც შეგიძლიათ მთელ კლასს აჩვენოთ დავალების 

შესასრულებლად მიცემული დროის კონტროლის მიზნით. 

ამ ვებგვერდზე საინტერესოა ასევე გარკვეული ისტორიული ეპოქის ან სხვა მოვლენების 

დროში გაწერილი რუკის (თაიმლაინი) შესაქმნელი გენერატორი. თქვენ მიუთითებთ საწყის და 

საბოლოო თარიღებს და შესაბამის თარიღთან მოათავსებთ ამა თუ იმ მოვლენის 

სახელწოდებას. დროით რუკას შეგიძლიათ დაურთოთ კომენტარები და შეინახოთ. 

მეექვსე თავი. ვირტუალური 
სასწავლო სივრცის მოწყობა 

6.1. ვირტუალური საკლასო ოთახი 

 

დისტანციური ონლაინ სწავლის მხარდასაჭერად ბევრი ტექნოლოგიური პლატფორმა 

არსებობს, რომლებიც სკოლას და მასწავლებელს ეხმარება, ერთი მხრივ, სწავლის 

პროცესის ეფექტურად მართვაში, მეორე მხრივ კი მოსწავლეებისთვის მდიდარი 

სასწავლო გამოცდილებების შექმნაში. ამგვარი ტექნოლოგიური პლატფორმები, 

იგივე, სწავლის მართვის სისტემები, ონლაინ საკონფერენციო ინსტრუმენტებთან 

ერთად გამოიყენება იმ გარემოს შესაქმნელად, სადაც მოსწავლე ინტერაქციაში შედის 

მასწავლებელთან, თანაკლასელებთან და სასწავლო კონტენტთან, როგორც 

სინქრონულად, ისე ასინქრონულად; სადაც მასწავლებელს შეუძლია შეაფასოს 

მოსწავლე, თვალი ადევნოს სწავლის პროგრესს და ა.შ. 

 

 
 

ზოგიერთი სისტემა სპეციფიკურად განათლებისთვის არის შექმნილი, საკმაოდ 

კომპლექსურია, მაგალითად, მუდლი, და თითქმის სრულად ითვალისწინებს 

სასწავლო პროცესის საჭიროებებს, ზოგიერთი კი ძირითად, საბაზისო ფუნქციონალს 

ფარავს, თუმცა ზოგჯერ სრულიად საკმარისს სასწავლო პროცესის სამართავად, 

მაგალითად, Microsoft Teams-ის კლასი, გუგლ ქლასრუმი. ასეთი სისტემების 

კომბინაცია ონლაინ საკონფერენციო ინსტრუმენტებთან, როგორიცაა, იგივე Microsoft 

Teams-ი, გუგლ მითი, ზუმი და ა.შ., ვირტუალური საკლასო ოთახის შესაქმნელად 

გამოიყენება. 

ვირტუალური საკლასო ოთახი არის მიზნობრივად შექმნილი ონლაინ სივრცე, 

რომელმაც სრულად ონლაინ სწავლის პირობებში უნდა ჩაანაცვლოს ფიზიკური 

კლასი და სკოლის გარემო. ვირტუალური საკლასო ოთახი მასწავლებელს და 

მოსწავლეს უნდა დაეხმაროს, გადალახონ კომუნიკაციის, თანამშრომლობის,  

სასწავლო კონტენტზე მუშაობის, შეფასების და მოსწავლის მხარდაჭერის ის 

შეზღუდვები, რაც ფიზიკურ კლასში ყოფნისას არ ექნებოდათ. მეორე მხრივ, ასეთი 

ონლაინ გარემო იგივე კომუნიკაციის, თანამშრომლობის, კონტენტთან მუშაობის, 

შეფასების და მოსწავლის მხარდაჭერის ახალ შესაძლებლობებსაც ქმნის. 

2020-2021 წლების პანდემიის პერიოდში ონლაინ სწავლება იყო ექსტრემალური და 

კომპრომისული, როდესაც მოსწავლე-მასწავლებელს შორის შორის საურთიერთოდ 

ონლაინ საკონფერენციო ინსტრუმენტებთან ერთად გამოიყენებოდა ყველა შესაძლო 

საკომუნიკაციო არხი. მასწავლებელი მოსწავლეებს დავალებებს აძლევდა 

სოციალური ქსელის, ელფოსტის, მესენჯერების, სატელეფონო ზარების 

საშუალებით, ვერ ახერხებდა უკუკავშირის სრულყოფილ მიცემას, ვერ ადევნებდა 

თვალს შესრულებული დავალებების ხარისხს, რაც იწვევდა გაურკვევლობას და 

უკმაყოფილებას.   

ეს იყო მასწავლებელსა და მოსწავლეს შორის დისტანციის დაძლევის მუდმივი 

კომუნიკაციის და სწავლის ხარისხის შენარჩუნების გულწრფელი მცდელობა, თუმცა 

წინასწარი დაგეგმვის გარეშე ამ ყველაფრის ორგანიზებაში იხარჯებოდა უამრავი 

დრო და ენერგია, რაც საბოლოო ჯამში, უარყოფითად ზემოქმედებდა სასწავლო 

პროცესზე. 

ამ გამოცდილებამ გვაჩვენა, რომ უმნიშვნელოვანესია მოსწავლეებისთვის ერთიანი 

და მუდმივი საკომუნიკაციო, თანამშრომლობითი და სასწავლო სივრცის, 

ვირტუალური საკლასო ოთახის წინასწარ მომზადება, სადაც ისინი შეუფერხებლად 

მიიღებენ სიახლეებს, სასწავლო მასალებს და დავალებებს; შეძლებენ ჯგუფურად 

შეკრებას თუ ერთი-ერთზე მიმოწერას, დავალებებზე, სასწავლო პროექტებზე 

რეალურ დროში თუ ასინქრონულად თანამშრომლობას, მასწავლებლისგან ჯგუფური 

თუ ინდივიდუალური უკუკავშირის მიღებას. 

სკოლაში ყოფნისას მოსწავლეებმა ყოველთვის იციან, სად არის მათი საკლასო 

ოთახი, რა დახვდებათ იქ, სად ინახება მათი წიგნები და რვეულები, როგორ უნდა 

მოიძიონ დამატებითი სასწავლო მასალა, როგორ იკონტაქტონ მასწავლებელთან 

გაკვეთილის დროს, მიიღონ დავალება და იმუშაონ კლასელებთან ერთად, როგორ 

გააკეთონ პრეზენტაცია კლასის წინაშე; იციან, ასევე, სად მოძებნონ მასწავლებელი 

გაკვეთილისგან თავისუფალ დროს, თუ რამის კითხვა დასჭირდათ და ა.შ. 

სწორედ ამგვარი ნაცნობი სივრცე უნდა იყოს ვირტუალური საკლასო ოთახი. 

მასწავლებელმა იგი წინასწარ უნდა მოაწყოს და შემდეგ თავის მოსწავლეებთან 

ერთად მუდმივად ავითაროს. 

ტექნოლოგიური თვალსაზრისით, როგორც ვთქვით, ბევრი გადაწყვეტა არსებობს. 

ამასთან, ასეთი ონლაინ სივრცე შეიძლება იყოს სხვადასხვა პლატფორმის და 

ინსტრუმენტის კომბინაცია მასწავლებლის მიერ შერჩეული ფუნქციების მიხედვით. 

რეალურ დროში შეხვედრები, დავალებების გაგზავნა, საინფორმაციო გვერდები და 

გაზიარებული საქაღალდეები დოკუმენტებით, ჩეთი და განცხადებებზე კომენტარები, 

სწრაფი გამოკითხვები და ქვიზები. ეს და სხვა ბევრი კარგი ხელსაწყო ხშირად 

ხელმისაწვდომია სრულიად უფასოდ ტექნოლოგიური კომპანიებისგან. გირჩევთ 

ინტერნეტში მოიძიოთ და გაეცნოთ სხვადასხვა ინსტრუმენტს და თქვენი საჭიროების 

მიხედვით შეარჩიოთ თქვენთვის და თქვენი მოსწავლეებისთვის ყველაზე მეტად 

მოსახერხებელი. 

ამ კურსში ვირტუალური საკლასო ოთახის კონკრეტულ ფუნქციებს Microsoft Teams-ის 

მაგალითზე განვიხილავთ. 

6.2. ვირტუალური საკლასო ოთახი Microsoft Teams-ში და 

მთავარი საკომუნიკაციო არხი  

 

განვიხილოთ ვირტუალური საკლასო ოთახის გამოყენება Microsoft Teams-ის 

მაგალითზე.  

გაითვალისწინეთ, რომ Microsoft Teams-ი სკოლის მიერ უნდა იყოს დანერგილი. 

მასწავლებლები და მოსწავლეები თიმსის ანგარიშებს სკოლისგან იღებენ. Teams-ის 

აპლიკაცია შეგიძლიათ გამოიყენოთ როგორც კომპიუტერში, ისე მობილურში და 

პლანშეტშიც. 

 

Microsoft Teams-ი თანამშრომლობის უნივერსალური პლატფორმაა. მისი ძირითადი 

ფუნქციებია 

- ონლაინ შეხვედრები და ზარები 

- ერთობლივი სადისკუსიო სივრცე 

- ჩეთი 

- გაზიარებული საქაღალდეები და დოკუმენტები 

- კალენდარი 

- დამატებითი აპლიკაციები და საინფორმაციო გვერდები 

- სწავლის მართვის ხელსაწყოები, რომელშიც შედის კლასის მთავარი გვერდი, 

ციფრული ბლოკნოტი, დავალებების მართვა, ნიშნები, რეფლექსია და 

ანგარიშები 

თიმსში მასწავლებელი ქმნის ვირტუალურ საკლასო ოთახს, რომელსაც ეს ფუნქციები 

ავტომატურად ენიჭება, ასე რომ მას არ სჭირდება განსაკუთრებული ტექნოლოგიური 

ცოდნა კლასის ასამოქმედებლად. 

მოსწავლეების დამატება შეგიძლიათ თქვენ თვითონვე მათივე Teams-ის ანგარიშებით 

ან სპეციალური კოდის დახმარებით, რომელსაც თავად შეიყვანენ ერთჯერადად. ამის 

შემდეგ თქვენ და თქვენს მოსწავლეებს კლასი ავტომატურად გამოგიჩნდებათ Teams-

ის აპლიკაციაში შესვლისას. 

Teams-ის მთავარი საკომუნიკაციო სივრცე General არხია, რომელიც ავტომატურად 

იქნება კლასის შექმნისას.  

ის ყოველთვის  პირველია კლასის არხების ჩამონათვალში და მისი წაშლა 

შეუძლებელია. ვირტუალური საკლასო ოთახისთვის ის შეიძლება იყოს ცენტრალური 

ადგილი, სადაც:  

● გამოაქვეყნებთ განცხადებებს, დადებთ ინფორმაცია დავალებებზე და 

დაგეგმილ შეხვედრებზე; 

● დააორგანიზებთ და გამართავთ ონლაინ გაკვეთილები რეალურ დროში; 

● გექნებათ ტექსტური კომუნიკაცია პოსტებით და კომენტარებით; 

● გაცვლით ფაილებს, იმუშავებთ გაზიარებულ საქაღლდეებში და დააგროვებთ 

სასწავლო რესურსებს; 

● დაამატებთ გარე ინსტრუმენტებს, აპლიკაციებს და საინფორმაციო გვერდებს 

სწავლის პროცესის მხარდასაჭერად 

შედარებისთვის შეგიძლიათ გაიხსენოთ სოციალური ქსელის ჯგუფის კედელი, 

რომელიც ამ ჯგუფის წევრებისთვის მთავარი საურთიერთო ადგილია. 

 

შესაძლებელია სხვა მიზნობრივი არხების დამატებაც მაგ. თემების, სამუშაო 

ჯგუფების ან პროექტების მიხედვით, თუმცა უკეთესია, რომ ყველა მოსწავლემ იცოდეს 

General არხი როგორც მთავარი ადგილი, სადაც პირველ რიგში უნდა გადაამოწმოს 

დადებული ინფორმაცია. ასე უფრო ადვილი იქნება თქვენთვისაც და 

მოსწავლეებისთვის ნავიგაცია და სიახლეების გაცნობა.  

 

თიმსის ვირტუალურ კლასში შეგიძლიათ შექმნათ სასურველი რაოდენობის 

დამატებითი არხი, გახადოთ ისინი ხელმისაწვდომი და ხილული ყველა ან მხოლოდ 

კონკრეტული მოსწავლეებისათვის, გადაანაწილოთ მოსწავლეები მათთვის 

განკუთვნილ ჯგუფებში, შესაბამისი დავალებები მიაწოდოთ ამ არხებში, სადაც თავად 

შეძლებენ ასეთ არხებში დავალებებზე მუშაობის გაგრძელებას. ისინი  იქნებიან 

კლასის საერთო არხის წევრებიც და იმ კონკრეტული ჯგუფისაც, რომელსაც 

მიაკუთვნებთ. 

დამატებითი არხი შეიძლება იყოს ყველასთვის საერთოც და შეიქმნას კონკრეტული 

თემისთვის ან ამოცანის გადასაჭრელად. მაგ. ტექნიკური პრობლემების 

განხილვისთვის ცალკე არხი ძალიან პრაქტიკული იქნება. 

ახალი არხის შექმნა ძალიან მარტივია და მასწავლებელს სულ რამდენიმე წამი 

დასჭრიდება ამისთვის. 

ყველა არხს ნაგულისხმევად ორი ჩანართი აქვს. პოსტების ანუ სტატიების ჩანართი 

და ფაილების ჩანართი. 

 

სტატიების ჩანართი სწორედ ის ადგილია, სადაც ქვეყნდება ინფორმაცია პოსტების 

სახით. ეს არის საინფორმაციო კედელი სადისკუსიო ფუნქციონალით. პოსტი 

შეიძლება შედგებოდეს სათაურის, გრაფიკული ბანერის, ქვესათაურის და ძირითადი 

ტექსტისგან. ძირითადი ტექტის ფორმატირება შესაძლებელია ნაცნობი 

ფორმატირების ფუნქციებით, მასში შეგიძლიათ ჩასვათ სურათი, ვიდეო, ბმული, 

ცხრილი და ა.შ. 

თუ წინასწარ არ არის მასწავლებლის მიერ პარამეტრებიდან შეზღუდული, ყველას 

შეუძლია პოსტის, სტატიის გამოქვეყნება, მათზე კომენტირება და ემოციის 

გამოხატვა. გახსოვდეთ, პასუხები ებმის ძირითად პოსტს და, ამგვარად, ნებისმიერს 

შეუძლია თვალი ადევნოს საუბრის მთელ ჯაჭვს.  ამ ჩანართის გამოყენება 

შესაძლებელია სიახლეების და რესურსების გაზიარებისთვის, საკლასო განხილვების, 

დისკუსიების, აზრთა გაცვლა-გამოცვლის, კითხვის დასმის, დახმარების მიღების 

მიზნით. 

 

საერთო არხში განცხადებების გაკეთება კლასისთვის მნიშვნელოვან საკითხებზე,  

სიახლეებზე, გაკვეთილთან დაკავშირებულ თემებზე მეტად მიიქცევს მოსწავლეთა 

ყურადღებას. 

   

აქვე ავტომატურად ქვეყნდება ყველა დავალება, რომლებსაც მასწავლებელი თიმსის 

დავალებების ფუნქციის გამოყენებით უგზავნის მოსწავლეებს. 

კლასისთვის კალენდარში ჩანიშნული შეხვედრაც თავისით დაიდება არხის კედელზე. 

ყველა არხს აქვს სავალდებულო - ფაილების, Files ჩანართი, რომელშიც ინახება 

კლასში გაზიარებული ყველა ფაილი.  

 

კლასის ფაილებში ავტომატურად არის შექმნილი საქაღალდე „საკლასო მასალები“, 

Class Materials. ყველა ის მასალა, რომელიც არ უნდა დაარედაქტირონ მოსწავლეებმა, 

ამ საქაღალდეში ატვირთეთ, რადგან აქ შენახული ფაილების მხოლოდ ასლის 

გაკეთებას შეძლებენ, ვერც შეცვლიან და ვერც წაშლიან.  

არხის რესურსების გამრავალფეროვნება შეგიძლიათ ახალი ჩანართების დამატებით 

სხვადასხვა აპლიკაციის ან საინფორმაციო გვერდების სახით. 

6.3. სწავლის მართვის დამატებითი ფუნქციები  

 

Microsoft Teams-ის ყველა კლასს მოყვება ვირტუალური საკლასო ოთახის მთავარი 

გვერდი, Homepage.  

 

ეს გვერდი ავტომატურად აქტიურდება და ირთვება მოსწავლეებისთვის და 

წარმოადგენს ერთგვარ საინფორმაციო დაფას, სადაც მასწავლებელს თავისი 

სურვილისამებრ  შეუძლია განათავსოს მოსწავლეებისთვის ისეთი ინფორმაცია, 

რომელზეც სურს, რომ მუდმივად და სწრაფად მიუწვდებოდეთ ხელი. მაგალითად, 

ძირითადი ინფორმაცია საგანის სასწავლო მიზნებზე, ბმულები სხვადასხვა 

რესურსებზე, გაკვეთილების ცხრილი, მიმდინარე დავალებები და სხვა. არხის 

სტატიების ჩანართისგან ეს სივრცე იმით განსხვავდება, რომ აქ ინფორმაციის 

ბლოკები სტატიკურად არის განთავსებული, არ ხდება ორმხრივი კომუნიკაცია და 

ინფორმაციის ორგანიზება გვერდზე მთლიანად მასწავლებელზეა დამოკიდებული. 

უკეთ წარმოსადგენად თიმსის მთავარი გვერდი Homepage შეგვიძლია შევადაროთ 

სკოლის ვებსაიტს, ხოლოს სტატიების ჩანართი Posts - სოციალური ქსელის გვერდს ან 

ჯგუფს. 

„საკლასო ბლოკნოტი“, Class Notebook არის გაზიარებული ციფრული ბლოკნოტი, 

OneNote აპლიკაცია, სადაც მასწავლებელს და მოსწავლეებს შეუძლიათ შეინახონ 

ტექსტი, სურათები, მიბმული ფაილები, ბმულები, ხმოვანი და ვიდეო ჩანიშვნები. 

საკლასო ბლოკნოტი სამი მთავარი განყოფინებისგან შედგება. 

მოსწავლის ბლოკნოტი, Student Notebook არის დახურული სივრცე, რომელზე 

წვდომაც მასწავლებელს და ერთ კონკრეტულ მოსწავლეს აქვს. მასწავლებელს 

შეუძლია დაათვალიეროს ყველა მოსწავლის ბლოკნოტი. მოსწავლეს კი მხოლოდ 

საკუთარი ბლოკნოტის ნახვა შეუძლია. 

რესურსების ბიბლიოთეკა, Content Library არის სივრცე, სადაც მასწავლებელი 

აზიარებს ისეთ სასწავლო რესურსებს, რომლის რედაქტირებაც მოსწავლეებს არ უნდა 

შეეძლოთ. 

ერთობლივი მუშაობის სივრცე, Collaboration Space კი არის ადგილი, სადაც კლასის 

ყველა წევრს შეუძლია გვერდების დამატება, ორგანიზება და რედაქტირება. 

 

მოსწავლეთა დავალებების მართვისთვის და შეფასებისთვის Teams-ის კლასში 

ინტეგრირებულია Assignments და Grades ჩანართები. მათ ცალკე ვიდეოეში უფრო 

დეტალურად განვიხილავთ. 

თიმსის ვირტუალურ კლასს მოყვება მოსწავლეებში თვით-რეფლექსიის მხარდაჭერის 

ფუნქცია Reflect  ჩანართის სახით. ამ ფუნქციით შეგიძლიათ მიიღოთ თქვენ მიერ 

ნებისმიერ თემაზე დასმულ კითხვაზე მოსწავლეთა ემოციური გამოხმაურებები. ეს 

ჩანართი იყენებს ემოციების სიმბოლოებს, რომელთა დახმარებით მასწავლებელი 

ცდილობს, მოსწავლეებმა ისწავლონ საკუთარი ემოციების ამოცნობა და სათანადოდ 

გამოხატვა. თიმსის რეფლექსიები ეხმარება მასწავლებელს სოციალურ-ემოციური 

სწავლების პრონციპების დანერგვაში. 

ჩანართში შეგიძლიათ აირჩიოთ გამოკითხის არსებული შაბლონი ან შექმნათ ახალი. 

თქვენ წყვეტთ, დაინახონ თუ არა მოსწავლეებმა გამოკითხვის შედეგები. თუმცა 

დარწმუნებული იყავით, რომ ერთმანეთის სახელებს ისინი ვერ დაინახავენ და ვერც 

გაიგებენ, ვის ეკუთვნის ესა თუ ის პასუხი.  

 

მოსწავლეთა პასუხებს რეალურ დროში ხედავთ - როგორც კი უპასუხებენ, მათი 

პასუხები თქვენთვის ხელმისაწვდომია.  

 

Microsoft Teams-ში კლასის აქტივობების და მოსწავლეთა აქტიურობის ანგარიშგების 

Insights  ჩანართი მონაცემთა ანალიზის შედეგებს გვაჩვენებს. ის ეხმარება პედაგოგს, 

თვალყური ადევნოს  მოსწავლეების  აქტიურობას Teams-ში დავალებების 

ჩაბარებიდან დაწყებული კლასში მიმოწერის ჩათვლით. Insights მართვის პანელის 

დანიშნულება გაკვეთილების დაგეგმვისას, უკუკავშირის მიცემისას და, საჭიროების 

შემთხვევაში, დახმარების აღმოჩენისას მასწავლებლის დროის დაზოგვაა.     

Insights ჩანართი  ხელმისაწვდომია თქვენი ვირტუალური საკლასო ოთახის 

შექმნისთანავე. სტატისტიკა ავტომატურად გენერირდება და მასწავლებელს 

დამატებით რამის გაკეთება არ  მოეთხოვება.  

მონაცემები და ანგარიშები ხელმისაწვდომია მხოლოდ  კლასის მფლობელისთვის. 

6.4. კალენდარი და საგაკვეთილო ცხრილი 

 

არხის კალენდარი 

Microsoft Teams-ის ვირტუალურ საკლასო ოთახში მასწავლებელს და მოსწავლეებს 

შეუძლიათ კალენდარში შექმნან ღონისძიებები და ონლაინ შეხვედრები და 

დაამატონ ისინი პირდაპირ არხებში. ავტომატურად ეს ღონისძიება გამოქვეყნდება 

არხის სტატიების კედელზე პოსტის სახით და ამავე დროს დაემატება არხის 

მონაწილეების კალენდარს.  

 

მასწავლებელს ამ ფუნქციით შეუძლია წინასწარ შექმნას მთელი სემესტრის ან წლის 

გაკვეთილების ცხრილი, რაც მოსწავლეებს ეხმარება თავიანთი დროის დაგეგმვაში. 

კალენდარი აერთიანებს და აორგანიზებს  თქვენი არხის ყველა შეხვედრას. 

კალენდრის დანიშნულება ისაა, რომ გუნდის შეხვედრები არ იყოს გაფანტული  

საუბრებსა და განცხადებებში და ჩანდეს  ერთ ადგილას კალენდრის ფორმატით, რაც 

ამარტივებს ჩანიშნული შეხვედრების მოძებნას და მათზე წვდომას.  

შეხვედრების დეტალებისთვის შეგიძლიათ გამოიყენოთ გაკვეთილის სათაური, 
საგნის სახელი და ა.შ.. შეხვედრაზე მოიწვიოთ მთელი კლასი ან კონკრეტული 
მონაწილეები, დაამატოთ დეტალური აღწერა. გამოიყენოთ შეხვედრის  ასისტენტის 
ფუნქცია. ეს განსაკუთრებით კომფორტულია, როცა შეხვედრას გეგმავთ 
მრავალრიცხოვან აუდიტორიასთან. ინსტრუმენტი გეხმარებათ მოძებნოთ დრო, 
როდესაც ყველა მოწვეული წევრი თავისუფალი იქნება და შეხვედრა არ ემთხვევა, 
მაგალითად, სხვა გაკვეთილს. 

კლასის ღონისძიებაში ავტომატურად იქმნება შეხვედრის ბმულიც, რომელიც სხვა 

მონაცემებთან ერთად იგზავნება კალენდარში და მოსწავლეს პირდაპირ ამ ბმულით 

შეუძლია შეხვედრაზე შემოსვლა დათქმულ დროს. ის ემატება ამ კლასის ყველა 

მონაწილის კალენდარს ავტომატურად, მოსწავლეები დაინახავენ გამოქვეყნებული 

გაკვეთილის დღის წესრიგს და მიუვათ შეტყობინება ჩანიშნულ გაკვეთილზე.

 

ვირტუალური საკლასო ოთახის მთავარ არხში დაწყებულ შეხვედრას მოსწავლეები 

თვალნათლივ ხედავენ და ღილაკზე დაწკაპუნებით მარტივად შეუძლიათ პირდაპირ 

გაკეთილზე მოხვედრა. არ არის საჭირო ყოველ ჯერზე მათთვის შეხვედრის ბმულის 

გაგზავნა ან სათითაოდ მოწვევა.  

კალენდარში შექმნილი გაკვეთილების ცხრილი წინასწარ მომზადებული შეხვედრის 

ბმულებით დაეხმარება მოსწავლეს, არასდროს გამორჩეს გაკვეთილის დრო. 

6.5. სასწავლო რესურსების ერთიანი სივრცე 

კლასთან მუშაობისას სხვადასხვა ფორმატის რესურსი და დამხმარე მასალაა საჭირო: 

პრეზენტაციები, დოკუმენტები, ვიდეოები, სურათები და ბმულები. რა თქმა უნდა, 

საჭიროა ისეთი სივრცე, სადაც ეს და კიდევ უამრავი რამ ერთად იქნება თავმოყრილი. 

 

ყველა გაკვეთილზე მოსწავლეებს აწვდით და ტვირთავთ მასალას სხვადასხვა 

ფორმატის ფაილის სახით და დროთა განმავლობაში უამრავი მასალა გროვდება, 

რომელთა მონახვა და ხელახლა გამოყენება, საჭიროების შემთხვევაში, ძნელდება 

როგორც მასწავლებლისთვის, ისე მოსწავლეებისთვის. 

ძალიან ხშირად პედაგოგები ასეთი მასალის შესაგროვებლად და შესანახად ქლაუდ 

საცავებში შექმნილ საქაღალდეებს იყენებენ და ეს მართლაც ძალიან პრაქტიკულია, 

მაგალითად, OneDrive-ში ან Google Drive-ში. თუმცა კარგია, თუ წინასწარ ისე 

დაგეგმავთ, რომ მოსწავლეებისთვისაც მარტივად ხელმისაწვდომი იყოს ისინი. 

უკეთესია, თუ მოსწავლეებს იმავე სივრცეში შეეძლებათ მუშაობაც. 

Microsoft Teams-ში, ვირტუალური საკლასო ოთახის არხის ფაილებში შესაძლებელია 

როგორც მზა მასალის ფაილებად ატვირთვა და საქაღალდეებად ორგანიზება, ასევე, 

იქვე ახლის შემქნა. Microsoft Office-ის ყველაზე პოპულარული 

ფორმატებით,ატვირთული და შექმნილი ფაილები, PowerPoint-ი, Word-ი, Excel-ი, იქვე 

შეგვიძლია Teams-იდან გაუსვლელად ვარედაქტიროთ, რაც დოკუმენტების 

დუბლირებას გამორიცხავს, თან რამდენიმე ადამიანის ერთდროულად, ერთ 

დოკუმენტზე მუშაობას და თანამშრომლობას უზრუნველყოფს. 

 

გაკვეთილზე ინდივიდუალური დავალებების გარდა მოსწავლეები ასრულებენ 

გუნდურ, ერთობლივ სამუშაოებსაც და ასეთი გაზიარებული დოკუმენტები მათ საქმეს 

ბევრად ამარტივებს. 

ამ სივრცეში თემატური საქაღალდეები წინასწარაც შეგიძლიათ შექმნათ და სწავლის 

პროცესშიც დაამატოთ. მთავარია, რომ მოსწავლეებმა წინასწარ იცოდნენ ადგილი, 

სადაც ფაილები ინახება, და მათზე მუშაობის წესები. ზოგიერთი საქაღალდე სრული 

რედაქტირების უფლებით იქნება მათთვის ხელმისაწვდომი, ზოგიერთში 

განთავსებული ფაილების მხოლოდ დათვალიერებას და თავისთვის ასლის 

გაკეთებას შეძლებენ. ასეთი დაცული საქაღალდე, Class Materials, იგივე საკლასო 

მასალები, Teams-ის კლასში ავტომატურად იქმნება და მასწავლებელს წვდომების 

გაწერაზე ფიქრი აღარ უწევს. 

უმჯობესია, ყველა ის ფაილი, რომლებიც მოსწავლეებმა დამხმარე მასალად, 

გასაცნობად, წასაკითხად, დასათვალიერებლად უნდა გამოიყენონ, აიტვირთოს ამ 

საქაღალდეში, რადგან აქ ცვლილების შეტანა მხოლოდ მასწავლებელს შეუძლია. 

ყველა სხვა ფაილი კი შეგიძლიათ გადაანაწილოთ ამ საქაღალდის გარეთ შექმნილ 

სხვა თემატურ საქაღალდეებში.  აქ მოთავსებული ფაილების ცალკე გაგზავნა აღარ 

გიწევთ მოსწავლეებსთვის. შეგიძლიათ პირდაპირ ბმული გაუგზავნოთ ან მიუთითოთ, 

სად უნდა შევიდნენ სანახავად. 

გაითვალისწინეთ, რომ Teams-ის საქაღალდეში მოთავსებულ ფაილებზე და 

საქაღალდეებზე წვდომა შეუძლია ჰქონდეს მხოლოდ სკოლის ანგარიშის მქონე 

მომხმარებელს. ამიტომ ასეთ საქაღალდეებში მოათავსეთ ის მასალა, რომელიც 

კონკრეტულ კლასთან სამუშაოდ გჭირდებათ. 

 

თქვენი პირადი დახურული საცავისთვის ან მასალების საჯაროდ გაზიარებისთვის 

OneDrive-ი გამოიყენეთ. OneDrive-ი იმავე ანგარიშით შეგიძლიათ გახსნათ, რომელსაც 

Teams-ში შესასვლელად იყენებთ. მისი მოცულობა თითქმის შეუზღუდავია. ამასთან 

OneDrive-იდან Teams-ის ფაილებში დოკუმენტების გადატანა ჩამოტვირთვის გარეშე 

შეგიძლიათ. 

შეჯამებისთვის, სასწავლო და სამუშაო მასალების ერთ ქლაუდ სივრცეში მოთავსება 

და ორგანიზება ამარტივებს მათზე წვდომას, ამცირებს სტრესს მოსწავლეებში და 

ზოგავს ბევრ დროს. 

6.6.  ჯგუფური მუშაობა სინქრონული და ასიქრონული 

სწავლისას 

 

მოსწავლეების ერთმანეთთან კომუნიკაციის და თანამშრომლობის მხარდაჭერა 

მასწავლებლისგან წინასწარ დაგეგმვასა და სამუშაოს ეფექტურ წარმართვას 

მოითხოვს. ვირტუალური საკლასო ოთახის ფუნქციები, რომლებიც ამ პროცესების 

გასააქტიურებლად არის შექმნილი, პედაგოგს ძალიან უმარტივებს ამ ამოცანას. 

ეფექტური კომუნიკაციისა და თანამშრომლობისთვის სოციალური ქსელების და 

მესენჯერების გამოყენება პირად და პროფესიულ ცხოვრებაში უკვე მიღებული 

პრაქტიკაა. იგივე პრინციპების დანერგვა თავისუფლად არის შესაძლებელი სასწავლო 

პროცესშიც. ისეთი ინსტრუმენტები, როგორიცაა Microsoft Teams-ი, Edmodo, Moodle-ის 

ფორუმები სწორედ ამ შესაძლებლობების გამოყენების მაგალითებია. 

ონლაინ ერთობლივი მუშაობის წარმართვა შესაძლებელია როგორ სინქრონული, ისე 

ასინქრონული კომუნიკაციისას.  

სინქრონული ონლაინ გაკვეთილის მიმდინარეობის დროს მასწავლებელს შეუძლია 

შეხვედრის ოთახების გამოყენება, იგივე Breakout Rooms. ეს ფუნქცია თითქმის ყველა 

ონლაინ საკონფერენციო ხელსაწყოს აქვს, მათ შორის, Teams-ს, Zoom-ს, Google Meet-ს. 

აქ ისევ Teams-ის მაგალითს მოვიყვანთ. 

გაკვეთილის დროსვე შეგიძლიათ მოსწავლეები დაყოთ მცირე ჯგუფებად და ცალ-

ცალკე საკონფერენციო სესიებში, ოთახებში გაანაწილოთ, სადაც მათ მხოლოდ 

თავისი ჯგუფის წევრებთან ექნებათ კონტაქტი. მასწავლებელს შეუძლია მოსწავლეები 

გადაიყვანოს ერთი ვირტუალური ოთახიდან მეორეში ან დააბრუნოს ძირითად, 

საერთო სივრცეში. შეგიძლიათ დროის ლიმიტიც დააწესოთ ჯგუფში მუშაობისთვის. 

დროის ამოწურვის შემდეგ ყველა მოსწავლე ავტომატურად დაბრუნდება შეხვედრის 

საერთო სივრცეში. 

მასწავლებელს თავადაც შეუძლია ერთი ოთახიდან მეორეში გადასვლა ჯგუფთან 

სასაუბროდ ან კითხვებზე პასუხის გასაცემად. ანალოგიისთვის წარმოიდგინეთ 

ფიზიკურ კლასში ჯგუფებად დაყოფილი მოსწავლეები კლასის სხვადასხვა კუთხეში, 

რომლებთანაც მასწავლებელს შეუძლია მისვლა და საუბარი. 

 თუ იცით, რამდენი მოსწავლე დაგესწრებათ და გათვლილი გაქვთ, რომ ჯგუფურ 

მუშაობას აპირებთ გაკვეთილზე, ამგვარი ოთახების შექმნა შესაძლებელია უშუალოდ 

გაკვეთილის დროს ან წინასწარ გაკვეთილის, შეხვედრის კალენდარში ჩანიშვნისას. 

გაკეთილის შემდგომი, ასინქრონული ჯგუფური მუშაობისთვის შესაძლებელია Teams-

ის არხების გამოყენება. ვირტუალური საკლასო ოთახის საერთო, General არხის 

პარალელურად შეგიძლიათ შექმნათ სასურველი რაოდენობის არხი, რომელებიც ან 

მთელი კლასისთვის იქნება ხილული, ან მხოლოდ კონკრეტული მოსწავლეებისათვის. 

ასეთი დახურული არხების საშუალებით შეგიძლიათ გადაანაწილოთ მოსწავლეები 

მათთვის განკუთვნილ ჯგუფებში შესაბამისი დავალებებით, სადაც ისინი 

დამოუკიდებლად ან თქვენი მასწავლებლის დახმარებით იმუშავებენ.  

დამატებით არხებს, რომლებსაც სათაურები თქვენ შეგიძლიათ შეურჩიოთ, იგივე 

ფუნქციები აქვს, რაც საერთო General არხს, ანუ აქვს საკომუნიკაციო კედელი 

პოსტებისთვის და კომენტარებისთვის, ფაილების საცავი, შეხვედრის დაგეგმვის და 

განხორციელების, დამატებითი აპლიკაციების და საინფორმაციო ჩანართების 

დამატების შესაძლებლობა. 

კიდევ ერთი ფუნქცია ჯგუფური მუშაობისთვის Teams-ში არის ჩეთი. ზოგჯერ საჭიროა 

სწრაფად დროებითი შეკრება ან მოსწავლეთა ჯგუფის ერთ სივრცეში თავმოყრა. 

Teams-ის ჩეთში მასწავლებელსაც და თავად მოსწავლეებსაც მარტივად შეუძლიათ 

შექმნან ჯგუფი სწრაფი ონლაინ ვიდეო ზარის განსახორციელებლად ან 

მიმოწერისთვის. 

ამგვარად, კლასთან სინქრონული და ასიქრონული მუშაობის დროს მოსწავლეთა 

შორის კომუნიკაციის და თანამშრომლობისთვის საკმაოდ მოსახერხებელი 

ტექნოლოგიური გადაწყვეტები არსებობს, რომლებიც თქვენც თავდაჯერებით 

შეგიძლიათ გამოიყენოთ. 

6.7.  დავალებების მართვა 

 

ონლაინ სწავლების დროს მოსწავლეებისთვის დავალების გაგზავნა და შემდეგ მათი 

ნამუშევრების მიღება, სხვადასხვა გზით არის შესაძლებელი. ეს შეიძლება მოხდეს 

ზეპირად, ელფოსტით, სწრაფი შეტყობინებით, ჯგუფში პოსტის დადებით და ა.შ. 

თუმცა ორგანიზების თვალსაზრისით ყოველთვის ეფექტურია დავალებების 

ავტომატიზებული სისტემის გამოყენება. ასეთია, Teams-ი, Google Classroom-ი, ან 

უფრო კომპლექსური სწავლის მართვის სისტემები, მაგალითად, Moodle-ი.  

დავალებების გაგზავნა-მიღების ავტომატიზაციაზე კვლავ Teams-ის მაგალითზე 

ვისაუბრებთ.  

Teams-ის დავალებების, იგივე Assignments, ფუნქციის საშუალებით შესაძლებელია 

ერთ სივრცეში მოსწავლეებისთვის დავალებების გაგზავნა, შესრულებული 

ნამუშევრების მიღება, შეფასება და უკუკავშირის დაბრუნება.  

Teams-ში დავალებას ორი ფორმატი აქვს. პირველი ჩვეულებრივი დავალების 

ფორმით იქმნება, ხოლო მეორე ქვიზის სახით. 

დავალებას მის აღწერასთან ერთად შეიძლება მიებას სხვადასხვა ტიპის რესურსი, 

რაც დაეხმარება მოსწავლეს მის შესრულებაში. ეს შეიძლება იყოს დოკუმენტი, 

პრეზენტაცია, ვიდეო YouTube-იდან, სურათი, ბმული და ა.შ. დავალებას წინასწარ 

შეიძლება მიეთითოს შეფასების დეტალები: მაქსიმალული ქულა და შეფასების 

რუბრიკა. დავალებას შეგვიძლია განვუსაზღვროთ შესრულების ბოლო ვადა 

კალენდარში გამოჩენის ფუნქციით და გავუგზავნოთ მოსწავლეებს ინდივიდუალურად 

ან ჯგუფურად შესასრულებლად. 

დავალების რედაქტირება მას შემდეგაც შეიძლება, როცა მასზე მუშაობა დაწყებულია. 

მაგალითად, შეგიძლიათ დაამატოთ რესურსები, შეცვალოთ შესრულების დრო და 

გაუგრძელოთ ვადა.  

როგორც ვთქვით, დავალების გაგზავნა ჯგუფებისთვისაც შეიძლება, რაც მოსწავლეებს 

საშუალებას აძლევს საერთო დავალებაზე იმუშაონ და შემდეგ ერთად დაუბრუნონ 

მასწავლებელს, რომელსაც, თავის მხრივ, შეუძლია შეაფასოს და უკუკავშირი მისცეს 

მთლიან ჯგუფს ან მის თითოეულ წევრს  ცალ-ცალკე. დავალების გასაგზავნად 

მასწავლებელს შეუძლია მოსწავლეთა დაჯგუფება შემთხვევითობის პრინციპით ან 

ჯგუფებში მოსწავლეების ხელით გადანაწლებით. 

დავალება შეგიძლიათ შეინახოთ მონახაზად და მიუბრუნდეთ მას მოგვიანებით 

რედაქტირებისათვის, თუ ჯერ არ გსურთ მისი გაზიარება მოსწავლეებისათვის.  

უკვე შექმნილი დავალებები და შეფასების რუბრიკები ინახება ერთგვარ ბანკში, 

საიდანაც შესაძლებელია მათი გამოყენება ახალი დავალებების შესაქმნელად. ამით 

ბევრი დრო იზოგება და თან შესაძლებელია ამ რესურსების მუდმივად გაუმჯობესება. 

მოსწავლეები დავალების შერულების შემდეგ შექმნილ დოკუმენტებს ისევ Teams-ის 

Assignments ფუნქციით აბრუნებენ. მათ შეუძლიათ მასწავლების მიერ მიბმულ 

დოკუმენტში იმუშაონ პირდაპირ ან ახალი მიაბან. ჯგუფური დავალების შემთხვევაში 

დავალების დაბრუნება შეუძლია ჯგუფის ერთ-ერთ წევრს. 

მასწავლებელს იგივე Assignments დანართში მისდის შეტყობინებები დაბრუნებული 

დავალებების შესახებ, იქვე ხსნის, აფასებს, წერს ქულებს და აბრუნებს უკუკავშირს. ამ 

გზით შესაძლებელია როგორც განმსაზღვრელი, ისე განმავითებელი შეფასებების 

მართვა და დოკუმენტირება. 

განმავითარებელი შეფასების მხარდასაჭერად და ეფექტურობის გასაზრდელად 

მოსწავლისთვის უკუკავშირის გაგზავნა შეიძლება წერილობითაც და ვიდეო ჩანაწერის 

სახითაც. მასწავლებელი სპეციალური ფუნქციით იქვე მარტივად ჩაწერს ვიდეო 

შეტყობინებას, რომელიც ავტომატურად მიებმება უკუკავშირის ფორმას. უკუკავშირის 

ფორმაზე ტექსტისა და ვიდეოს გარდა შესაძლებელია დამატებითი ფაილების და 

დოკუმენტების მიბმა, თუკი მასწავლებელი ჩათვლის, რომ მოსწავლისთვის ეს 

რესურსები გამოსადეგი იქნება. მოსწავლე უკუკავშირის ფორმას Teams-ში მიიღებს, 

წაიკითხავს ტექსტს, მოუსმენს მასწავლებელს ვიდეოში, დაათვალიერებს მიბმულ 

რესურსებს და იქვე შეძლებს პასუხის დაბრუნებას. 

მასწავლებელს კლასის ან ცალკეული მოსწავლის დავალებების შესრულების 

ერთიანად აღრიცხვა და სწავლის პროგრესისთვის თვალის მიდევნება და ანალიზი 

შეუძლია Teams-ის ვირტუალური საკლასო ოთახის შეფასებების, იგივე Grades 

ჩანართში. აქ ცხრილის სახით ვიზუალიზდება ყველა გაგზავნილი დავალება და 

მოსწავლეების მიერ მათი შესრულების სტატუსი. აქვე შესაძლებელია 

ინდივიდუალურად მოსწავლეების პროგრესის დათვალიერება. 

საბოლოო ჯამში, Teams-ით დავალებების ავტომატიზაცია მასწავლებელს ბევრ დროს 

უზოგავს, უმცირებს სტრესს და გონებრივ ტვირთს, ეხმარება მოსწავლისთვის 

უკუკავშირის სხვადასხვა ფორმატით მიწოდებაში, უადვილებს სწავლის პროგრესის 

შეფასებას და ანალიზს. 

6.8.  მოსწავლის პორტფოლიო 

 

სად და როგორ შევაგროვოთ დისტანციური ონლაინ კურსის განმავლობაში 

მოსწავლეების მიერ შექმნილი ნამუშევრები, ერთად თავმოყრილი გაზიარების 

ფუნქციით.  

ელექტრონული პორტფოლიო არის მოსწავლის ნამუშევრების ინდივიდუალური 

კრებული, სადაც დოკუმენტირებულია როგორც მისი სწავლის შედეგი, ისე პროცესი. 

პორტფოლიო ნათლად წარმოაჩენს მოსწავლის ძალისხმევას, წინსვლას, მიღწევებს 

დროის გარკვეულ მონაკვეთში.  

ელექტრონულ პორტფოლიოში შესაძლებელია ინახებოდეს როგორც მოსწავლის 

მიერ სწავლის დროს შექმნილი პროდუქტები, ისე მისი რეფლექსიაც.  

ფორმატის თვალსაზრისით აქ შეიძლება განთავსდეს ციფრულად არსებული 

ნებისმიერი მასალა, დოკუმენტები, სურათები, ვიდეოები, ბმულები, რაც 

დამოკიდებულია იმაზეც თუ რა ტექნოლოგიურ ინსტრუმენტს იყენებთ პორტფოლიოს 

შესაქმნელად. 

ელექტრონული პორტფოლიო არამარტო ნამუშევრების არქივი, არამედ სწავლის 

პროცესის მხადაჭერის ხელსაწყოცაა. ყველაზე ეფექტურია, როდესაც მოსწავლე 

თავად ქმნის პორტფოლიოს სწავლის განმავლობაში, თავად ირჩევს, რა კონტენტი 

განათავსოს მასში, ამატებს რეფლექსიას თავის ნამუშევრებზე და მუშაობის 

პროცესზე. 

თუმცა მინიმუმ ძალზე სასარგებლოა, თუ პედაგოგი თავადაც ციფრულად შეაგროვებს 

და დააორგანიზებს ამ კონტენტს. 

მოსწავლეთა ნამუშევრების შეგროვების, ორგანიზების და გაზიარებისთვის  ყველაზე 

სწრაფი და მარტივი გზა ონლაინ საქაღალდეების გამოყენებაა. მასწავლებლები 

ეფექტურად იყენებენ OneDrive-ის და Google Drive-ის ქლაუდ სერვისებს. მათში 

შესაძლებელია ტრადიციული საქაღალდეების საშუალებით თქვენი საგნის 

კურუკულუმის შესაფერისი სტრუქტურის აწყობა, სხვადასხვა ფორმატის ფაილის 

ატვირთვა და შემდეგ გაზიარება. Office 365-ის სერვისების გამოყენებისას OneDrive-ი 

დამოუკიდებელ აპლიკაციად შეგიძლიათ გამოიყენოთ და გაზიარების ბმულით 

ელექტრონულ საქაღალდეებზე წვდომა კი მისცეთ თავად მოსწავლეს, მშობელს და 

სხვა მასწავლებელს. ამ საქაღალდეებში ფაილების ატვირთვა თავადაც შეგიძლიათ 

და მოსწავლის ჩართულობითაც. 

თუ Teams-ის დავალებების ფუნქციას აქტიურად გამოიყენებთ, მოსწავლეების მიერ 

ყველა შესრულებული და თქვენთვის იმავე ფუნქციით გამოგზავნილი დავალება ერთ 

საქაღალდეში მოიყრის თავს. მასში მოსწავლეების სახელების და გვარების და 

კონკრეტული დავალებების მიხედვით სტრუქტურირებული ქვე-საქაღალდეები 

ავტომატურად იქმნება. აქ შეინახება, როგორც გამოგზავნილი ფაილები, ისე ვიდეო 

უკუკავშირები და რეფლექსიები, რომლებსაც Teams-ის შესაბამისი ფუნქციით ჩაწერთ 

თქვენ ან თავად მოსწავლე. ამ სივრციდან OneDrive-ში აწყობილ ელექტრონულ 

პორტფოლიოში მთლიანი საქაღალდეების გადატანა საკმაოდ მარტივი ამოცანაა. 

საბოლოო ჯამში, ელექტრონული პორტფოლიოების გაზიარებული ქლაუდ 

საქაღალდეებით წარმოება თქვენ გაგიადვილებთ მოსწავლეების შეფასებას, 

პროგრესისთვის თვალის მიდევნებას და ხარისხიანი უკუკავშირის მიცემას. 

სასწავლო გარემო 

7.1. უპირობო პოზიტიური სასწავლო გარემო 

ჰუმანისტი ფსიქოლოგის, კარლ როჯერსის თეორიის თანახმად, ნებისმიერი 

ადამიანის საბაზისო მოთხოვნილებაა „მე“ კონცეფციის შენარჩუნება, დაცვა და 

განვითარება. ინდივიდს ბუნებრივად აქვს მოტივაცია თვითაქტუალიზაციისთვის. 

როჯერსი გვარწმუნებს, რომ მასწავლებლებს აქვთ შესაძლებლობა მოსწავლის 

ამგვარი შინაგანი მოტივაცია მიმართონ საგანმანათლებლო მიზნებისკენ და მისი 

პიროვნული განვითარებისკენ. ეს კი შესაძლებელია მხოლოდ იმ შემთხვევაში, თუ 

მასწავლებლი თითოეული მოსწავლის მიმართ გრძნობს და გამოხატავს 

მიმღებლობას, მხარდაჭერას და ზრუნვას. (210) 

უპირობო პოზიტიური გარემო გულისხმობს მოსწავლის, როგორც ერთი მთლიანობის 

ხედვას და მიღებას, აღიარებას იმ ფიზიკური, სოციალური, კულტურული, კოგნიტური 

თუ ემოციური მოცემულობებით, რაც მას აქვს. ამის საპირისპიროა გარემო, რომელიც 

მოსწავლისგან გარკვეულ პირობებთან შესაბამისობას მოითხოვს. სამეცნიერო 

კვლევებით დადასტურებულია, რომ უპირობო, მხარდამჭერ გარემოში მოსწავლის 

შინაგანი მოტივაცია მეტია და, შესაბამისად, აკადემიური თვალსაზრისითაც შედეგები 

უმჯობესდება. 

უპირობო პოზიტიური სასწავლო გარემოში ყველა მოსწავლე თავს გრძნობს 

უსაფრთხოდ, თავისუფლად,  აქვს საკუთარი შესაძლებლობების გამოვლენის ველი, 

შემოქმედებითია, ამყარებს პოზიტიურ კომუნიკაციას თანატოლებთან და 

უფროსებთან, კონსტრუქციულად და ამავე დროს, თამამად გამოხატავს თავის 

მოაზრებებს და ა.შ. ამ ტიპის გარემო გამორიცხავს მოსწავლეების გამორჩევას და 

ფავორიტიზმს, რაიმე ნიშნით მათ კლასიფიცირებას და კატეგორიზაციას. 

მოსწავლეების და სასწავლო გარემოს ამგვარი ხედვა არის გადამწყვეტი 

მნიშვნელობის. პრაქტიკული განხორციელების გზა კი იწყება უპირველეს ყოვლისა 

სამუშაო საკითხის, უფრო კონკრეტულად, კომპლექსური დავალებების შერჩევით და 

სწორად დაგეგმვით. კურსის მიმდინარეობისას ჩვენ დეტალურად განვიხილეთ, რა 

მიდგომების გამოყენება გვჭირდება ამ მიმართულებით. ვახსენეთ, რომ საკითხის 

შერჩეული ჭრილი და პერსპექტივა საინტერესო და აქტუალური უნდა იყოს როგორც 

მოსწავლეებისთვის, ასევე მასწავლებლისთვის. ამას გარდა, აუცილებელია, რომ 

გათვალისწინებული იყოს ლევ ვიგოტსკის თეორია განვითარების უახლოესი ზონის 

შესახებ, რომელიც გულისხმობს შემდეგს: სასწავლო აქტივობა არც იმდენად 

მარტივია, რომ მოსწავლეებისთვის მოსაბეზრებელი და მოსაწყენია, და, არც 

იმდენად რთული, რომ მათთვის დაუძლეველი აღმოჩნდეს და, შესაბამისად, სრული 

უმოქმედობისკენ უბიძგოს. განვითარების უახლოესი ზონა შეიძლება განსხვავებული 

იყოს სხვადასხვა მოსწავლისთვის და მასწავლებლის პროფესიონალიზმიც სწორედ 

მაშინ ვლინდება, როცა ის კომპლექსური დავალების პირობას მოსწავლეების 

საჭიროებებსა და შესაძლებლობების შესაბამისად ადაპტირებას ახერხებს. 

უპირობო პოზიტიური სასწავლო გარემო სწორედ ამგვარია: მოსწავლეები მუშაობენ 

მათთვის საინტერესო, მათთვის დაძლევადი სირთულის კომპლექსურ დავალებაზე 

და ამ პროცესში ჩართულები არიან სრულად. ჩართულობა კი, თავის მხრივ, ნიშნავს, 

რომ მუშაობის პროცესში ბუნებრივად აქტიურდება და გამოიყენება მოსწავლის 

ექვსივე ფუნქციურ-კომპონენტური უნარი: კრიტიკული აზროვნება, შემოქმედებითობა, 

კომუნიკაცია, თანამშრომლობა, მოქალაქეობა, და ხასიათი. 

7.2. ფუნქციურ-კომპონენტური უნარები 

კრიტიკული აზროვნება 

კრიტიკული აზროვნების უნარის გააქტიურება ნიშნავს, რომ სასწავლო აქტივობაში 

ჩართული მოსწავლე აკვირდება მისთვის ახალ მაგალითებს, მოვლენებს, ტექსტებს 

და ცდილობს მათ ინტერპრეტაციას. აღმოაჩენს მოდელებსა და კანონზომიერებებს, 

გამოთქვამს თავის მოსაზრებებს, რომელთა დასადასტურებლად აგროვებს და 

მოიხმობს ფაქტებსა და არგუმენტებს. 

კრიტიკული აზროვნების ფუნქციურ-კომპონენტური უნარი გააქტიურებისთვის 

შეგვიძლია გამოვიყენოთ ანალიტიკური შეკითხვები, რომელთა მაგალითები 

მოცემულია საგნობრივ გზამკვლევებში. ასევე, ინსტრუმენტები და რუტინები, 

რომლებიც შეგიძლიათ შეარჩიოთ ჰარვარდის უნივერსიტეტის განათლების სკოლის 

პროექტის - Project Zero-ს პორტალზე. 

შემოქმედებითობა 

შემოქმედებითობა აქტიურდება მაშინ, როდესაც მოსწავლეს აქვს შესაძლებლობა 

თავად აღმოაჩინოს პრობლემა, სხვადასხვა პერსპექტივიდან  შეაფასოს ის და 

შეიმუშავოს მისი გადაჭრის უნიკალური გზები. სასწავლო გარემოზეა დამოკიდებულია 

რამდენად იქნება სივრცე მოსწავლეებისთვის, რომ მათ თავად მოიფიქრონ 

ორიგინალური იდეები. 

შემოქმედებითობის უნარის გასააქტიურებლად მრავალფეროვანი სტრატეგიების, 

ტექნიკებისა და ინსტრუმენტების გამოყენება შეიძლება. მაგალითად, პრობლემის 

იდენტიფიცირებაზე მუშაობისას შესაძლებელია მოსწავლეებისთვის სასარგებლო 

იყოს ისეთი ინსტრუმენტები, როგორიცაა, პრობლემების ხე, „ხუთი რატომ“ და ა.შ., 

გადაწყვეტების შემუშავებისას კი იდეების გენერირების ისეთი ტექნიკები, 

როგორიცაა, გონებრივი იერიში, გონებრივი რუკები და მსგავსი. 

პრობლემის ანალიზისას და გადაწყვეტის იდეებზე მუშაობისას მნიშვნელოვანია, რომ 

მოსწავლეები აკვირდებოდნენ დეტალებს და ითვალისწინებდნენ მათ. 

კომუნიკაცია 

კომუნიკაციის ფუნქციურ-კომპონენტური უნარის გააქტიურებით მოსწავლე ამოიცნობს 

კომუნიკაციურ სიტუაციებს და არჩევს სიტუაციის შესაბამის ვერბალური და 

არავერბალური კომუნიკაციის სტრატეგიებს. მაგალითად, როდესაც ჩვენ ვხვდებით 

ნაცნობ ადამიანს და გაღიმებული ვესალმებით მას, ეს არის საკომუნიკაციო 

სიტუაციის (ანუ ნაცნობთან შეხვედრის) შესაბამისი ადეკვატური ვერბალური და 

არავერბალური კომუნიკაცია ჩვენი კულტურული გარემოსთვის მისაღები ფორმით. 

ანალოგიურად შეგვიძლია ჩავთვალოთ, რომ საკომუნიკაციო კონტექსტია, 

მაგალითად, ონლაინ გაკვეთილი და მისი შესაფერისი ადეკვატური არავერბალური 

ჟესტია, ვთქვათ, ჩართული კამერა, დისკუსიაში ჩართვა და კითხვის დასმა ხელის 

აწევის ფუნქციის გამოყენებით და ა.შ. არავერბალური ჟესტი შეიძლება იყოს თუნდაც 

ონლაინ გაკვეთილზე დროული შემოსვლა, რითაც მოსწავლე გამოხატავს 

პატივისცემას თანაკლასელებისა და მასწავლებლის დროის მიმართ. 

კომუნიკაციის ფუნქციურ-კომპონენტური უნარი აქტიურია, როდესაც მოსწავლე 

ამზადებს და წარადგენს პრეზენტაციის, პოსტერის, ბლოგის, პოდკასტის ან 

ნებისმიერ სხვა პროდუქტის ფორმით მომზადებულ კომპლექსურ დავალებას. მას 

უწევს დაფიქრდეს სამიზნე აუდიტორიაზე და შესაბამისად დაგეგმოს თავისი 

კომუნიკაცია: პრეზენტაციის სლაიდები იქნება ეს, თუ ნარატიული ნაწილი, ტექნიკური 

და ვიზუალური გაფორმება, თუ წარდგენისას აუდიტორიასთან თვალით კონტაქტის 

შენარჩუნება. 

კომუნიკაციის უნარი გააქტიურებულია მაშინ, როდესაც თანაკლასელებთან, 

მასწავლებლებთან თუ სხვებთან კომუნიკაციისას მოსწავლე თავდაჯერებულია, 

გახსნილია დისკუსიისთვის, კეთილგანწყობილია თანამოსაუბრის მიმართ, იყენებს 

აქტიური მოსმენის სტრატეგიებს. კომუნიკაციის უნარი გულისხმობს ემპათიას სხვების 

მიმართ და სხვა ადამიანების აღიარებას. 

თანამშრომლობა 

თანამშრომლობის ფუნქციურ-კომპონენტური უნარი გულისხმობს, რომ მოსწავლეებს 

შეუძლიათ პასუხისმგებლობის გაზიარება საერთო მიზნების მისაღწევად, გუნდში 

როლებისა და ვალდებულებების გადანაწილება, იდეებისა და რესურსების გაზიარება 

და ა.შ. 

ჩვენი მასწავლებლებისთვის ჯგუფური სასწავლო აქტივობების დაგეგმვა და 

განხორციელება სამუშაო პრაქტიკის განუყოფელი ნაწილი და ლამის 

ყოველდღიურობაა. არაერთი რესურსი და ინსტრუმენტია მათთვის ხელმისაწვდომი 

თანამშრომლობითი აქტივობების დასაგეგმად და განსახორციელებლად. ჩვენ 

ყურადღებას დამატებით მხოლოდ ერთ ასპექტზე გავამახვილებთ: დიდი 

მნიშვნელობა აქვს, რომ მოსწავლეები ერთმანეთთან კონკურენციის ნაცვლად, 

ერთმანეთთან თანამშრომლობის განწყობით მუშაობდნენ. ამ თვალსაზრისით, 

მასწავლებლის კომუნიკაციას დიდი გავლენის მოხდენა შეუძლია. 

მოქალაქეობა 

მოქალაქეობის ფუნქციურ-კომპონენტური უნარი აქტიურდება მაშინ, როდესაც 

მოსწავლეს უწევს დაფიქრდეს და იმოქმედოს უზენაესი ეთიკის პრინციპებით, 

მოახდინოს გაურკვევლობებისა და კონფლიქტების საფუძვლების იდენტიფიცირება 

და მოგვარება სხვა ადამიანების ღირსების შელახვის გარეშე. კომპლექსურ 

დავალებაზე მუშაობისას, მოსწავლეს საჭიროა მივცეთ შესაძლებლობა, რომ 

გაიაზროს მისთვის და სასკოლო თემისთვის აქტუალური პრობლემები და 

დაუკავშიროს ისინი უფრო ფართო კონტექსტს, გლობალურ პრობლემებს. 

ხასიათი/ნებელობა 

ხასიათი / ნებელობა უკავშირდება მოსწავლის იდენტობას, თვითაქტუალიზაციას და 

თვითრეგულაციას. კომპლექსურ დავალებაზე მუშაობის პროცესში საჭიროა, რომ მას 

ჰქონდეს საკუთარ ინტერესებსა და შესაძლებლობებზე დაფიქრების საშუალება. 

დისტანციური ონლაინ სწავლა მოსწავლისგან მეტ ავტონომიურობას და 

თვითრეგულირებას მოითხოვს. საგნობრივ გზამკვლევებში მოცემული 

თვითშეფასების რუბრიკების ნიმუშები შეგვიძლია სწორედ მოსწავლეების 

თვითრეგულაციის უნარის გასააქტიურებლად გამოვიყენოთ. ასევე, მნიშვნელოვანია 

დაგეგმვისა და ორგანიზების უნარების გააქტიურების ხელშეწყობა. მეტაკოგნიტური 

დაგეგმვის ინსტრუმენტები ეხმარება მოსწავლეებს თვითმონიტორინგში. მას შემდეგ, 

რაც მათ გააზრებული აქვთ კომპლექსური დავალების ანუ სასწავლო პროექტის 

პირობა, მათ უნდა შეძლონ დაგეგმონ საკუთარი სამუშაო პროცესი, პერიოდულად 

მოახდინონ რეფლექსია და შესაბამისი მოდიფიკაცია. სამუშაო გეგმა რეალური 

პროექტის გეგმის გამარტივებული ფორმაა, რომელშიც მითითებულია საბოლოო 

პროდუქტი, მის შესაქმნელად აუცილებელი ამოცანები და შესაბამისი თარიღები. 

რომ შევაჯამოთ, კომპლექსური დავალება იმგვარად უნდა იყოს დაგეგმილი და 

შემდეგ განხორციელებული, რომ ყველა ეს ფუნქციურ-კომპონენტური უნარი 

მოსწავლეებში ურთიერთდაკავშირებულად აქტი 

 


